
shrImadbhAgavataM - prathamaskandhaH

શ્રીમદ્ભાગવતં - પ્રથમસ્કન્ધઃ

॥ ૐ નમો ભગવતે વાસુદેવાય॥

॥ પ્રથમસ્કન્ધઃ॥
સંસારસાગરે મગ્નં દીનં માં કરુણાનિધે ।
કર્મગ્રાહગૃહીતાઙ્ગં  મામુદ્ધર ભવાર્ણવાત્॥
શ્રીમદ્ભાગવતાખ્યોઽયં પ્રત્યક્ષઃ કૃષ્ણ એવ હિ ।
સ્વીકૃતોઽસિ મયા નાથ મુક્ત્યર્થં ભવસાગરે॥
મનોરથો મદીયોઽયં સફલઃ સર્વથા ત્વયા ।
નિર્વિઘ્નેનૈવ   કર્તવ્યઃ દાસોઽહં તવ કેશવ॥
શુકરૂપપ્રબોધજ્ઞ સર્વશાસ્ત્રવિશારદ ।
એતત્કથાપ્રકાશેન મદજ્ઞાનં વિનાશય॥
ભવે ભવે યથા ભક્તિઃ પાદયોસ્તવ જાયતે ।
તથા કુરુષ્વ દેવેશ નાથસ્ત્વં નો યતઃ પ્રભો॥
નામસઙ્કીર્તનં યસ્ય સર્વપાપપ્રણાશનમ્ ।
પ્રણામો દુઃખશમનઃ તં નમામિ હરિં  પરમ્॥
કૃષ્ણાય વાસુદેવાય હરયે પરમાત્મને ।
પ્રણતક્લેશનાશાય ગોવિન્દાય નમો નમઃ॥
સર્વત્ર ગોવિન્દનામસઙ્કીર્તનં ગોવિન્દ ગોવિન્દ॥
ગું ગુરુભ્યો નમઃ । ગં ગણપતયે નમઃ । સં સરસ્વત્યૈ નમઃ ।
દં દક્ષિણામૂર્તયે નમઃ । વં વેદવ્યાસાય નમઃ ।
ૐ નમો ભગવતે વાસુદેવાય । હરિશ્રીગણપતયે નમઃ॥

॥ ૐ નમો ભગવતે વાસુદેવાય॥

॥ પ્રથમોઽધ્યાયઃ॥
જન્માદ્યસ્ય યતોઽન્વયાદિતરતશ્ચાર્થેષ્વભિજ્ઞઃ સ્વરાટ્
તેને બ્રહ્મહૃદા ય આદિકવયે મુહ્યન્તિ યત્સૂરયઃ ।
તેજોવારિમૃદાં યથા વિનિમયો યત્ર ત્રિસર્ગોઽમૃષા
ધામ્ના સ્વેન સદા નિરસ્તકુહકં સત્યં પરં ધીમહિ॥ ૧॥
ધર્મઃ પ્રોજ્ઝિતકૈતવોઽત્ર પરમો નિર્મત્સરાણાં સતાં
વેદ્યં વાસ્તવમત્ર વસ્તુ શિવદં તાપત્રયોન્મૂલનમ્ ।
શ્રીમદ્ભાગવતે મહામુનિકૃતે કિં  વા પરૈરીશ્વરઃ
સદ્યો હૃદ્યવરુધ્યતેઽત્ર કૃતિભિઃ  શુશ્રૂષુભિસ્તત્ક્ષણાત્॥ ૨॥
નિગમકલ્પતરોર્ગલિતં ફલં
શુકમુખાદમૃતદ્રવસંયુતમ્ ।
પિબત ભાગવતં રસમાલયં
મુહુરહો  રસિકા ભુવિ ભાવુકાઃ॥ ૩॥
નૈમિષેઽનિમિષક્ષેત્રે ઋષયઃ શૌનકાદયઃ ।
સત્રં સ્વર્ગાય લોકાય સહસ્રસમમાસત॥ ૪॥
ત એકદા તુ મુનયઃ પ્રાતર્હુતહુતાગ્નયઃ  ।
સત્કૃતં સૂતમાસીનં પપ્રચ્છુરિદમાદરાત્ ॥ ૫॥
ઋષય ઊચુઃ
ત્વયા ખલુ પુરાણાનિ સેતિહાસાનિ ચાનઘ ।
આખ્યાતાન્યપ્યધીતાનિ ધર્મશાસ્ત્રાણિ યાન્યુત॥ ૬॥
યાનિ વેદવિદાં શ્રેષ્ઠો ભગવાન્ બાદરાયણઃ ।
અન્યે ચ મુનયઃ સૂત પરાવરવિદો વિદુઃ॥ ૭॥
વેત્થ ત્વં સૌમ્ય તત્સર્વં તત્ત્વતસ્તદનુગ્રહાત્ ।
બ્રૂયુઃ સ્નિગ્ધસ્ય શિષ્યસ્ય ગુરવો ગુહ્યમપ્યુત॥ ૮॥
તત્ર તત્રાઞ્જસાઽઽયુષ્મન્ ભવતા યદ્વિનિશ્ચિતમ્ ।

પુંસામેકાન્તતઃ શ્રેયસ્તન્નઃ શંસિતુમર્હસિ॥ ૯॥
પ્રાયેણાલ્પાયુષઃ સભ્ય કલાવસ્મિન્ યુગે જનાઃ ।
મન્દાઃ સુમન્દમતયો મન્દભાગ્યા હ્યુપદ્રુતાઃ॥ ૧૦॥
ભૂરીણિ ભૂરિકર્માણિ શ્રોતવ્યાનિ વિભાગશઃ ।
અતઃ સાધોઽત્ર યત્સારં સમુદ્ધૃત્ય મનીષયા ।
બ્રૂહિ નઃ શ્રદ્દધાનાનાં યેનાત્મા સમ્પ્રસીદતિ॥ ૧૧॥
સૂત જાનાસિ ભદ્રં તે ભગવાન્ સાત્વતાં પતિઃ ।
દેવક્યાં વસુદેવસ્ય જાતો યસ્ય ચિકીર્ષયા॥ ૧૨॥
તન્નઃ શુશ્રૂષમાણાનામર્હસ્યઙ્ગાનુવર્ણિતુમ્    ।
યસ્યાવતારો ભૂતાનાં ક્ષેમાય ચ ભવાય ચ॥ ૧૩॥
આપન્નઃ સંસૃતિં  ઘોરાં યન્નામ વિવશો ગૃણન્ ।
તતઃ સદ્યો વિમુચ્યેત યદ્બિભેતિ સ્વયં ભયમ્॥ ૧૪॥
યત્પાદસંશ્રયાઃ સૂત મુનયઃ પ્રશમાયનાઃ ।
સદ્યઃ પુનન્ત્યુપસ્પૃષ્ટાઃ સ્વર્ધુન્યાપોઽનુસેવયા॥ ૧૫॥
કો વા ભગવતસ્તસ્ય પુણ્યશ્લોકેડ્યકર્મણઃ ।
શુદ્ધિકામો ન શ‍ૃણુયાદ્યશઃ કલિમલાપહમ્॥ ૧૬॥
તસ્ય કર્માણ્યુદારાણિ પરિગીતાનિ સૂરિભિઃ ।
બ્રૂહિ નઃ શ્રદ્દધાનાનાં લીલયા દધતઃ કલાઃ॥ ૧૭॥
અથાખ્યાહિ હરેર્ધીમન્નવતારકથાઃ શુભાઃ ।
લીલા વિદધતઃ સ્વૈરમીશ્વરસ્યાત્મમાયયા॥ ૧૮॥
વયં તુ ન વિતૃપ્યામ ઉત્તમશ્લોકવિક્રમે ।
યચ્છૃણ્વતાં  રસજ્ઞાનાં સ્વાદુ સ્વાદુ પદે પદે ॥ ૧૯॥
કૃતવાન્ કિલ વીર્યાણિ સહ રામેણ કેશવઃ ।
અતિમર્ત્યાનિ ભગવાન્ ગૂઢઃ કપટમાનુષઃ॥ ૨૦॥
કલિમાગતમાજ્ઞાય ક્ષેત્રેઽસ્મિન્ વૈષ્ણવે વયમ્ ।
આસીના દીર્ઘસત્રેણ કથાયાં સક્ષણા હરેઃ॥ ૨૧॥
ત્વં નઃ સન્દર્શિતો   ધાત્રા દુસ્તરં નિસ્તિતીર્ષતામ્ ।
કલિં  સત્ત્વહરં પુંસાં કર્ણધાર ઇવાર્ણવમ્॥ ૨૨॥

બ્રૂહિ યોગેશ્વરે કૃષ્ણે બ્રહ્મણ્યે ધર્મવર્મણિ ।
સ્વાં કાષ્ઠામધુનોપેતે ધર્મઃ કં શરણં ગતઃ॥ ૨૩॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે નૈમિષીયોપાખ્યાને પ્રથમોઽધ્યાયઃ॥ ૧॥

॥ ૐ નમો ભગવતે વાસુદેવાય॥

॥ દ્વિતીયોઽધ્યાયઃ॥
વ્યાસ ઉવાચ
ઇતિ સમ્પ્રશ્નસંહૃષ્ટો વિપ્રાણાં રૌમહર્ષણિઃ ।
પ્રતિપૂજ્ય વચસ્તેષાં પ્રવક્તુમુપચક્રમે॥ ૧॥
સૂત ઉવાચ
યં પ્રવ્રજન્તમનુપેતમપેતકૃત્યં
દ્વૈપાયનો વિરહકાતર આજુહાવ ।
પુત્રેતિ તન્મયતયા તરવોઽભિનેદુ-
સ્તં સર્વભૂતહૃદયં મુનિમાનતોઽસ્મિ॥ ૨॥
યઃ સ્વાનુભાવમખિલશ્રુતિસારમેક-
મધ્યાત્મદીપમતિતિતીર્ષતાં તમોઽન્ધમ્ ।
સંસારિણાં કરુણયાઽઽહ પુરાણગુહ્યં
તં વ્યાસસૂનુમુપયામિ ગુરું મુનીનામ્॥ ૩॥
નારાયણં નમસ્કૃત્ય નરં ચૈવ નરોત્તમમ્ ।
દેવીં  સરસ્વતીં  વ્યાસં તતો જયમુદીરયેત્॥ ૪॥
મુનયઃ સાધુ પૃષ્ટોઽહં ભવદ્ભિર્લોકમઙ્ગલમ્  ।
યત્કૃતઃ કૃષ્ણસમ્પ્રશ્નો યેનાત્મા સુપ્રસીદતિ॥ ૫॥
સ વૈ પુંસાં પરો ધર્મો યતો ભક્તિરધોક્ષજે ।
અહૈતુક્યપ્રતિહતા યયાઽઽત્મા સમ્પ્રસીદતિ॥ ૬॥

વાસુદેવે ભગવતિ ભક્તિયોગઃ પ્રયોજિતઃ ।
જનયત્યાશુ વૈરાગ્યં જ્ઞાનં ચ યદહૈતુકમ્॥ ૭॥
ધર્મઃ સ્વનુષ્ઠિતઃ પુંસાં વિષ્વક્સેનકથાસુ યઃ ।
નોત્પાદયેદ્યદિ રતિં  શ્રમ એવ હિ કેવલમ્॥ ૮॥
ધર્મસ્યહ્યાપવર્ગ્યસ્ય નાર્થોઽર્થાયોપકલ્પતે ।
નાર્થસ્ય ધર્મૈકાન્તસ્ય કામો લાભાય હિ સ્મૃતઃ॥ ૯॥
કામસ્ય નેન્દ્રિયપ્રીતિર્લાભો જીવેત યાવતા ।
જીવસ્ય તત્ત્વજિજ્ઞાસા નાર્થો યશ્ચેહ કર્મભિઃ॥ ૧૦॥
વદન્તિ તત્તત્ત્વવિદસ્તત્ત્વં યજ્જ્ઞાનમદ્વયમ્ ।
બ્રહ્મેતિ પરમાત્મેતિ ભગવાનિતિ શબ્દ્યતે॥ ૧૧॥
તચ્છ્રદ્દધાના  મુનયો જ્ઞાનવૈરાગ્યયુક્તયા ।
પશ્યન્ત્યાત્મનિ ચાત્માનં ભક્ત્યા શ્રુતગૃહીતયા॥ ૧૨॥
અતઃ પુમ્ભિર્દ્વિજશ્રેષ્ઠા   વર્ણાશ્રમવિભાગશઃ ।
સ્વનુષ્ઠિતસ્ય ધર્મસ્ય સંસિદ્ધિર્હરિતોષણમ્॥ ૧૩॥
તસ્માદેકેન મનસા ભગવાન્ સાત્વતાં પતિઃ ।
શ્રોતવ્યઃ કીર્તિતવ્યશ્ચ   ધ્યેયઃ પૂજ્યશ્ચ નિત્યદા॥ ૧૪॥
યદનુધ્યાસિના યુક્તાઃ કર્મગ્રન્થિનિબન્ધનમ્ ।
છિન્દન્તિ કોવિદાસ્તસ્ય કો ન કુર્યાત્કથારતિમ્॥ ૧૫॥
શુશ્રૂષોઃ શ્રદ્દધાનસ્ય વાસુદેવકથારુચિઃ ।
સ્યાન્મહત્સેવયા વિપ્રાઃ પુણ્યતીર્થનિષેવણાત્॥ ૧૬॥
શ‍ૃણ્વતાં સ્વકથાં કૃષ્ણઃ પુણ્યશ્રવણકીર્તનઃ ।
હૃદ્યન્તઃસ્થો હ્યભદ્રાણિ વિધુનોતિ સુહૃત્સતામ્॥ ૧૭॥
નષ્ટપ્રાયેષ્વભદ્રેષુ નિત્યં ભાગવતસેવયા ।
ભગવત્યુત્તમશ્લોકે ભક્તિર્ભવતિ નૈષ્ઠિકી॥ ૧૮॥
તદા રજસ્તમોભાવાઃ કામલોભાદયશ્ચ યે ।
ચેત એતૈરનાવિદ્ધં સ્થિતં સત્ત્વે પ્રસીદતિ॥ ૧૯॥
એવં પ્રસન્નમનસો ભગવદ્ભક્તિયોગતઃ ।
ભગવત્તત્ત્વવિજ્ઞાનં મુક્તસઙ્ગસ્ય  જાયતે॥ ૨૦॥

ભિદ્યતે હૃદયગ્રન્થિશ્છિદ્યન્તે સર્વસંશયાઃ ।
ક્ષીયન્તે ચાસ્ય કર્માણિ દૃષ્ટ એવાત્મનીશ્વરે॥ ૨૧॥
અતો વૈ કવયો નિત્યં ભક્તિં  પરમયા મુદા ।
વાસુદેવે ભગવતિ કુર્વન્ત્યાત્મપ્રસાદનીમ્॥ ૨૨॥
સત્ત્વં રજસ્તમ ઇતિ પ્રકૃતેર્ગુણાસ્તૈઃ
યુક્તઃ પરમપૂરુષ એક ઇહાસ્ય ધત્તે ।
સ્થિત્યાદયે હરિવિરિઞ્ચિહરેતિ સંજ્ઞાઃ
શ્રેયાંસિ તત્ર ખલુ સત્ત્વતનોર્નૃણાં સ્યુઃ॥ ૨૩॥
પાર્થિવાદ્દારુણો   ધૂમસ્તસ્માદગ્નિસ્ત્રયીમયઃ ।
તમસસ્તુ રજસ્તસ્માત્સત્ત્વં યદ્બ્રહ્મદર્શનમ્॥ ૨૪॥
ભેજિરે મુનયોઽથાગ્રે ભગવન્તમધોક્ષજમ્ ।
સત્ત્વં વિશુદ્ધં ક્ષેમાય કલ્પન્તે યેઽનુ તાનિહ॥ ૨૫॥
મુમુક્ષવો ઘોરરૂપાન્ હિત્વા ભૂતપતીનથ ।
નારાયણકલાઃ શાન્તા ભજન્તિ હ્યનસૂયવઃ॥ ૨૬॥
રજસ્તમઃપ્રકૃતયઃ સમશીલા ભજન્તિ વૈ ।
પિતૃભૂતપ્રજેશાદીન્ શ્રિયૈશ્વર્યપ્રજેપ્સવઃ॥ ૨૭॥
વાસુદેવપરા વેદા વાસુદેવપરા મખાઃ ।
વાસુદેવપરા યોગા વાસુદેવપરાઃ ક્રિયાઃ॥ ૨૮॥
વાસુદેવપરં જ્ઞાનં વાસુદેવપરં તપઃ ।
વાસુદેવપરો ધર્મો વાસુદેવપરા ગતિઃ॥ ૨૯॥
સ એવેદં સસર્જાગ્રે ભગવાનાત્મમાયયા ।
સદસદ્રૂપયા ચાસૌ ગુણમય્યાઽગુણે વિભુઃ॥ ૩૦॥
તયા વિલસિતેષ્વેષુ ગુણેષુ ગુણવાનિવ ।
અન્તઃપ્રવિષ્ટઆભાતિ વિજ્ઞાનેન વિજૃમ્ભિતઃ ॥ ૩૧॥
યથા હ્યવહિતો વહ્નિર્દારુષ્વેકઃ સ્વયોનિષુ ।
નાનેવ ભાતિ વિશ્વાત્મા ભૂતેષુ ચ તથા પુમાન્॥ ૩૨॥
અસૌ ગુણમયૈર્ભાવૈર્ભૂતસૂક્ષ્મેન્દ્રિયાત્મભિઃ ।

સ્વનિર્મિતેષુ   નિર્વિષ્ટો   ભુઙ્ક્તે ભૂતેષુ તદ્ગુણાન્॥ ૩૩॥
ભાવયત્યેષ સત્ત્વેન લોકાન્ વૈ લોકભાવનઃ ।
લીલાવતારાનુરતો દેવતિર્યઙ્નરાદિષુ ॥ ૩૪॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે નૈમિષીયોપાખ્યાને દ્વિતીયોઽધ્યાયઃ॥ ૨॥

॥ ૐ નમો ભગવતે વાસુદેવાય॥

॥ તૃતીયોઽધ્યાયઃ॥
સૂત ઉવાચ
જગૃહે પૌરુષં રૂપં ભગવાન્ મહદાદિભિઃ ।
સમ્ભૂતં ષોડશકલમાદૌ લોકસિસૃક્ષયા॥ ૧॥
યસ્યામ્ભસિ શયાનસ્ય યોગનિદ્રાં વિતન્વતઃ ।
નાભિહ્રદામ્બુજાદાસીદ્બ્રહ્મા  વિશ્વસૃજાં પતિઃ॥ ૨॥
યસ્યાવયવસંસ્થાનૈઃ કલ્પિતો લોકવિસ્તરઃ ।
તદ્વૈ ભગવતો રૂપં વિશુદ્ધં સત્ત્વમૂર્જિતમ્  ॥ ૩॥
પશ્યન્ત્યદો રૂપમદભ્રચક્ષુષા
સહસ્રપાદોરુભુજાનનાદ્ભુતમ્ ।
સહસ્રમૂર્ધશ્રવણાક્ષિનાસિકં
સહસ્રમૌલ્યમ્બરકુણ્ડલોલ્લસત્॥ ૪॥
એતન્નાનાવતારાણાં નિધાનં બીજમવ્યયમ્ ।
યસ્યાંશાંશેન સૃજ્યન્તે દેવતિર્યઙ્નરાદયઃ ॥ ૫॥
સ એવ પ્રથમં દેવઃ કૌમારં સર્ગમાશ્રિતઃ ।
ચચાર દુશ્ચરં બ્રહ્મા બ્રહ્મચર્યમખણ્ડિતમ્॥ ૬॥
દ્વિતીયં તુ ભવાયાસ્ય રસાતલગતાં મહીમ્ ।
ઉદ્ધરિષ્યન્નુપાદત્ત યજ્ઞેશઃ સૌકરં વપુઃ॥ ૭॥
તૃતીયં ઋષિસર્ગં ચ દેવર્ષિત્વમુપેત્ય   સઃ ।

તન્ત્રં સાત્વતમાચષ્ટ નૈષ્કર્મ્યં કર્મણાં યતઃ॥ ૮॥
તુર્યે ધર્મકલાસર્ગે નરનારાયણાવૃષી ।
ભૂત્વાઽઽત્મોપશમોપેતમકરોદ્દુશ્ચરં  તપઃ॥ ૯॥
પઞ્ચમઃ કપિલો નામ સિદ્ધેશઃ કાલવિપ્લુતમ્ ।
પ્રોવાચાસુરયે સાઙ્ખ્યં તત્ત્વગ્રામવિનિર્ણયમ્॥ ૧૦॥
ષષ્ઠમત્રેરપત્યત્વં વૃતઃ પ્રાપ્તોઽનસૂયયા ।
આન્વીક્ષિકીમલર્કાય પ્રહ્લાદાદિભ્ય ઊચિવાન્॥ ૧૧॥
તતઃ સપ્તમઆકૂત્યાં રુચેર્યજ્ઞોઽભ્યજાયત ।
સ યામાદ્યૈઃ સુરગણૈરપાત્સ્વાયમ્ભુવાન્તરમ્॥ ૧૨॥
અષ્ટમે મેરુદેવ્યાં તુ નાભેર્જાત ઉરુક્રમઃ ।
દર્શયન્ વર્ત્મ ધીરાણાં સર્વાશ્રમનમસ્કૃતમ્॥ ૧૩॥
ઋષિભિર્યાચિતો ભેજે નવમં પાર્થિવં   વપુઃ ।
દુગ્ધેમામોષધીર્વિપ્રાસ્તેનાયં   સ ઉશત્તમઃ॥ ૧૪॥
રૂપં સ જગૃહે માત્સ્યં ચાક્ષુષોદધિસમ્પ્લવે ।
નાવ્યારોપ્ય મહીમય્યામપાદ્વૈવસ્વતં મનુમ્॥ ૧૫॥
સુરાસુરાણામુદધિં  મથ્નતાં મન્દરાચલમ્ ।
દધ્રે કમઠરૂપેણ પૃષ્ઠ એકાદશે વિભુઃ॥ ૧૬॥
ધાન્વન્તરં દ્વાદશમં ત્રયોદશમમેવ ચ ।
અપાયયત્સુરાનન્યાન્ મોહિન્યા મોહયન્ સ્ત્રિયા॥ ૧૭॥
ચતુર્દશં નારસિંહં   બિભ્રદ્દૈત્યેન્દ્રમૂર્જિતમ્   ।
દદાર કરજૈર્વક્ષસ્યેરકાં કટકૃદ્યથા॥ ૧૮॥
પઞ્ચદશં વામનકં કૃત્વાગાદધ્વરં  બલેઃ ।
પદત્રયં યાચમાનઃ પ્રત્યાદિત્સુસ્ત્રિવિષ્ટપમ્॥ ૧૯॥
અવતારે ષોડશમે પશ્યન્ બ્રહ્મદ્રુહો નૃપાન્ ।
ત્રિઃસપ્તકૃત્વઃ કુપિતો  નિઃક્ષત્રામકરોન્મહીમ્॥ ૨૦॥
તતઃ સપ્તદશે જાતઃ સત્યવત્યાં પરાશરાત્ ।
ચક્રે વેદતરોઃ શાખા દૃષ્ટ્વા પુંસોઽલ્પમેધસઃ॥ ૨૧॥

નરદેવત્વમાપન્નઃ સુરકાર્યચિકીર્ષયા ।
સમુદ્રનિગ્રહાદીનિ ચક્રે વીર્યાણ્યતઃ પરમ્॥ ૨૨॥
એકોનવિંશે   વિંશતિમે   વૃષ્ણિષુ પ્રાપ્ય જન્મની ।
રામકૃષ્ણાવિતિ ભુવો ભગવાનહરદ્ભરમ્॥ ૨૩॥
તતઃ કલૌ સમ્પ્રવૃત્તે સમ્મોહાય સુરદ્વિષામ્ ।
બુદ્ધો નામ્નાજનસુતઃ કીકટેષુ ભવિષ્યતિ॥ ૨૪॥
અથાસૌ યુગસન્ધ્યાયાં દસ્યુપ્રાયેષુ રાજસુ ।
જનિતા વિષ્ણુયશસો નામ્ના કલ્કિર્જગત્પતિઃ॥ ૨૫॥
અવતારા હ્યસઙ્ખ્યેયા હરેઃ સત્ત્વનિધેર્દ્વિજાઃ   ।
યથાવિદાસિનઃ કુલ્યાઃ સરસઃ સ્યુઃ સહસ્રશઃ॥ ૨૬॥
ઋષયો મનવો દેવા મનુપુત્રા મહૌજસઃ ।
કલાઃ સર્વે હરેરેવ સપ્રજાપતયસ્તથા॥ ૨૭॥
એતે ચાંશકલાઃ પુંસઃ કૃષ્ણસ્તુ ભગવાન્ સ્વયમ્ ।
ઇન્દ્રારિવ્યાકુલં લોકં મૃડયન્તિ યુગે યુગે॥ ૨૮॥
જન્મ ગુહ્યં ભગવતો ય એતત્પ્રયતો નરઃ ।
સાયં પ્રાતર્ગૃણન્ ભક્ત્યા દુઃખગ્રામાદ્વિમુચ્યતે॥ ૨૯॥
એતદ્રૂપં ભગવતો હ્યરૂપસ્ય ચિદાત્મનઃ ।
માયાગુણૈર્વિરચિતં   મહદાદિભિરાત્મનિ॥ ૩૦॥
યથા નભસિ મેઘૌઘો રેણુર્વા પાર્થિવોઽનિલે   ।
એવં દ્રષ્ટરિ દૃશ્યત્વમારોપિતમબુદ્ધિભિઃ॥ ૩૧॥
અતઃ પરં યદવ્યક્તમવ્યૂઢગુણવ્યૂહિતમ્ ।
અદૃષ્ટાશ્રુતવસ્તુત્વાત્સ જીવો યત્પુનર્ભવઃ॥ ૩૨॥
યત્રેમે સદસદ્રૂપે પ્રતિષિદ્ધે સ્વસંવિદા ।
અવિદ્યયાઽઽત્મનિ કૃતે ઇતિ તદ્બ્રહ્મદર્શનમ્॥ ૩૩॥
યદ્યેષોપરતા દેવી માયા વૈશારદી મતિઃ ।
સમ્પન્ન એવેતિ વિદુર્મહિમ્નિ સ્વે મહીયતે॥ ૩૪॥
એવં જન્માનિ કર્માણિ હ્યકર્તુરજનસ્ય ચ ।
વર્ણયન્તિ સ્મ કવયો વેદગુહ્યાનિ હૃત્પતેઃ॥ ૩૫॥

સ વા ઇદં વિશ્વમમોઘલીલઃ
સૃજત્યવત્યત્તિ ન સજ્જતેઽસ્મિન્ ।
ભૂતેષુ ચાન્તર્હિત   આત્મતન્ત્રઃ
ષાડ્વર્ગિકં   જિઘ્રતિ ષડ્ગુણેશઃ॥ ૩૬॥
ન ચાસ્ય કશ્ચિન્નિપુણેન ધાતુ-
રવૈતિ જન્તુઃ કુમનીષ ઊતીઃ ।
નામાનિ રૂપાણિ મનોવચોભિઃ
સન્તન્વતો નટચર્યામિવાજ્ઞઃ॥ ૩૭॥
સ વેદ ધાતુઃ પદવીં  પરસ્ય
દુરન્તવીર્યસ્ય રથાઙ્ગપાણેઃ  ।
યોઽમાયયા સન્તતયાનુવૃત્ત્યા
ભજેત તત્પાદસરોજગન્ધમ્॥ ૩૮॥
અથેહ ધન્યા ભગવન્ત ઇત્થં
યદ્વાસુદેવેઽખિલલોકનાથે ।
કુર્વન્તિ સર્વાત્મકમાત્મભાવં
ન યત્ર ભૂયઃ પરિવર્ત ઉગ્રઃ॥ ૩૯॥
ઇદં ભાગવતં નામ પુરાણં બ્રહ્મસમ્મિતમ્ ।
ઉત્તમશ્લોકચરિતં ચકાર ભગવાન્ ઋષિઃ॥ ૪૦॥
નિઃશ્રેયસાય લોકસ્ય ધન્યં સ્વસ્ત્યયનં મહત્ ।
તદિદં ગ્રાહયામાસ સુતમાત્મવતાં વરમ્॥ ૪૧॥
સર્વવેદેતિહાસાનાં સારં સારં સમુદ્ધૃતમ્ ।
સ તુ સંશ્રાવયામાસ મહારાજં પરીક્ષિતમ્॥ ૪૨॥
પ્રાયોપવિષ્ટં ગઙ્ગાયાં  પરીતં પરમર્ષિભિઃ   ।
કૃષ્ણે સ્વધામોપગતે ધર્મજ્ઞાનાદિભિઃ સહ॥ ૪૩॥
કલૌ નષ્ટદૃશામેષ પુરાણાર્કોઽધુનોદિતઃ ।
તત્ર કીર્તયતો વિપ્રા વિપ્રર્ષેર્ભૂરિતેજસઃ॥ ૪૪॥
અહં ચાધ્યગમં તત્ર નિવિષ્ટસ્તદનુગ્રહાત્ ।
સોઽહં વઃ શ્રાવયિષ્યામિ યથાધીતં યથામતિ॥ ૪૫॥

ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે નૈમિષીયોપાખ્યાને તૃતીયોઽધ્યાયઃ॥ ૩॥

॥ ૐ નમો ભગવતે વાસુદેવાય॥

॥ ચતુર્થોઽધ્યાયઃ॥
વ્યાસ ઉવાચ
ઇતિ બ્રુવાણં સંસ્તૂય મુનીનાં દીર્ઘસત્રિણામ્ ।
વૃદ્ધઃ કુલપતિઃ સૂતં બહ્વૃચઃ શૌનકોઽબ્રવીત્॥ ૧॥
શૌનક ઉવાચ
સૂત સૂત મહાભાગ વદ નો વદતાં વર ।
કથાં ભાગવતીં  પુણ્યાં યદાહ ભગવાઞ્છુકઃ ॥ ૨॥
કસ્મિન્ યુગે પ્રવૃત્તેયં સ્થાને વા કેન હેતુના ।
કુતઃ સઞ્ચોદિતઃ કૃષ્ણઃ કૃતવાન્ સંહિતાં મુનિઃ॥ ૩॥
તસ્ય પુત્રો મહાયોગી સમદૃઙ્નિર્વિકલ્પકઃ    ।
એકાન્તમતિરુન્નિદ્રો ગૂઢો મૂઢ ઇવેયતે॥ ૪॥
દૃષ્ટ્વાનુયાન્તમૃષિમાત્મજમપ્યનગ્નં
દેવ્યો હ્રિયા પરિદધુર્ન સુતસ્ય ચિત્રમ્ ।
તદ્વીક્ષ્ય પૃચ્છતિ મુનૌ જગદુસ્તવાસ્તિ
સ્ત્રીપુમ્ભિદા ન તુ સુતસ્ય વિવિક્તદૃષ્ટેઃ॥ ૫॥
કથમાલક્ષિતઃ પૌરૈઃ સમ્પ્રાપ્તઃ કુરુજાઙ્ગલાન્  ।
ઉન્મત્તમૂકજડવદ્વિચરન્ ગજસાહ્વયે॥ ૬॥
કથં વા પાણ્ડવેયસ્ય રાજર્ષેર્મુનિના સહ ।
સંવાદઃ સમભૂત્તાત યત્રૈષા સાત્વતી શ્રુતિઃ॥ ૭॥
સ ગોદોહનમાત્રં હિ ગૃહેષુ ગૃહમેધિનામ્ ।
અવેક્ષતે મહાભાગસ્તીર્થીકુર્વંસ્તદાશ્રમમ્॥ ૮॥
અભિમન્યુસુતં સૂત પ્રાહુર્ભાગવતોત્તમમ્ ।

તસ્ય જન્મ મહાશ્ચર્યં કર્માણિ ચ ગૃણીહિ નઃ॥ ૯॥
સ સમ્રાટ્ કસ્ય વા હેતોઃ પાણ્ડૂનાં માનવર્ધનઃ ।
પ્રાયોપવિષ્ટો ગઙ્ગાયામનાદૃત્યાધિરાટ્  શ્રિયમ્॥ ૧૦॥
નમન્તિ યત્પાદનિકેતમાત્મનઃ
શિવાય હાનીય ધનાનિ શત્રવઃ ।
કથં સ વીરઃ શ્રિયમઙ્ગ  દુસ્ત્યજાં
યુવૈષતોત્સ્રષ્ટુમહો સહાસુભિઃ॥ ૧૧॥
શિવાય લોકસ્ય ભવાય ભૂતયે
ય ઉત્તમશ્લોકપરાયણા જનાઃ ।
જીવન્તિ નાત્માર્થમસૌ પરાશ્રયં
મુમોચ નિર્વિદ્ય   કુતઃ કલેવરમ્॥ ૧૨॥
તત્સર્વં નઃ સમાચક્ષ્વ પૃષ્ટો યદિહ કિઞ્ચન ।
મન્યે ત્વાં વિષયે વાચાં સ્નાતમન્યત્ર છાન્દસાત્॥ ૧૩॥
સૂત ઉવાચ
દ્વાપરે સમનુપ્રાપ્તે તૃતીયે યુગપર્યયે ।
જાતઃ પરાશરાદ્યોગી વાસવ્યાં કલયા હરેઃ॥ ૧૪॥
સ કદાચિત્સરસ્વત્યા ઉપસ્પૃશ્ય જલં શુચિઃ ।
વિવિક્તદેશ આસીન ઉદિતે રવિમણ્ડલે॥ ૧૫॥
પરાવરજ્ઞઃ સ ઋષિઃ કાલેનાવ્યક્તરંહસા ।
યુગધર્મવ્યતિકરં પ્રાપ્તં ભુવિ યુગે યુગે॥ ૧૬॥
ભૌતિકાનાં ચ ભાવાનાં શક્તિહ્રાસં  ચ તત્કૃતમ્ ।
અશ્રદ્દધાનાન્ નિઃસત્ત્વાન્ દુર્મેધાન્ હ્રસિતાયુષઃ ॥ ૧૭॥
દુર્ભગાંશ્ચ જનાન્ વીક્ષ્ય મુનિર્દિવ્યેન   ચક્ષુષા ।
સર્વવર્ણાશ્રમાણાં યદ્દધ્યૌ હિતમમોઘદૃક્ ॥ ૧૮॥
ચાતુર્હોત્રં કર્મ શુદ્ધં પ્રજાનાં વીક્ષ્ય વૈદિકમ્ ।
વ્યદધાદ્યજ્ઞસન્તત્યૈ વેદમેકં ચતુર્વિધમ્  ॥ ૧૯॥
ઋગ્યજુઃસામાથર્વાખ્યા  વેદાશ્ચત્વાર ઉદ્ધૃતાઃ ।
ઇતિહાસપુરાણં ચ પઞ્ચમો વેદ ઉચ્યતે॥ ૨૦॥

તત્રર્ગ્વેદધરઃ પૈલઃ સામગો જૈમિનિઃ કવિઃ ।
વૈશમ્પાયન એવૈકો નિષ્ણાતો યજુષામુત ॥ ૨૧॥
અથર્વાઙ્ગિરસામાસીત્સુમન્તુર્દારુણો  મુનિઃ ।
ઇતિહાસપુરાણાનાં પિતા મે રોમહર્ષણઃ॥ ૨૨॥
ત એત ઋષયો વેદં સ્વં સ્વં વ્યસ્યન્નનેકધા ।
શિષ્યૈઃ પ્રશિષ્યૈસ્તચ્છિષ્યૈર્વેદાસ્તે શાખિનોઽભવન્॥ ૨૩॥
ત એવ વેદા દુર્મેધૈર્ધાર્યન્તે પુરુષૈર્યથા ।
એવં ચકાર ભગવાન્ વ્યાસઃ કૃપણવત્સલઃ॥ ૨૪॥
સ્ત્રીશૂદ્રદ્વિજબન્ધૂનાં ત્રયી ન શ્રુતિગોચરા ।
કર્મશ્રેયસિ મૂઢાનાં શ્રેય એવં ભવેદિહ ।
ઇતિ ભારતમાખ્યાનં કૃપયા મુનિના કૃતમ્॥ ૨૫॥
એવં પ્રવૃત્તસ્ય સદા ભૂતાનાં શ્રેયસિ દ્વિજાઃ ।
સર્વાત્મકેનાપિ યદા નાતુષ્યદ્ધૃદયં તતઃ॥ ૨૬॥
નાતિપ્રસીદદ્ધૃદયઃ સરસ્વત્યાસ્તટે શુચૌ ।
વિતર્કયન્ વિવિક્તસ્થ ઇદં ચોવાચ ધર્મવિત્॥ ૨૭॥
ધૃતવ્રતેન હિ મયા છન્દાંસિ ગુરવોઽગ્નયઃ ।
માનિતા નિર્વ્યલીકેન ગૃહીતં ચાનુશાસનમ્॥ ૨૮॥
ભારતવ્યપદેશેન હ્યામ્નાયાર્થશ્ચ દર્શિતઃ   ।
દૃશ્યતે યત્ર ધર્માદિ સ્ત્રીશૂદ્રાદિભિરપ્યુત॥ ૨૯॥
તથાપિ બત મે દૈહ્યો હ્યાત્મા ચૈવાત્મના વિભુઃ ।
અસમ્પન્ન ઇવાભાતિ બ્રહ્મવર્ચસ્યસત્તમઃ॥ ૩૦॥
કિં  વા ભાગવતા ધર્મા ન પ્રાયેણ નિરૂપિતાઃ ।
પ્રિયાઃ પરમહંસાનાં ત એવ હ્યચ્યુતપ્રિયાઃ॥ ૩૧॥
તસ્યૈવં ખિલમાત્માનં મન્યમાનસ્ય ખિદ્યતઃ ।
કૃષ્ણસ્ય નારદોઽભ્યાગાદાશ્રમં પ્રાગુદાહૃતમ્॥ ૩૨॥
તમભિજ્ઞાય સહસા પ્રત્યુત્થાયાગતં મુનિઃ ।
પૂજયામાસ વિધિવન્નારદં સુરપૂજિતમ્॥ ૩૩॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં

પ્રથમસ્કન્ધે નૈમિષીયોપાખ્યાને ચતુર્થોઽધ્યાયઃ॥ ૪॥

॥ ૐ નમો ભગવતે વાસુદેવાય॥

॥ પઞ્ચમોઽધ્યાયઃ॥
સૂત ઉવાચ
અથ તં સુખમાસીન ઉપાસીનં બૃહચ્છ્રવાઃ  ।
દેવર્ષિઃ   પ્રાહ વિપ્રર્ષિં  વીણાપાણિઃ સ્મયન્નિવ॥ ૧॥
નારદ ઉવાચ
પારાશર્ય મહાભાગ ભવતઃ કચ્ચિદાત્મના ।
પરિતુષ્યતિ શારીર આત્મા માનસ એવ વા॥ ૨॥
જિજ્ઞાસિતં સુસમ્પન્નમપિ તે મહદદ્ભુતમ્ ।
કૃતવાન્ ભારતં યસ્ત્વં સર્વાર્થપરિબૃંહિતમ્॥ ૩॥
જિજ્ઞાસિતમધીતં ચ યત્તદ્બ્રહ્મ સનાતનમ્ ।
અથાપિ શોચસ્યાત્માનમકૃતાર્થ ઇવ પ્રભો॥ ૪॥
વ્યાસ ઉવાચ
અસ્ત્યેવ મે સર્વમિદં ત્વયોક્તં
તથાપિ નાત્મા પરિતુષ્યતે મે ।
તન્મૂલમવ્યક્તમગાધબોધં
પૃચ્છામહે ત્વાત્મભવાત્મભૂતમ્॥ ૫॥
સ વૈ ભવાન્ વેદ સમસ્તગુહ્ય-

મુપાસિતો યત્પુરુષઃ પુરાણઃ ।
પરાવરેશો મનસૈવ વિશ્વં
સૃજત્યવત્યત્તિ ગુણૈરસઙ્ગઃ ॥ ૬॥
ત્વં પર્યટન્નર્ક ઇવ ત્રિલોકી-
મન્તશ્ચરો વાયુરિવાત્મસાક્ષી ।
પરાવરે બ્રહ્મણિ ધર્મતો વ્રતૈઃ
સ્નાતસ્ય મે ન્યૂનમલં વિચક્ષ્વ॥ ૭॥

શ્રીનારદ ઉવાચ
ભવતાનુદિતપ્રાયં યશો ભગવતોઽમલમ્ ।
યેનૈવાસૌ ન તુષ્યેત મન્યે તદ્દર્શનં ખિલમ્॥ ૮॥
યથા ધર્માદયશ્ચાર્થા મુનિવર્યાનુકીર્તિતાઃ   ।
ન તથા વાસુદેવસ્ય મહિમા હ્યનુવર્ણિતઃ  ॥ ૯॥
ન યદ્વચશ્ચિત્રપદં હરેર્યશો
જગત્પવિત્રં પ્રગૃણીત કર્હિચિત્   ।
તદ્વાયસં તીર્થમુશન્તિ માનસા
ન યત્ર હંસા નિરમન્ત્યુશિક્ક્ષયાઃ॥ ૧૦॥
તદ્વાગ્વિસર્ગો જનતાઘવિપ્લવો
યસ્મિન્ પ્રતિશ્લોકમબદ્ધવત્યપિ ।
નામાન્યનન્તસ્ય યશોઽઙ્કિતાનિ ય-
ચ્છૃણ્વન્તિ  ગાયન્તિ ગૃણન્તિ સાધવઃ॥ ૧૧॥
નૈષ્કર્મ્યમપ્યચ્યુતભાવવર્જિતં 
ન શોભતે જ્ઞાનમલં નિરઞ્જનમ્ ।
કુતઃ પુનઃ શશ્વદભદ્રમીશ્વરે
ન ચાર્પિતં   કર્મ યદપ્યકારણમ્॥ ૧૨॥
અથો મહાભાગ ભવાનમોઘદૃક્-
શુચિશ્રવાઃસત્યરતો ધૃતવ્રતઃ ।
ઉરુક્રમસ્યાખિલબન્ધમુક્તયે
સમાધિનાનુસ્મર તદ્વિચેષ્ટિતમ્॥ ૧૩॥
તતોઽન્યથા કિઞ્ચન યદ્વિવક્ષતઃ
પૃથગ્દૃશસ્તત્કૃતરૂપનામભિઃ ।
ન કુત્રચિત્ક્વાપિ ચ દુઃસ્થિતા મતિ-
ર્લભેત વાતાહતનૌરિવાસ્પદમ્॥ ૧૪॥
જુગુપ્સિતં ધર્મકૃતેઽનુશાસતઃ
સ્વભાવરક્તસ્ય મહાન્ વ્યતિક્રમઃ ।
યદ્વાક્યતો ધર્મ ઇતીતરઃ સ્થિતો
ન મન્યતે તસ્ય નિવારણં જનઃ॥ ૧૫॥

વિચક્ષણોઽસ્યાર્હતિ વેદિતું વિભો-
રનન્તપારસ્ય નિવૃત્તિતઃ સુખમ્ ।
પ્રવર્તમાનસ્ય ગુણૈરનાત્મન-
સ્તતો ભવાન્ દર્શય ચેષ્ટિતં વિભોઃ॥ ૧૬॥
ત્યક્ત્વા સ્વધર્મં ચરણામ્બુજં હરે-
ર્ભજન્નપક્વોઽથ પતેત્તતો યદિ ।
યત્ર ક્વ વાભદ્રમભૂદમુષ્ય કિં
કો વાર્થ આપ્તોઽભજતાં સ્વધર્મતઃ॥ ૧૭॥
તસ્યૈવ હેતોઃ પ્રયતેત કોવિદો
ન લભ્યતે યદ્ભ્રમતામુપર્યધઃ ।
તલ્લભ્યતે દુઃખવદન્યતઃ સુખં
કાલેન સર્વત્ર ગભીરરંહસા॥ ૧૮॥
ન વૈ જનો જાતુ કથઞ્ચનાવ્રજે-
ન્મુકુન્દસેવ્યન્યવદઙ્ગ   સંસૃતિમ્ ।
સ્મરન્ મુકુન્દાઙ્ઘ્ર્યુપગૂહનં   પુન-
ર્વિહાતુમિચ્છેન્ન   રસગ્રહો યતઃ॥ ૧૯॥
ઇદં હિ વિશ્વં ભગવાનિવેતરો
યતો જગત્સ્થાનનિરોધસમ્ભવાઃ ।
તદ્ધિ સ્વયં વેદ ભવાંસ્તથાપિ વૈ
પ્રાદેશમાત્રં ભવતઃ પ્રદર્શિતમ્  ॥ ૨૦॥
ત્વમાત્મનાઽઽત્માનમવેહ્યમોઘદૃક્-
પરસ્યપુંસઃ પરમાત્મનઃ કલામ્ ।
અજં પ્રજાતં જગતઃ શિવાય તન્-
મહાનુભાવાભ્યુદયોઽધિગણ્યતામ્॥ ૨૧॥
ઇદં હિ પુંસસ્તપસઃ શ્રુતસ્ય વા
સ્વિષ્ટસ્ય સૂક્તસ્ય ચ બુદ્ધિદત્તયોઃ ।
અવિચ્યુતોઽર્થઃ કવિભિર્નિરૂપિતો 
યદુત્તમશ્લોકગુણાનુવર્ણનમ્॥ ૨૨॥
અહં પુરાતીતભવેઽભવં મુને

દાસ્યાસ્તુ કસ્યાશ્ચન વેદવાદિનામ્ ।
નિરૂપિતો બાલક એવ યોગિનાં
શુશ્રૂષણે પ્રાવૃષિ નિર્વિવિક્ષતામ્  ॥ ૨૩॥
તે મય્યપેતાખિલચાપલેઽર્ભકે
દાન્તેઽધૃતક્રીડનકેઽનુવર્તિનિ   ।
ચક્રુઃ  કૃપાં યદ્યપિ તુલ્યદર્શનાઃ
શુશ્રૂષમાણે મુનયોઽલ્પભાષિણિ॥ ૨૪॥
ઉચ્છિષ્ટલેપાનનુમોદિતો દ્વિજૈઃ
સકૃત્સ્મ  ભુઞ્જે તદપાસ્તકિલ્બિષઃ ।
એવં પ્રવૃત્તસ્ય વિશુદ્ધચેતસ-
સ્તદ્ધર્મ એવાત્મરુચિઃ પ્રજાયતે॥ ૨૫॥
તત્રાન્વહં કૃષ્ણકથાઃ પ્રગાયતા-
મનુગ્રહેણાશ‍ૃણવં મનોહરાઃ ।
તાઃ શ્રદ્ધયા મેઽનુપદં વિશ‍ૃણ્વતઃ
પ્રિયશ્રવસ્યઙ્ગ  મમાભવદ્રુચિઃ॥ ૨૬॥
તસ્મિંસ્તદા   લબ્ધરુચેર્મહામુને
પ્રિયશ્રવસ્યાસ્ખલિતા મતિર્મમ ।
યયાહમેતત્સદસત્સ્વમાયયા
પશ્યે મયિ બ્રહ્મણિ કલ્પિતં પરે॥ ૨૭॥
ઇત્થં શરત્પ્રાવૃષિકાવૃતૂ હરે-
ર્વિશ  ‍ૃણ્વતો મેઽનુસવં યશોઽમલમ્ ।
સઙ્કીર્ત્યમાનં મુનિભિર્મહાત્મભિ-
ર્ભક્તિઃ પ્રવૃત્તાઽઽત્મરજસ્તમોઽપહા॥ ૨૮॥
તસ્યૈવં મેઽનુરક્તસ્ય પ્રશ્રિતસ્ય હતૈનસઃ ।
શ્રદ્દધાનસ્ય બાલસ્ય દાન્તસ્યાનુચરસ્ય ચ॥ ૨૯॥
જ્ઞાનં ગુહ્યતમં યત્તત્સાક્ષાદ્ભગવતોદિતમ્ ।
અન્વવોચન્ ગમિષ્યન્તઃ કૃપયા દીનવત્સલાઃ॥ ૩૦॥
યેનૈવાહં ભગવતો વાસુદેવસ્ય વેધસઃ ।
માયાનુભાવમવિદં યેન ગચ્છન્તિ તત્પદમ્॥ ૩૧॥

એતત્સંસૂચિતં બ્રહ્મંસ્તાપત્રયચિકિત્સિતમ્ ।
યદીશ્વરે ભગવતિ કર્મ બ્રહ્મણિ ભાવિતમ્॥ ૩૨॥
આમયો યશ્ચ ભૂતાનાં જાયતે યેન સુવ્રત ।
તદેવ હ્યામયં દ્રવ્યં ન પુનાતિ ચિકિત્સિતમ્॥ ૩૩॥
એવં નૃણાં ક્રિયાયોગાઃ સર્વે સંસૃતિહેતવઃ ।
ત એવાત્મવિનાશાય કલ્પન્તે કલ્પિતાઃ પરે॥ ૩૪॥
યદત્ર ક્રિયતે કર્મ ભગવત્પરિતોષણમ્ ।
જ્ઞાનં યત્તદધીનં હિ ભક્તિયોગસમન્વિતમ્॥ ૩૫॥
કુર્વાણા યત્ર કર્માણિ ભગવચ્છિક્ષયાસકૃત્ ।
ગૃણન્તિ ગુણનામાનિ કૃષ્ણસ્યાનુસ્મરન્તિ ચ॥ ૩૬॥
નમો ભગવતે તુભ્યં વાસુદેવાય ધીમહિ ।
પ્રદ્યુમ્નાયાનિરુદ્ધાય નમઃ સઙ્કર્ષણાય ચ॥ ૩૭॥
ઇતિ મૂર્ત્યભિધાનેન મન્ત્રમૂર્તિમમૂર્તિકમ્     ।
યજતે યજ્ઞપુરુષં સ સમ્યગ્દર્શનઃ પુમાન્॥ ૩૮॥
ઇમં સ્વનિગમં બ્રહ્મન્નવેત્ય મદનુષ્ઠિતમ્ ।
અદાન્મે જ્ઞાનમૈશ્વર્યં સ્વસ્મિન્ ભાવં ચ કેશવઃ॥ ૩૯॥
ત્વમપ્યદભ્રશ્રુતવિશ્રુતં વિભોઃ
સમાપ્યતે યેન વિદાં બુભુત્સિતમ્ ।
આખ્યાહિ/પ્રખ્યાહિ દુઃખૈર્મુહુરર્દિતાત્મનાં  
સઙ્ક્લેશનિર્વાણમુશન્તિ  નાન્યથા॥ ૪૦॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે વ્યાસનારદસંવાદે પઞ્ચમોઽધ્યાયઃ॥ ૫॥

॥ ૐ નમો ભગવતે વાસુદેવાય॥

॥ ષષ્ઠોઽધ્યાયઃ॥
સૂત ઉવાચ
એવં નિશમ્ય ભગવાન્ દેવર્ષેર્જન્મ કર્મ ચ ।
ભૂયઃ પપ્રચ્છ તં બ્રહ્મન્ વ્યાસઃ સત્યવતીસુતઃ॥ ૧॥
વ્યાસ ઉવાચ
ભિક્ષુભિર્વિપ્રવસિતે   વિજ્ઞાનાદેષ્ટૃભિસ્તવ  ।
વર્તમાનો વયસ્યાદ્યે તતઃ કિમકરોદ્ભવાન્॥ ૨॥
સ્વાયમ્ભુવ કયા વૃત્ત્યા વર્તિતં   તે પરં વયઃ ।
કથં ચેદમુદસ્રાક્ષીઃ કાલે પ્રાપ્તે કલેવરમ્॥ ૩॥
પ્રાક્કલ્પવિષયામેતાં સ્મૃતિં  તે સુરસત્તમ ।
ન હ્યેષ વ્યવધાત્કાલ એષ સર્વનિરાકૃતિઃ ॥ ૪॥
નારદ ઉવાચ
ભિક્ષુભિર્વિપ્રવસિતે   વિજ્ઞાનાદેષ્ટૃભિર્મમ  ।
વર્તમાનો વયસ્યાદ્યે તત એતદકારષમ્॥ ૫॥
એકાત્મજા મે જનની યોષિન્મૂઢા ચ કિઙ્કરી ।
મય્યાત્મજેઽનન્યગતૌ ચક્રે સ્નેહાનુબન્ધનમ્॥ ૬॥
સાસ્વતન્ત્રા ન કલ્પાઽઽસીદ્યોગક્ષેમં મમેચ્છતી ।
ઈશસ્ય હિ વશે લોકો યોષા દારુમયી યથા॥ ૭॥
અહં ચ તદ્બ્રહ્મકુલે ઊષિવાંસ્તદપેક્ષયા ।
દિગ્દેશકાલાવ્યુત્પન્નો બાલકઃ પઞ્ચહાયનઃ॥ ૮॥
એકદા નિર્ગતાં ગેહાદ્દુહન્તીં   નિશિ ગાં પથિ ।
સર્પોઽદશત્પદા સ્પૃષ્ટઃ કૃપણાં કાલચોદિતઃ॥ ૯॥
તદા તદહમીશસ્ય ભક્તાનાં શમભીપ્સતઃ ।
અનુગ્રહં મન્યમાનઃ પ્રાતિષ્ઠં દિશમુત્તરામ્॥ ૧૦॥
સ્ફીતાઞ્જનપદાંસ્તત્ર પુરગ્રામવ્રજાકરાન્ ।
ખેટખર્વટવાટીશ્ચ વનાન્યુપવનાનિ ચ॥ ૧૧॥
ચિત્રધાતુવિચિત્રાદ્રીનિભભગ્નભુજદ્રુમાન્ ।
જલાશયાઞ્છિવજલાન્નલિનીઃ સુરસેવિતાઃ॥ ૧૨॥

ચિત્રસ્વનૈઃ પત્રરથૈર્વિભ્રમદ્ભ્રમરશ્રિયઃ   ।
નલવેણુશરસ્તમ્બકુશકીચકગહ્વરમ્॥ ૧૩॥
એક એવાતિયાતોઽહમદ્રાક્ષં વિપિનં મહત્ ।
ઘોરં પ્રતિભયાકારં વ્યાલોલૂકશિવાજિરમ્॥ ૧૪॥
પરિશ્રાન્તેન્દ્રિયાત્માહં તૃટ્પરીતો બુભુક્ષિતઃ ।
સ્નાત્વા પીત્વા હ્રદે  નદ્યા ઉપસ્પૃષ્ટો ગતશ્રમઃ॥ ૧૫॥
તસ્મિન્નિર્મનુજેઽરણ્યે પિપ્પલોપસ્થઆસ્થિતઃ ।
આત્મનાઽઽત્માનમાત્મસ્થં યથાશ્રુતમચિન્તયમ્॥ ૧૬॥
ધ્યાયતશ્ચરણામ્ભોજં ભાવનિર્જિતચેતસા   ।
ઔત્કણ્ઠ્યાશ્રુકલાક્ષસ્ય હૃદ્યાસીન્મે શનૈર્હરિઃ॥ ૧૭॥
પ્રેમાતિભરનિર્ભિન્નપુલકાઙ્ગોઽતિનિર્વૃતઃ    ।
આનન્દસમ્પ્લવે લીનો નાપશ્યમુભયં મુને॥ ૧૮॥
રૂપં ભગવતો યત્તન્મનઃકાન્તં શુચાપહમ્ ।
અપશ્યન્ સહસોત્તસ્થે વૈક્લવ્યાદ્દુર્મના  ઇવ॥ ૧૯॥
દિદૃક્ષુસ્તદહં ભૂયઃ પ્રણિધાય મનો હૃદિ ।
વીક્ષમાણોઽપિ નાપશ્યમવિતૃપ્ત ઇવાતુરઃ॥ ૨૦॥
એવં યતન્તં વિજને મામાહાગોચરો ગિરામ્ ।
ગમ્ભીરશ્લક્ષ્ણયા વાચા શુચઃ પ્રશમયન્નિવ॥ ૨૧॥
હન્તાસ્મિઞ્જન્મનિ ભવાન્ ન માં દ્રષ્ટુમિહાર્હતિ  ।
અવિપક્વકષાયાણાં દુર્દર્શોઽહં કુયોગિનામ્॥ ૨૨॥
સકૃદ્યદ્દર્શિતં   રૂપમેતત્કામાય તેઽનઘ ।
મત્કામઃ શનકૈઃ સાધુ સર્વાન્ મુઞ્ચતિ હૃચ્છયાન્॥ ૨૩॥
સત્સેવયાદીર્ઘયા તે જાતા મયિ દૃઢા મતિઃ ।
હિત્વાવદ્યમિમં લોકં ગન્તા મજ્જનતામસિ॥ ૨૪॥
મતિર્મયિ નિબદ્ધેયં ન વિપદ્યેત કર્હિચિત્   ।
પ્રજાસર્ગનિરોધેઽપિ સ્મૃતિશ્ચ મદનુગ્રહાત્॥ ૨૫॥
એતાવદુક્ત્વોપરરામ તન્મહ-
દ્ભૂતં નભોલિઙ્ગમલિઙ્ગમીશ્વરમ્   ।

અહં ચ તસ્મૈ મહતાં મહીયસે
શીર્ષ્ણાવનામં વિદધેઽનુકમ્પિતઃ॥ ૨૬॥
નામાન્યનન્તસ્ય હતત્રપઃ પઠન્
ગુહ્યાનિ ભદ્રાણિ કૃતાનિ ચ સ્મરન્ ।
ગાં પર્યટંસ્તુષ્ટમના ગતસ્પૃહઃ
કાલં પ્રતીક્ષન્ વિમદો વિમત્સરઃ॥ ૨૭॥
એવં કૃષ્ણમતેર્બ્રહ્મન્નસક્તસ્યામલાત્મનઃ ।
કાલઃ પ્રાદુરભૂત્કાલે તડિત્સૌદામની યથા॥ ૨૮॥
પ્રયુજ્યમાને મયિ તાં શુદ્ધાં ભાગવતીં  તનુમ્ ।
આરબ્ધકર્મનિર્વાણો ન્યપતત્પાઞ્ચભૌતિકઃ॥ ૨૯॥
કલ્પાન્ત ઇદમાદાય શયાનેઽમ્ભસ્યુદન્વતઃ ।
શિશયિષોરનુપ્રાણં વિવિશેઽન્તરહં વિભોઃ॥ ૩૦॥
સહસ્રયુગપર્યન્ત ઉત્થાયેદં સિસૃક્ષતઃ ।
મરીચિમિશ્રા ઋષયઃ પ્રાણેભ્યોઽહં ચ જજ્ઞિરે॥ ૩૧॥
અન્તર્બહિશ્ચ લોકાંસ્ત્રીન્ પર્યેમ્યસ્કન્દિતવ્રતઃ ।
અનુગ્રહાન્મહાવિષ્ણોરવિઘાતગતિઃ ક્વચિત્॥ ૩૨॥
દેવદત્તામિમાં વીણાં સ્વરબ્રહ્મવિભૂષિતામ્ ।
મૂર્ચ્છયિત્વા હરિકથાં ગાયમાનશ્ચરામ્યહમ્॥ ૩૩॥
પ્રગાયતઃ સ્વવીર્યાણિ તીર્થપાદઃ પ્રિયશ્રવાઃ ।
આહૂત ઇવ મે શીઘ્રં દર્શનં યાતિ ચેતસિ॥ ૩૪॥
એતદ્ધ્યાતુરચિત્તાનાં માત્રાસ્પર્શેચ્છયા મુહુઃ  ।
ભવસિન્ધુપ્લવો દૃષ્ટો હરિચર્યાનુવર્ણનમ્॥ ૩૫॥
યમાદિભિર્યોગપથૈઃ કામલોભહતો મુહુઃ  ।
મુકુન્દસેવયા  યદ્વત્તથાઽઽત્માદ્ધા ન શામ્યતિ॥ ૩૬॥
સર્વં તદિદમાખ્યાતં યત્પૃષ્ટોઽહં ત્વયાનઘ ।
જન્મકર્મરહસ્યં મે ભવતશ્ચાત્મતોષણમ્॥ ૩૭॥
સૂત ઉવાચ
એવં સમ્ભાષ્ય ભગવાન્નારદો વાસવીસુતમ્ ।

આમન્ત્ર્ય વીણાં રણયન્ યયૌ યાદૃચ્છિકો મુનિઃ॥ ૩૮॥
અહો દેવર્ષિર્ધન્યોઽયં   યત્કીર્તિં  શાર્ઙ્ગધન્વનઃ  ।
ગાયન્ માદ્યન્નિદં તન્ત્ર્યા રમયત્યાતુરં જગત્॥ ૩૯॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે વ્યાસનારદસંવાદે ષષ્ઠોઽધ્યાયઃ॥ ૬॥

॥ ૐ નમો ભગવતે વાસુદેવાય॥

॥ સપ્તમોઽધ્યાયઃ॥
શૌનક ઉવાચ
નિર્ગતે નારદે સૂત ભગવાન્ બાદરાયણઃ ।
શ્રુતવાંસ્તદભિપ્રેતં તતઃ કિમકરોદ્વિભુઃ॥ ૧॥
સૂત ઉવાચ
બ્રહ્મનદ્યાં સરસ્વત્યામાશ્રમઃ પશ્ચિમે તટે ।
શમ્યાપ્રાસ ઇતિ પ્રોક્ત ઋષીણાં સત્રવર્ધનઃ॥ ૨॥
તસ્મિન્ સ્વ આશ્રમે વ્યાસો બદરીષણ્ડમણ્ડિતે ।
આસીનોઽપ ઉપસ્પૃશ્ય પ્રણિદધ્યૌ મનઃ સ્વયમ્॥ ૩॥
ભક્તિયોગેન મનસિ સમ્યક્ પ્રણિહિતેઽમલે ।
અપશ્યત્પુરુષં પૂર્વં માયાં ચ તદુપાશ્રયામ્॥ ૪॥
યયા સમ્મોહિતો જીવઆત્માનં ત્રિગુણાત્મકમ્ ।
પરોઽપિ મનુતેઽનર્થં તત્કૃતં ચાભિપદ્યતે॥ ૫॥
અનર્થોપશમં સાક્ષાદ્ભક્તિયોગમધોક્ષજે ।
લોકસ્યાજાનતો વિદ્વાંશ્ચક્રે સાત્વતસંહિતામ્॥ ૬॥
યસ્યાં વૈ શ્રૂયમાણાયાં કૃષ્ણે પરમપૂરુષે ।
ભક્તિરુત્પદ્યતે પુંસઃ શોકમોહભયાપહા॥ ૭॥
સ સંહિતાં ભાગવતીં  કૃત્વાનુક્રમ્ય  ચાત્મજમ્ ।
શુકમધ્યાપયામાસ નિવૃત્તિનિરતં મુનિઃ॥ ૮॥

શૌનક ઉવાચ
સ વૈ નિવૃત્તિનિરતઃ સર્વત્રોપેક્ષકો મુનિઃ ।
કસ્ય વા બૃહતીમેતામાત્મારામઃ સમભ્યસત્॥ ૯॥
સૂત ઉવાચ
આત્મારામાશ્ચ મુનયો નિર્ગ્રન્થા અપ્યુરુક્રમે ।
કુર્વન્ત્યહૈતુકીં  ભક્તિમિત્થમ્ભૂતગુણો હરિઃ॥ ૧૦॥
હરેર્ગુણાક્ષિપ્તમતિર્ભગવાન્ બાદરાયણિઃ ।
અધ્યગાન્મહદાખ્યાનં નિત્યં વિષ્ણુજનપ્રિયઃ॥ ૧૧॥
પરીક્ષિતોઽથ રાજર્ષેર્જન્મકર્મવિલાપનમ્ ।
સંસ્થાં ચ પાણ્ડુપુત્રાણાં વક્ષ્યે કૃષ્ણકથોદયમ્॥ ૧૨॥
યદા મૃધે કૌરવસૃઞ્જયાનાં
વીરેષ્વથો વીરગતિં  ગતેષુ ।
વૃકોદરાવિદ્ધગદાભિમર્શ-
ભગ્નોરુદણ્ડે ધૃતરાષ્ટ્રપુત્રે॥ ૧૩॥
ભર્તુઃ પ્રિયં દ્રૌણિરિતિ સ્મ પશ્યન્
કૃષ્ણાસુતાનાં સ્વપતાં શિરાંસિ ।
ઉપાહરદ્વિપ્રિયમેવ તસ્ય
જુગુપ્સિતં કર્મ વિગર્હયન્તિ॥ ૧૪॥
માતા શિશૂનાં નિધનં સુતાનાં
નિશમ્ય ઘોરં પરિતપ્યમાના ।
તદારુદદ્બાષ્પકલાકુલાક્ષી
તાં સાન્ત્વયન્નાહ કિરીટમાલી॥ ૧૫॥
તદા શુચસ્તે પ્રમૃજામિ ભદ્રે
યદ્બ્રહ્મબન્ધોઃ શિર આતતાયિનઃ ।
ગાણ્ડીવમુક્તૈર્વિશિખૈરુપાહરે 
ત્વાઽઽક્રમ્ય યત્સ્નાસ્યસિ દગ્ધપુત્રા॥ ૧૬॥
ઇતિ પ્રિયાં વલ્ગુવિચિત્રજલ્પૈઃ
સ સાન્ત્વયિત્વાચ્યુતમિત્રસૂતઃ ।

અન્વાદ્રવદ્દંશિત  ઉગ્રધન્વા
કપિધ્વજો ગુરુપુત્રં રથેન॥ ૧૭॥
તમાપતન્તં સ વિલક્ષ્ય દૂરાત્
કુમારહોદ્વિગ્નમના રથેન ।
પરાદ્રવત્પ્રાણપરીપ્સુરુર્વ્યાં
યાવદ્ગમં રુદ્રભયાદ્યથાર્કઃ॥ ૧૮॥
યદાશરણમાત્માનમૈક્ષત શ્રાન્તવાજિનમ્ ।
અસ્ત્રં બ્રહ્મશિરો મેને આત્મત્રાણં દ્વિજાત્મજઃ॥ ૧૯॥
અથોપસ્પૃશ્ય સલિલં સન્દધે તત્સમાહિતઃ ।
અજાનન્નુપસંહારં પ્રાણકૃચ્છ્ર ઉપસ્થિતે॥ ૨૦॥
તતઃ પ્રાદુષ્કૃતં તેજઃ પ્રચણ્ડં સર્વતો દિશમ્ ।
પ્રાણાપદમભિપ્રેક્ષ્ય વિષ્ણું જિષ્ણુરુવાચ હ॥ ૨૧॥
અર્જુન  ઉવાચ
કૃષ્ણ કૃષ્ણ મહાભાગ ભક્તાનામભયઙ્કર ।
ત્વમેકો દહ્યમાનાનામપવર્ગોઽસિ સંસૃતેઃ॥ ૨૨॥
ત્વમાદ્યઃ પુરુષઃ સાક્ષાદીશ્વરઃ પ્રકૃતેઃ પરઃ ।
માયાં વ્યુદસ્ય ચિચ્છક્ત્યા કૈવલ્યે સ્થિતઆત્મનિ॥ ૨૩॥
સ એવ જીવલોકસ્ય માયામોહિતચેતસઃ ।
વિધત્સે સ્વેન વીર્યેણ શ્રેયો ધર્માદિલક્ષણમ્॥ ૨૪॥
તથાયં ચાવતારસ્તે ભુવો ભારજિહીર્ષયા ।
સ્વાનાં ચાનન્યભાવાનામનુધ્યાનાય ચાસકૃત્॥ ૨૫॥
કિમિદં સ્વિત્કુતો વેતિ દેવદેવ ન વેદ્મ્યહમ્ ।
સર્વતોમુખમાયાતિ તેજઃ પરમદારુણમ્॥ ૨૬॥
શ્રીભગવાનુવાચ
વેત્થેદં દ્રોણપુત્રસ્ય બ્રાહ્મમસ્ત્રં પ્રદર્શિતમ્   ।
નૈવાસૌ વેદ સંહારં પ્રાણબાધ ઉપસ્થિતે॥ ૨૭॥
ન હ્યસ્યાન્યતમં કિઞ્ચિદસ્ત્રં પ્રત્યવકર્શનમ્ ।
જહ્યસ્ત્રતેજ ઉન્નદ્ધમસ્ત્રજ્ઞો હ્યસ્ત્રતેજસા॥ ૨૮॥

સૂત ઉવાચ
શ્રુત્વા ભગવતા પ્રોક્તં ફાલ્ગુનઃ પરવીરહા ।
સ્પૃષ્ટ્વાપસ્તં પરિક્રમ્ય બ્રાહ્મં બ્રાહ્માય સન્દધે॥ ૨૯॥
સંહત્યાન્યોન્યમુભયોસ્તેજસી શરસંવૃતે ।
આવૃત્ય રોદસી ખં ચ વવૃધાતેઽર્કવહ્નિવત્॥ ૩૦॥
દૃષ્ટ્વાસ્ત્રતેજસ્તુ તયોસ્ત્રીંલ્લોકાન્  પ્રદહન્ મહત્ ।
દહ્યમાનાઃ પ્રજાઃ સર્વાઃ સાંવર્તકમમંસત॥ ૩૧॥
પ્રજોપદ્રવમાલક્ષ્ય લોકવ્યતિકરં ચ તમ્ ।
મતં ચ વાસુદેવસ્ય સઞ્જહારાર્જુનો  દ્વયમ્॥ ૩૨॥
તતઆસાદ્ય તરસા દારુણં ગૌતમીસુતમ્ ।
બબન્ધામર્ષતામ્રાક્ષઃ પશું રશનયા યથા॥ ૩૩॥
શિબિરાય નિનીષન્તં દામ્ના બદ્ધ્વા રિપું બલાત્ ।
પ્રાહાર્જુનં  પ્રકુપિતો  ભગવાનમ્બુજેક્ષણઃ॥ ૩૪॥
મૈનં પાર્થાર્હસિ ત્રાતું બ્રહ્મબન્ધુમિમં જહિ ।
યોઽસાવનાગસઃ સુપ્તાનવધીન્નિશિ બાલકાન્॥ ૩૫॥
મત્તં પ્રમત્તમુન્મત્તં સુપ્તં બાલં સ્ત્રિયં જડમ્ ।
પ્રપન્નં વિરથં ભીતં ન રિપું હન્તિ ધર્મવિત્॥ ૩૬॥
સ્વપ્રાણાન્ યઃ પરપ્રાણૈઃ પ્રપુષ્ણાત્યઘૃણઃ ખલઃ ।
તદ્વધસ્તસ્ય હિ શ્રેયો યદ્દોષાદ્યાત્યધઃ પુમાન્॥ ૩૭॥
પ્રતિશ્રુતં ચ ભવતા પાઞ્ચાલ્યૈ શ‍ૃણ્વતો મમ ।
આહરિષ્યે શિરસ્તસ્ય યસ્તે માનિનિ પુત્રહા॥ ૩૮॥
તદસૌ વધ્યતાં પાપ આતતાય્યાત્મબન્ધુહા ।
ભર્તુશ્ચ વિપ્રિયં વીર કૃતવાન્ કુલપાંસનઃ॥ ૩૯॥
એવં પરીક્ષતા ધર્મં પાર્થઃ કૃષ્ણેન ચોદિતઃ ।
નૈચ્છદ્ધન્તું ગુરુસુતં યદ્યપ્યાત્મહનં મહાન્॥ ૪૦॥
અથોપેત્ય સ્વશિબિરં ગોવિન્દપ્રિયસારથિઃ ।
ન્યવેદયત્તં પ્રિયાયૈ શોચન્ત્યા આત્મજાન્ હતાન્॥ ૪૧॥
તથાઽઽહૃતં પશુવત્પાશબદ્ધમવાઙ્મુખં કર્મજુગુપ્સિતેન ।

નિરીક્ષ્ય કૃષ્ણાપકૃતં ગુરોઃ સુતં વામસ્વભાવા કૃપયા નનામ ચ॥ ૪૨॥
ઉવાચ ચાસહન્ત્યસ્ય બન્ધનાનયનં સતી ।
મુચ્યતાં મુચ્યતામેષ બ્રાહ્મણો નિતરાં ગુરુઃ॥ ૪૩॥
સરહસ્યો ધનુર્વેદઃ સવિસર્ગોપસંયમઃ ।
અસ્ત્રગ્રામશ્ચ ભવતા શિક્ષિતો યદનુગ્રહાત્॥ ૪૪॥
સ એષ ભગવાન્ દ્રોણઃ પ્રજારૂપેણ વર્તતે ।
તસ્યાત્મનોઽર્ધં પત્ન્યાસ્તે નાન્વગાદ્વીરસૂઃ કૃપી॥ ૪૫॥
તદ્ધર્મજ્ઞ મહાભાગ ભવદ્ભિર્ગૌરવં કુલમ્ ।
વૃજિનં નાર્હતિ પ્રાપ્તું પૂજ્યં વન્દ્યમભીક્ષ્ણશઃ॥ ૪૬॥
મા રોદીદસ્ય જનની ગૌતમી પતિદેવતા ।
યથાહં મૃતવત્સાઽઽર્તા રોદિમ્યશ્રુમુખી મુહુઃ ॥ ૪૭॥
યૈઃ કોપિતં બ્રહ્મકુલં રાજન્યૈરજિતાત્મભિઃ ।
તત્કુલં પ્રદહત્યાશુ સાનુબન્ધં શુચાર્પિતમ્  ॥ ૪૮॥
સૂત ઉવાચ
ધર્મ્યં ન્યાય્યં સકરુણં નિર્વ્યલીકં સમં મહત્ ।
રાજા ધર્મસુતો રાજ્ઞ્યાઃ પ્રત્યનન્દદ્વચો દ્વિજાઃ॥ ૪૯॥
નકુલઃ સહદેવશ્ચ યુયુધાનો ધનઞ્જયઃ ।
ભગવાન્ દેવકીપુત્રો યે ચાન્યે યાશ્ચ યોષિતઃ॥ ૫૦॥
તત્રાહામર્ષિતો   ભીમસ્તસ્ય શ્રેયાન્ વધઃ સ્મૃતઃ ।
ન ભર્તુર્નાત્મનશ્ચાર્થે યોઽહન્ સુપ્તાન્ શિશૂન્ વૃથા॥ ૫૧॥
નિશમ્ય ભીમગદિતં દ્રૌપદ્યાશ્ચ ચતુર્ભુજઃ ।
આલોક્ય વદનં સખ્યુરિદમાહ હસન્નિવ॥ ૫૨॥
શ્રીકૃષ્ણ ઉવાચ
બ્રહ્મબન્ધુર્ન હન્તવ્યઆતતાયી વધાર્હણઃ ।
મયૈવોભયમામ્નાતં પરિપાહ્યનુશાસનમ્॥ ૫૩॥
કુરુ પ્રતિશ્રુતં સત્યં યત્તત્સાન્ત્વયતા પ્રિયામ્ ।
પ્રિયં ચ ભીમસેનસ્ય પાઞ્ચાલ્યા મહ્યમેવ ચ॥ ૫૪॥
સૂત ઉવાચ

અર્જુનઃ  સહસાઽઽજ્ઞાય હરેર્હાર્દમથાસિના ।
મણિં  જહાર મૂર્ધન્યં દ્વિજસ્ય સહમૂર્ધજમ્॥ ૫૫॥
વિમુચ્ય રશનાબદ્ધં બાલહત્યાહતપ્રભમ્ ।
તેજસા મણિના હીનં શિબિરાન્નિરયાપયત્॥ ૫૬॥
વપનં દ્રવિણાદાનં સ્થાનાન્નિર્યાપણં તથા ।
એષ હિ બ્રહ્મબન્ધૂનાં વધો નાન્યોઽસ્તિ દૈહિકઃ॥ ૫૭॥
પુત્રશોકાતુરાઃ સર્વે પાણ્ડવાઃ સહ કૃષ્ણયા ।
સ્વાનાં મૃતાનાં યત્કૃત્યં ચક્રુર્નિર્હરણાદિકમ્   ॥ ૫૮॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે દ્રૌણિનિગ્રહો નામ સપ્તમોઽધ્યાયઃ॥ ૭॥

॥ ૐ નમો ભગવતે વાસુદેવાય॥

॥ અષ્ટમોઽધ્યયઃ॥
સૂત ઉવાચ
અથ તે સમ્પરેતાનાં સ્વાનામુદકમિચ્છતામ્ ।
દાતું સકૃષ્ણા ગઙ્ગાયાં  પુરસ્કૃત્ય યયુઃ સ્ત્રિયઃ॥ ૧॥
તે નિનીયોદકં સર્વે વિલપ્ય ચ ભૃશં પુનઃ ।
આપ્લુતા હરિપાદાબ્જરજઃપૂતસરિજ્જલે॥ ૨॥
તત્રાસીનં કુરુપતિં  ધૃતરાષ્ટ્રં સહાનુજમ્ ।
ગાન્ધારીં  પુત્રશોકાર્તાં પૃથાં કૃષ્ણાં ચ માધવઃ॥ ૩॥
સાન્ત્વયામાસ મુનિભિર્હતબન્ધૂઞ્શુચાર્પિતાન્   ।
ભૂતેષુ કાલસ્ય ગતિં  દર્શયન્નપ્રતિક્રિયામ્॥ ૪॥
સાધયિત્વાજાતશત્રોઃ સ્વં રાજ્યં કિતવૈર્હૃતમ્  ।
ઘાતયિત્વાસતો રાજ્ઞઃ કચસ્પર્શક્ષતાયુષઃ॥ ૫॥
યાજયિત્વાશ્વમેધૈસ્તં ત્રિભિરુત્તમકલ્પકૈઃ ।
તદ્યશઃ પાવનં દિક્ષુ શતમન્યોરિવાતનોત્॥ ૬॥

આમન્ત્ર્ય પાણ્ડુપુત્રાંશ્ચ શૈનેયોદ્ધવસંયુતઃ ।
દ્વૈપાયનાદિભિર્વિપ્રૈઃ   પૂજિતૈઃ પ્રતિપૂજિતઃ॥ ૭॥
ગન્તું કૃતમતિર્બ્રહ્મન્ દ્વારકાં રથમાસ્થિતઃ ।
ઉપલેભેઽભિધાવન્તીમુત્તરાં ભયવિહ્વલામ્॥ ૮॥
ઉત્તરોવાચ
પાહિ પાહિ મહાયોગિન્ દેવદેવ જગત્પતે ।
નાન્યં ત્વદભયં પશ્યે યત્ર મૃત્યુઃ પરસ્પરમ્॥ ૯॥
અભિદ્રવતિ મામીશ શરસ્તપ્તાયસો વિભો ।
કામં દહતુ માં નાથ મા મે ગર્ભો નિપાત્યતામ્॥ ૧૦॥
સૂત ઉવાચ
ઉપધાર્ય વચસ્તસ્યા ભગવાન્ ભક્તવત્સલઃ ।
અપાણ્ડવમિદં કર્તું દ્રૌણેરસ્ત્રમબુધ્યત॥ ૧૧॥
તર્હ્યેવાથ મુનિશ્રેષ્ઠ પાણ્ડવાઃ પઞ્ચ સાયકાન્ ।
આત્મનોઽભિમુખાન્ દીપ્તાનાલક્ષ્યાસ્ત્રાણ્યુપાદદુઃ॥ ૧૨॥
વ્યસનં વીક્ષ્ય તત્તેષામનન્યવિષયાત્મનામ્ ।
સુદર્શનેન સ્વાસ્ત્રેણ સ્વાનાં રક્ષાં વ્યધાદ્વિભુઃ॥ ૧૩॥
અન્તઃસ્થઃ સર્વભૂતાનામાત્મા યોગેશ્વરો હરિઃ ।
સ્વમાયયાવૃણોદ્ગર્ભં વૈરાટ્યાઃ કુરુતન્તવે॥ ૧૪॥
યદ્યપ્યસ્ત્રં બ્રહ્મશિરસ્ત્વમોઘં ચાપ્રતિક્રિયમ્ ।
વૈષ્ણવં તેજ આસાદ્ય સમશામ્યદ્ભૃગૂદ્વહ॥ ૧૫॥
મા મંસ્થા હ્યેતદાશ્ચર્યં સર્વાશ્ચર્યમયેઽચ્યુતે ।
ય ઇદં માયયા દેવ્યા સૃજત્યવતિ હન્ત્યજઃ॥ ૧૬॥
બ્રહ્મતેજોવિનિર્મુક્તૈરાત્મજૈઃ સહ કૃષ્ણયા ।
પ્રયાણાભિમુખં કૃષ્ણમિદમાહ પૃથા સતી॥ ૧૭॥
કુન્ત્યુવાચ
નમસ્યે પુરુષં ત્વાદ્યમીશ્વરં પ્રકૃતેઃ પરમ્ ।
અલક્ષ્યં સર્વભૂતાનામન્તર્બહિરવસ્થિતમ્॥ ૧૮॥

માયાજવનિકાચ્છન્નમજ્ઞાધોક્ષજમવ્યયમ્ ।
ન લક્ષ્યસે મૂઢદૃશા નટો નાટ્યધરો યથા॥ ૧૯॥
તથા પરમહંસાનાં મુનીનામમલાત્મનામ્ ।
ભક્તિયોગવિધાનાર્થં કથં પશ્યેમ હિ સ્ત્રિયઃ॥ ૨૦॥
કૃષ્ણાય વાસુદેવાય દેવકીનન્દનાય ચ ।
નન્દગોપકુમારાય ગોવિન્દાય નમો નમઃ॥ ૨૧॥
નમઃ પઙ્કજનાભાય નમઃ પઙ્કજમાલિને ।
નમઃ પઙ્કજનેત્રાય નમસ્તે પઙ્કજાઙ્ઘ્રયે ॥ ૨૨॥
યથા હૃષીકેશ ખલેન દેવકી
કંસેન રુદ્ધાતિચિરં શુચાર્પિતા   ।
વિમોચિતાહં ચ સહાત્મજા વિભો
ત્વયૈવ નાથેન મુહુર્વિપદ્ગણાત્   ॥ ૨૩॥
વિષાન્મહાગ્નેઃ પુરુષાદદર્શના-
દસત્સભાયા વનવાસકૃચ્છ્રતઃ  ।
મૃધે મૃધેઽનેકમહારથાસ્ત્રતો
દ્રૌણ્યસ્ત્રતશ્ચાસ્મ હરેઽભિરક્ષિતાઃ॥ ૨૪॥
વિપદઃ સન્તુ નઃ શશ્વત્તત્ર તત્ર જગદ્ગુરો ।
ભવતો દર્શનં યત્સ્યાદપુનર્ભવદર્શનમ્॥ ૨૫॥
જન્મૈશ્વર્યશ્રુતશ્રીભિરેધમાનમદઃ પુમાન્ ।
નૈવાર્હત્યભિધાતું વૈ ત્વામકિઞ્ચનગોચરમ્॥ ૨૬॥
નમોઽકિઞ્ચનવિત્તાય નિવૃત્તગુણવૃત્તયે ।
આત્મારામાય શાન્તાય કૈવલ્યપતયે નમઃ॥ ૨૭॥
મન્યે ત્વાં કાલમીશાનમનાદિનિધનં વિભુમ્ ।
સમં ચરન્તં સર્વત્ર ભૂતાનાં યન્મિથઃ કલિઃ॥ ૨૮॥
ન વેદ કશ્ચિદ્ભગવંશ્ચિકીર્ષિતં 
તવેહમાનસ્ય નૃણાં વિડમ્બનમ્ ।
ન યસ્ય કશ્ચિદ્દયિતોઽસ્તિ કર્હિચિ  -
દ્દ્વેષ્યશ્ચ  યસ્મિન્વિષમા મતિર્નૃણામ્॥ ૨૯॥

જન્મ કર્મ ચ વિશ્વાત્મન્નજસ્યાકર્તુરાત્મનઃ ।
તિર્યઙ્નૃર્ષિષુ    યાદઃસુ તદત્યન્તવિડમ્બનમ્॥ ૩૦॥
ગોપ્યાદદે ત્વયિ કૃતાગસિ દામ તાવ-
દ્યા તે દશાશ્રુકલિલાઞ્જનસમ્ભ્રમાક્ષમ્ ।
વક્ત્રં નિનીય ભયભાવનયા સ્થિતસ્ય
સા માં વિમોહયતિ ભીરપિ યદ્બિભેતિ॥ ૩૧॥
કેચિદાહુરજં  જાતં પુણ્યશ્લોકસ્ય કીર્તયે ।
યદોઃ પ્રિયસ્યાન્વવાયે મલયસ્યેવ ચન્દનમ્॥ ૩૨॥
અપરે વસુદેવસ્ય દેવક્યાં યાચિતોઽભ્યગાત્ ।
અજસ્ત્વમસ્ય ક્ષેમાય વધાય ચ સુરદ્વિષામ્॥ ૩૩॥
ભારાવતારણાયાન્યે ભુવો નાવ ઇવોદધૌ ।
સીદન્ત્યા ભૂરિભારેણ જાતો હ્યાત્મભુવાર્થિતઃ  ॥ ૩૪॥
ભવેઽસ્મિન્ ક્લિશ્યમાનાનામવિદ્યાકામકર્મભિઃ ।
શ્રવણસ્મરણાર્હાણિ કરિષ્યન્નિતિ કેચન॥ ૩૫॥
શ‍ૃણ્વન્તિ ગાયન્તિ ગૃણન્ત્યભીક્ષ્ણશઃ
સ્મરન્તિ નન્દન્તિ તવેહિતં જનાઃ ।
ત એવ પશ્યન્ત્યચિરેણ તાવકં
ભવપ્રવાહોપરમં પદામ્બુજમ્॥ ૩૬॥
અપ્યદ્ય નસ્ત્વં સ્વકૃતેહિત પ્રભો
જિહાસસિ સ્વિત્સુહૃદોઽનુજીવિનઃ ।
યેષાં ન ચાન્યદ્ભવતઃ પદામ્બુજા-

ત્પરાયણં રાજસુ યોજિતાંહસામ્॥ ૩૭॥
કે વયં નામરૂપાભ્યાં યદુભિઃ સહ પાણ્ડવાઃ ।
ભવતોઽદર્શનં યર્હિ  હૃષીકાણામિવેશિતુઃ॥ ૩૮॥
નેયં શોભિષ્યતે તત્ર યથેદાનીં  ગદાધર ।
ત્વત્પદૈરઙ્કિતા ભાતિ સ્વલક્ષણવિલક્ષિતૈઃ॥ ૩૯॥
ઇમે જનપદાઃ સ્વૃદ્ધાઃ સુપક્વૌષધિવીરુધઃ ।
વનાદ્રિનદ્યુદન્વન્તો હ્યેધન્તે તવ વીક્ષિતૈઃ॥ ૪૦॥

અથ વિશ્વેશ વિશ્વાત્મન્ વિશ્વમૂર્તે સ્વકેષુ મે ।
સ્નેહપાશમિમં છિન્ધિ દૃઢં પાણ્ડુષુ વૃષ્ણિષુ॥ ૪૧॥
ત્વયિ મેઽનન્યવિષયા મતિર્મધુપતેઽસકૃત્ ।
રતિમુદ્વહતાદદ્ધા ગઙ્ગેવૌઘમુદન્વતિ ॥ ૪૨॥
શ્રીકૃષ્ણ કૃષ્ણસખ વૃષ્ણ્યૃષભાવનિધ્રુગ્-
રાજન્યવંશદહનાનપવર્ગવીર્ય ।
ગોવિન્દ ગોદ્વિજસુરાર્તિહરાવતાર 
યોગેશ્વરાખિલગુરો ભગવન્ નમસ્તે॥ ૪૩॥
સૂત ઉવાચ
પૃથયેત્થં કલપદૈઃ પરિણૂતાખિલોદયઃ ।
મન્દં જહાસ વૈકુણ્ઠો મોહયન્નિવ માયયા॥ ૪૪॥
તાં બાઢમિત્યુપામન્ત્ર્ય પ્રવિશ્ય ગજસાહ્વયમ્ ।
સ્ત્રિયશ્ચ સ્વપુરં યાસ્યન્ પ્રેમ્ણા રાજ્ઞા નિવારિતઃ॥ ૪૫॥
વ્યાસાદ્યૈરીશ્વરેહાજ્ઞૈઃ કૃષ્ણેનાદ્ભુતકર્મણા ।
પ્રબોધિતોઽપીતિહાસૈર્નાબુધ્યત શુચાર્પિતઃ  ॥ ૪૬॥
આહ રાજા ધર્મસુતશ્ચિન્તયન્ સુહૃદાં વધમ્ ।
પ્રાકૃતેનાત્મના વિપ્રાઃ સ્નેહમોહવશં ગતઃ॥ ૪૭॥
અહો મે પશ્યતાજ્ઞાનં હૃદિ રૂઢં દુરાત્મનઃ ।
પારક્યસ્યૈવ દેહસ્ય બહ્વ્યો મેઽક્ષૌહિણીર્હતાઃ॥ ૪૮॥
બાલદ્વિજસુહૃન્મિત્રપિતૃભ્રાતૃગુરુદ્રુહઃ ।
ન મે સ્યાન્નિરયાન્મોક્ષો હ્યપિ વર્ષાયુતાયુતૈઃ॥ ૪૯॥
નૈનો રાજ્ઞઃ પ્રજાભર્તુર્ધર્મયુદ્ધે વધો દ્વિષામ્ ।
ઇતિ મે ન તુ બોધાય કલ્પતે શાસનં વચઃ॥ ૫૦॥
સ્ત્રીણાં મદ્ધતબન્ધૂનાં દ્રોહો યોઽસાવિહોત્થિતઃ ।
કર્મભિર્ગૃહમેધીયૈર્નાહં કલ્પો વ્યપોહિતુમ્॥ ૫૧॥
યથા પઙ્કેન પઙ્કામ્ભઃ સુરયા વા સુરાકૃતમ્ ।
ભૂતહત્યાં તથૈવૈકાં ન યજ્ઞૈર્માર્ષ્ટુમર્હતિ ॥ ૫૨॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં

પ્રથમસ્કન્ધે કુન્તીસ્તુતિર્યુધિષ્ઠિરાનુતાપો  નામાષ્ટમોઽધ્યાયઃ॥ ૮॥

॥ ૐ નમો ભગવતે વાસુદેવાય॥

॥ નવમોઽધ્યાયઃ॥
સૂત ઉવાચ
ઇતિ ભીતઃ પ્રજાદ્રોહાત્સર્વધર્મવિવિત્સયા ।
તતો વિનશનં પ્રાગાદ્યત્ર દેવવ્રતોઽપતત્॥ ૧॥
તદા તે ભ્રાતરઃ સર્વે સદશ્વૈઃ સ્વર્ણભૂષિતૈઃ ।
અન્વગચ્છન્ રથૈર્વિપ્રા   વ્યાસધૌમ્યાદયસ્તથા॥ ૨॥
ભગવાનપિ વિપ્રર્ષે રથેન સધનઞ્જયઃ ।
સ તૈર્વ્યરોચત નૃપઃ કુબેર ઇવ ગુહ્યકૈઃ॥ ૩॥
દૃષ્ટ્વા નિપતિતં ભૂમૌ દિવશ્ચ્યુતમિવામરમ્ ।
પ્રણેમુઃ પાણ્ડવા ભીષ્મં સાનુગાઃ સહ ચક્રિણા॥ ૪॥
તત્ર બ્રહ્મર્ષયઃ સર્વે દેવર્ષયશ્ચ સત્તમ ।
રાજર્ષયશ્ચ તત્રાસન્ દ્રષ્ટું ભરતપુઙ્ગવમ્ ॥ ૫॥
પર્વતો નારદો ધૌમ્યો ભગવાન્ બાદરાયણઃ ।
બૃહદશ્વો ભરદ્વાજઃ સશિષ્યો રેણુકાસુતઃ॥ ૬॥
વસિષ્ઠ ઇન્દ્રપ્રમદસ્ત્રિતો ગૃત્સમદોઽસિતઃ ।
કક્ષીવાન્ ગૌતમોઽત્રિશ્ચ કૌશિકોઽથ સુદર્શનઃ॥ ૭॥
અન્યે ચ મુનયો બ્રહ્મન્ બ્રહ્મરાતાદયોઽમલાઃ ।
શિષ્યૈરુપેતા આજગ્મુઃ કશ્યપાઙ્ગિરસાદયઃ ॥ ૮॥
તાન્ સમેતાન્ મહાભાગાનુપલભ્ય વસૂત્તમઃ ।
પૂજયામાસ ધર્મજ્ઞો દેશકાલવિભાગવિત્॥ ૯॥
કૃષ્ણં ચ તત્પ્રભાવજ્ઞઆસીનં જગદીશ્વરમ્ ।
હૃદિસ્થં પૂજયામાસ માયયોપાત્તવિગ્રહમ્॥ ૧૦॥

પાણ્ડુપુત્રાનુપાસીનાન્ પ્રશ્રયપ્રેમસઙ્ગતાન્  ।
અભ્યાચષ્ટાનુરાગાસ્રૈરન્ધીભૂતેન ચક્ષુષા॥ ૧૧॥
અહો કષ્ટમહોઽન્યાય્યં યદ્યૂયં ધર્મનન્દનાઃ ।
જીવિતું નાર્હથ ક્લિષ્ટં વિપ્રધર્માચ્યુતાશ્રયાઃ॥ ૧૨॥
સંસ્થિતેઽતિરથે પાણ્ડૌ પૃથા બાલપ્રજા વધૂઃ ।
યુષ્મત્કૃતે બહૂન્ ક્લેશાન્ પ્રાપ્તા તોકવતી મુહુઃ ॥ ૧૩॥
સર્વં કાલકૃતં મન્યે ભવતાં ચ યદપ્રિયમ્ ।
સપાલો યદ્વશે લોકો વાયોરિવ ઘનાવલિઃ॥ ૧૪॥
યત્ર ધર્મસુતો રાજા ગદાપાણિર્વૃકોદરઃ ।
કૃષ્ણોઽસ્ત્રી ગાણ્ડિવં ચાપં સુહૃત્કૃષ્ણસ્તતો વિપત્॥ ૧૫॥
ન હ્યસ્ય કર્હિચિદ્રાજન્   પુમાન્ વેદ વિધિત્સિતમ્ ।
યદ્વિજિજ્ઞાસયા યુક્તા મુહ્યન્તિ કવયોઽપિ હિ॥ ૧૬॥
તસ્માદિદં દૈવતન્ત્રં વ્યવસ્ય ભરતર્ષભ ।
તસ્યાનુવિહિતોઽનાથા નાથ પાહિ પ્રજાઃ પ્રભો॥ ૧૭॥
એષ વૈ ભગવાન્ સાક્ષાદાદ્યો નારાયણઃ પુમાન્ ।
મોહયન્ માયયા લોકં ગૂઢશ્ચરતિ વૃષ્ણિષુ॥ ૧૮॥
અસ્યાનુભાવં ભગવાન્ વેદ ગુહ્યતમં શિવઃ ।
દેવર્ષિર્નારદઃ   સાક્ષાદ્ભગવાન્ કપિલો નૃપ॥ ૧૯॥
યં મન્યસે માતુલેયં પ્રિયં મિત્રં સુહૃત્તમમ્ ।
અકરોઃ સચિવં દૂતં સૌહૃદાદથ સારથિમ્॥ ૨૦॥
સર્વાત્મનઃ સમદૃશો હ્યદ્વયસ્યાનહઙ્કૃતેઃ ।
તત્કૃતં મતિવૈષમ્યં નિરવદ્યસ્ય ન ક્વચિત્॥ ૨૧॥
તથાપ્યેકાન્તભક્તેષુ પશ્ય ભૂપાનુકમ્પિતમ્ ।
યન્મેઽસૂંસ્ત્યજતઃ સાક્ષાત્કૃષ્ણો દર્શનમાગતઃ॥ ૨૨॥
ભક્ત્યાઽઽવેશ્ય મનો યસ્મિન્ વાચા યન્નામ કીર્તયન્ ।
ત્યજન્ કલેવરં યોગી મુચ્યતે કામકર્મભિઃ॥ ૨૩॥
સ દેવદેવો ભગવાન્ પ્રતીક્ષતાં
કલેવરં યાવદિદં હિનોમ્યહમ્ ।

પ્રસન્નહાસારુણલોચનોલ્લસ-
ન્મુખામ્બુજો ધ્યાનપથશ્ચતુર્ભુજઃ॥ ૨૪॥
સૂત ઉવાચ
યુધિષ્ઠિરસ્તદાકર્ણ્ય શયાનં શરપઞ્જરે ।
અપૃચ્છદ્વિવિધાન્ ધર્માન્ ઋષીણાં ચાનુશ‍ૃણ્વતામ્॥ ૨૫॥
પુરુષસ્વભાવવિહિતાન્ યથાવર્ણં યથાશ્રમમ્ ।
વૈરાગ્યરાગોપાધિભ્યામામ્નાતોભયલક્ષણાન્॥ ૨૬॥
દાનધર્માન્ રાજધર્માન્ મોક્ષધર્માન્ વિભાગશઃ ।
સ્ત્રીધર્માન્ ભગવદ્ધર્માન્ સમાસવ્યાસયોગતઃ॥ ૨૭॥
ધર્માર્થકામમોક્ષાંશ્ચ સહોપાયાન્ યથા મુને ।
નાનાખ્યાનેતિહાસેષુ વર્ણયામાસ તત્ત્વવિત્॥ ૨૮॥
ધર્મં પ્રવદતસ્તસ્ય સ કાલઃ પ્રત્યુપસ્થિતઃ ।
યો યોગિનશ્છન્દમૃત્યોર્વાઞ્છિતસ્તૂત્તરાયણઃ॥ ૨૯॥
તદોપસંહૃત્ય ગિરઃ સહસ્રણી-
ર્વિમુક્તસઙ્ગં    મન આદિપૂરુષે ।
કૃષ્ણે લસત્પીતપટે ચતુર્ભુજે
પુરઃ સ્થિતેઽમીલિતદૃગ્વ્યધારયત્॥ ૩૦॥
વિશુદ્ધયા ધારણયા હતાશુભ-
સ્તદીક્ષયૈવાશુ ગતાયુધવ્યથઃ/શ્રમઃ ।
નિવૃત્તસર્વેન્દ્રિયવૃત્તિવિભ્રમ-
સ્તુષ્ટાવ જન્યં વિસૃજઞ્જનાર્દનમ્॥ ૩૧॥
શ્રીભીષ્મ ઉવાચ
ઇતિ મતિરુપકલ્પિતા વિતૃષ્ણા
ભગવતિ સાત્વતપુઙ્ગવે  વિભૂમ્નિ ।
સ્વસુખમુપગતે ક્વચિદ્વિહર્તું
પ્રકૃતિમુપેયુષિ  યદ્ભવપ્રવાહઃ॥ ૩૨॥
ત્રિભુવનકમનં તમાલવર્ણં
રવિકરગૌરવરામ્બરં દધાને ।
વપુરલકકુલાવૃતાનનાબ્જં

વિજયસખે રતિરસ્તુ મેઽનવદ્યા॥ ૩૩॥
યુધિ તુરગરજોવિધૂમ્રવિષ્વક્
કચલુલિતશ્રમવાર્યલઙ્કૃતાસ્યે ।
મમ નિશિતશરૈર્વિભિદ્યમાન  -
ત્વચિ વિલસત્કવચેઽસ્તુ કૃષ્ણઆત્મા॥ ૩૪॥
સપદિ સખિવચો નિશમ્ય મધ્યે
નિજપરયોર્બલયો રથં નિવેશ્ય ।
સ્થિતવતિ પરસૈનિકાયુરક્ષ્ણા
હૃતવતિ પાર્થસખે રતિર્મમાસ્તુ॥ ૩૫॥
વ્યવહિતપૃતનામુખં નિરીક્ષ્ય
સ્વજનવધાદ્વિમુખસ્ય દોષબુદ્ધ્યા ।
કુમતિમહરદાત્મવિદ્યયા ય-
શ્ચરણરતિઃ પરમસ્ય તસ્ય મેઽસ્તુ॥ ૩૬॥
સ્વનિગમમપહાય મત્પ્રતિજ્ઞાં
ઋતમધિકર્તુમવપ્લુતો રથસ્થઃ ।
ધૃતરથચરણોઽભ્યયાચ્ચલદ્ગુ-
ર્હરિરિવ હન્તુમિભં ગતોત્તરીયઃ॥ ૩૭॥
શિતવિશિખહતો વિશીર્ણદંશઃ
ક્ષતજપરિપ્લુત આતતાયિનો મે ।
પ્રસભમભિસસાર મદ્વધાર્થં
સ ભવતુ મે ભગવાન્ ગતિર્મુકુન્દઃ ॥ ૩૮॥
વિજયરથકુટુમ્બ આત્તતોત્રે
ધૃતહયરશ્મિનિ તચ્છ્રિયેક્ષણીયે  ।
ભગવતિ રતિરસ્તુ મે મુમૂર્ષો-
ર્યમિહ નિરીક્ષ્ય હતા ગતાઃ સરૂપમ્॥ ૩૯॥
લલિતગતિવિલાસવલ્ગુહાસ-
પ્રણયનિરીક્ષણકલ્પિતોરુમાનાઃ ।
કૃતમનુકૃતવત્ય ઉન્મદાન્ધાઃ
પ્રકૃતિમગન્  કિલ યસ્ય ગોપવધ્વઃ॥ ૪૦॥

મુનિગણનૃપવર્યસઙ્કુલેઽન્તઃ-
સદસિ યુધિષ્ઠિરરાજસૂય એષામ્ ।
અર્હણમુપપેદ ઈક્ષણીયો
મમ દૃશિગોચર એષ આવિરાત્મા॥ ૪૧॥
તમિમમહમજં શરીરભાજાં
હૃદિ હૃદિ ધિષ્ઠિતમાત્મકલ્પિતાનામ્ ।
પ્રતિદૃશમિવ નૈકધાર્કમેકં
સમધિગતોઽસ્મિ વિધૂતભેદમોહઃ॥ ૪૨॥
સૂત ઉવાચ
કૃષ્ણ એવં ભગવતિ મનોવાગ્દૃષ્ટિવૃત્તિભિઃ ।
આત્મન્યાત્માનમાવેશ્ય સોઽન્તઃશ્વાસ ઉપારમત્॥ ૪૩॥
સમ્પદ્યમાનમાજ્ઞાય ભીષ્મં બ્રહ્મણિ નિષ્કલે ।
સર્વે બભૂવુસ્તે તૂષ્ણીં  વયાંસીવ દિનાત્યયે॥ ૪૪॥
તત્ર દુન્દુભયો નેદુર્દેવમાનવવાદિતાઃ ।
શશંસુઃ સાધવો રાજ્ઞાં ખાત્પેતુઃ પુષ્પવૃષ્ટયઃ॥ ૪૫॥
તસ્ય નિર્હરણાદીનિ સમ્પરેતસ્ય ભાર્ગવ ।
યુધિષ્ઠિરઃ કારયિત્વા મુહૂર્તં દુઃખિતોઽભવત્॥ ૪૬॥
તુષ્ટુવુર્મુનયો હૃષ્ટાઃ કૃષ્ણં તદ્ગુહ્યનામભિઃ ।
તતસ્તે કૃષ્ણહૃદયાઃ સ્વાશ્રમાન્ પ્રયયુઃ પુનઃ॥ ૪૭॥
તતો યુધિષ્ઠિરો ગત્વા સહકૃષ્ણો ગજાહ્વયમ્ ।
પિતરં સાન્ત્વયામાસ ગાન્ધારીં  ચ તપસ્વિનીમ્॥ ૪૮॥
પિત્રા ચાનુમતો રાજા વાસુદેવાનુમોદિતઃ ।
ચકાર રાજ્યં ધર્મેણ પિતૃપૈતામહં વિભુઃ॥ ૪૯॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે યુધિષ્ઠિરરાજ્યપ્રલમ્ભો નામ નવમોઽધ્યાયઃ॥ ૯॥

॥ ૐ નમો ભગવતે વાસુદેવાય॥

॥ દશમોઽધ્યાયઃ॥
શૌનક ઉવાચ
હત્વા સ્વરિક્થસ્પૃધ આતતાયિનો
યુધિષ્ઠિરો ધર્મભૃતાં વરિષ્ઠઃ ।
સહાનુજૈઃ પ્રત્યવરુદ્ધભોજનઃ
કથં પ્રવૃત્તઃ કિમકારષીત્તતઃ॥ ૧॥
સૂત ઉવાચ
વંશં કુરોર્વંશદવાગ્નિનિર્હૃતં
સંરોહયિત્વા ભવભાવનો હરિઃ ।
નિવેશયિત્વા નિજરાજ્ય ઈશ્વરો
યુધિષ્ઠિરં પ્રીતમના બભૂવ હ॥ ૨॥
નિશમ્ય ભીષ્મોક્તમથાચ્યુતોક્તં
પ્રવૃત્તવિજ્ઞાનવિધૂતવિભ્રમઃ ।
શશાસ ગામિન્દ્ર ઇવાજિતાશ્રયઃ
પરિધ્યુપાન્તામનુજાનુવર્તિતઃ  ॥ ૩॥
કામં વવર્ષ પર્જન્યઃ સર્વકામદુઘા મહી ।
સિષિચુઃ સ્મ વ્રજાન્ ગાવઃ પયસોધસ્વતીર્મુદા॥ ૪॥
નદ્યઃ સમુદ્રા ગિરયઃ સવનસ્પતિવીરુધઃ ।
ફલન્ત્યોષધયઃ સર્વાઃ કામમન્વૃતુ તસ્ય વૈ॥ ૫॥
નાધયો વ્યાધયઃ ક્લેશા દૈવભૂતાત્મહેતવઃ ।
અજાતશત્રાવભવન્ જન્તૂનાં રાજ્ઞિ કર્હિચિત્  ॥ ૬॥
ઉષિત્વા હાસ્તિનપુરે માસાન્ કતિપયાન્ હરિઃ ।
સુહૃદાં ચ વિશોકાય સ્વસુશ્ચ પ્રિયકામ્યયા॥ ૭॥
આમન્ત્ર્ય ચાભ્યનુજ્ઞાતઃ પરિષ્વજ્યાભિવાદ્ય તમ્ ।
આરુરોહ રથં કૈશ્ચિત્પરિષ્વક્તોઽભિવાદિતઃ॥ ૮॥
સુભદ્રા દ્રૌપદી કુન્તી  વિરાટતનયા તથા ।

ગાન્ધારી ધૃતરાષ્ટ્રશ્ચ યુયુત્સુર્ગૌતમો યમૌ॥ ૯॥
વૃકોદરશ્ચ ધૌમ્યશ્ચ સ્ત્રિયો મત્સ્યસુતાદયઃ ।
ન સેહિરે વિમુહ્યન્તો વિરહં શાર્ઙ્ગધન્વનઃ ॥ ૧૦॥
સત્સઙ્ગાન્મુક્તદુઃસઙ્ગો   હાતું નોત્સહતે બુધઃ ।
કીર્ત્યમાનં યશો યસ્ય સકૃદાકર્ણ્ય રોચનમ્॥ ૧૧॥
તસ્મિન્ ન્યસ્તધિયઃ પાર્થાઃ સહેરન્ વિરહં કથમ્ ।
દર્શનસ્પર્શસંલાપશયનાસનભોજનૈઃ॥ ૧૨॥
સર્વે તેઽનિમિષૈરક્ષૈસ્તમનુદ્રુતચેતસઃ ।
વીક્ષન્તઃ સ્નેહસમ્બદ્ધા વિચેલુસ્તત્ર તત્ર હ॥ ૧૩॥
ન્યરુન્ધન્નુદ્ગલદ્બાષ્પમૌત્કણ્ઠ્યાદ્દેવકીસુતે ।
નિર્યાત્યગારાન્નોઽભદ્રમિતિ સ્યાદ્બાન્ધવસ્ત્રિયઃ॥ ૧૪॥
મૃદઙ્ગશઙ્ખભેર્યશ્ચ  વીણાપણવગોમુખાઃ ।
ધુન્ધુર્યાનકઘણ્ટાદ્યા નેદુર્દુન્દુભયસ્તથા॥ ૧૫॥
પ્રાસાદશિખરારૂઢાઃ કુરુનાર્યો દિદૃક્ષયા ।
વવૃષુઃ કુસુમૈઃ કૃષ્ણં પ્રેમવ્રીડાસ્મિતેક્ષણાઃ॥ ૧૬॥
સિતાતપત્રં જગ્રાહ મુક્તાદામવિભૂષિતમ્ ।
રત્નદણ્ડં ગુડાકેશઃ પ્રિયઃ પ્રિયતમસ્ય હ॥ ૧૭॥
ઉદ્ધવઃ સાત્યકિશ્ચૈવ વ્યજને પરમાદ્ભુતે ।
વિકીર્યમાણઃ કુસુમૈ રેજે મધુપતિઃ પથિ॥ ૧૮॥
અશ્રૂયન્તાશિષઃ સત્યાસ્તત્ર તત્ર દ્વિજેરિતાઃ ।
નાનુરૂપાનુરૂપાશ્ચ નિર્ગુણસ્ય ગુણાત્મનઃ॥ ૧૯॥
અન્યોન્યમાસીત્સઞ્જલ્પ ઉત્તમશ્લોકચેતસામ્ ।
કૌરવેન્દ્રપુરસ્ત્રીણાં સર્વશ્રુતિમનોહરઃ॥ ૨૦॥
સ વૈ કિલાયં પુરુષઃ પુરાતનો
ય એક આસીદવિશેષ આત્મનિ ।
અગ્રે ગુણેભ્યો જગદાત્મનીશ્વરે
નિમીલિતાત્મન્ નિશિ સુપ્તશક્તિષુ॥ ૨૧॥
સ એવ ભૂયો નિજવીર્યચોદિતાં

સ્વજીવમાયાં પ્રકૃતિં   સિસૃક્ષતીમ્ ।
અનામરૂપાત્મનિ રૂપનામની
વિધિત્સમાનોઽનુસસાર શાસ્ત્રકૃત્॥ ૨૨॥
સ વા અયં યત્પદમત્ર સૂરયો
જિતેન્દ્રિયા નિર્જિતમાતરિશ્વનઃ   ।
પશ્યન્તિ ભક્ત્યુત્કલિતામલાત્મના
નન્વેષ સત્ત્વં પરિમાર્ષ્ટુમર્હતિ ॥ ૨૩॥
સ વા અયં સખ્યનુગીતસત્કથો
વેદેષુ ગુહ્યેષુ ચ ગુહ્યવાદિભિઃ ।
ય એક ઈશો જગદાત્મલીલયા
સૃજત્યવત્યત્તિ ન તત્ર સજ્જતે॥ ૨૪॥
યદા હ્યધર્મેણ તમોધિયો નૃપા
જીવન્તિ તત્રૈષ હિ સત્ત્વતઃ કિલ ।
ધત્તે ભગં સત્યમૃતં દયાં યશો
ભવાય રૂપાણિ દધદ્યુગે યુગે॥ ૨૫॥
અહો અલં શ્લાઘ્યતમં યદોઃ કુલ-
મહો અલં પુણ્યતમં મધોર્વનમ્ ।
યદેષ પુંસામૃષભઃ શ્રિયઃ પતિઃ
સ્વજન્મના ચઙ્ક્રમણેન  ચાઞ્ચતિ॥ ૨૬॥
અહો બત સ્વર્યશસસ્તિરસ્કરી
કુશસ્થલી પુણ્યયશસ્કરી ભુવઃ ।
પશ્યન્તિ નિત્યં યદનુગ્રહેષિતં
સ્મિતાવલોકં સ્વપતિં  સ્મ યત્પ્રજાઃ॥ ૨૭॥
નૂનં વ્રતસ્નાનહુતાદિનેશ્વરઃ
સમર્ચિતો   હ્યસ્ય ગૃહીતપાણિભિઃ ।
પિબન્તિ યાઃ સખ્યધરામૃતં મુહુ -
ર્વ્રજસ્ત્રિયઃસમ્મુમુહુર્યદાશયાઃ ॥ ૨૮॥
યા વીર્યશુલ્કેન હૃતાઃ સ્વયંવરે
પ્રમથ્ય ચૈદ્યપ્રમુખાન્ હિ શુષ્મિણઃ ।
પ્રદ્યુમ્નસામ્બામ્બસુતાદયોઽપરા

યાશ્ચાહૃતા ભૌમવધે સહસ્રશઃ॥ ૨૯॥
એતાઃ પરં સ્ત્રીત્વમપાસ્તપેશલં
નિરસ્તશૌચં બત સાધુ કુર્વતે ।
યાસાં ગૃહાત્પુષ્કરલોચનઃ પતિ-
ર્ન જાત્વપૈત્યાહૃતિભિર્હૃદિ  સ્પૃશન્॥ ૩૦॥
એવંવિધા ગદન્તીનાં સ ગિરઃ પુરયોષિતામ્ ।
નિરીક્ષણેનાભિનન્દન્ સસ્મિતેન યયૌ હરિઃ॥ ૩૧॥
અજાતશત્રુઃ પૃતનાં ગોપીથાય મધુદ્વિષઃ ।
પરેભ્યઃ શઙ્કિતઃ સ્નેહાત્પ્રાયુઙ્ક્ત ચતુરઙ્ગિણીમ્ ॥ ૩૨॥
અથ દૂરાગતાન્ શૌરિઃ કૌરવાન્ વિરહાતુરાન્ ।
સન્નિવર્ત્ય દૃઢં સ્નિગ્ધાન્ પ્રાયાત્સ્વનગરીં પ્રિયૈઃ॥ ૩૩॥
કુરુજાઙ્ગલપાઞ્ચાલાન્  શૂરસેનાન્ સયામુનાન્ ।
બ્રહ્માવર્તં કુરુક્ષેત્રં મત્સ્યાન્ સારસ્વતાનથ॥ ૩૪॥
મરુધન્વમતિક્રમ્ય સૌવીરાભીરયોઃ પરાન્ ।
આનર્તાન્ ભાર્ગવોપાગાચ્છ્રાન્તવાહો  મનાગ્ વિભુઃ॥ ૩૫॥
તત્ર તત્ર હ તત્રત્યૈર્હરિઃ પ્રત્યુદ્યતાર્હણઃ ।
સાયં ભેજે દિશં પશ્ચાદ્ગવિષ્ઠો ગાં ગતસ્તદા॥ ૩૬॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે શ્રીકૃષ્ણદ્વારકાગમનં નામ દશમોઽધ્યાયઃ॥ ૧૦॥

॥ ૐ નમો ભગવતે વાસુદેવાય॥

॥ એકાદશોઽધ્યાયઃ॥
સૂત ઉવાચ
આનર્તાન્ સ ઉપવ્રજ્ય સ્વૃદ્ધાઞ્જનપદાન્ સ્વકાન્ ।
દધ્મૌ દરવરં તેષાં વિષાદં શમયન્નિવ॥ ૧॥
સ ઉચ્ચકાશે ધવલોદરો દરો-

ઽપ્યુરુક્રમસ્યાધરશોણશોણિમા ।
દાધ્માયમાનઃ કરકઞ્જસમ્પુટે
યથાબ્જખણ્ડે કલહંસ ઉત્સ્વનઃ॥ ૨॥
તમુપશ્રુત્ય નિનદં જગદ્ભયભયાવહમ્ ।
પ્રત્યુદ્યયુઃ પ્રજાઃ સર્વા ભર્તૃદર્શનલાલસાઃ॥ ૩॥
તત્રોપનીતબલયો રવેર્દીપમિવાદૃતાઃ ।
આત્મારામં પૂર્ણકામં નિજલાભેન નિત્યદા॥ ૪॥
પ્રીત્યુત્ફુલ્લમુખાઃ પ્રોચુર્હર્ષગદ્ગદયા ગિરા ।
પિતરં સર્વસુહૃદમવિતારમિવાર્ભકાઃ॥ ૫॥
નતાઃ સ્મ તે નાથ સદાઙ્ઘ્રિપઙ્કજં
વિરિઞ્ચવૈરિઞ્ચ્યસુરેન્દ્રવન્દિતમ્ ।
પરાયણં ક્ષેમમિહેચ્છતાં પરં
ન યત્ર કાલઃ પ્રભવેત્પરઃ પ્રભુઃ॥ ૬॥
ભવાય નસ્ત્વં ભવ વિશ્વભાવન
ત્વમેવ માતાથ સુહૃત્પતિઃ પિતા ।
ત્વં સદ્ગુરુર્નઃ પરમં ચ દૈવતં
યસ્યાનુવૃત્ત્યા કૃતિનો  બભૂવિમ॥ ૭॥
અહો સનાથા ભવતા સ્મ યદ્વયં
ત્રૈવિષ્ટપાનામપિ દૂરદર્શનમ્ ।
પ્રેમસ્મિતસ્નિગ્ધનિરીક્ષણાનનં
પશ્યેમ રૂપં તવ સર્વસૌભગમ્॥ ૮॥
યર્હ્યમ્બુજાક્ષાપસસાર ભો ભવાન્
કુરૂન્ મધૂન્ વાથ સુહૃદ્દિદૃક્ષયા ।
તત્રાબ્દકોટિપ્રતિમઃ ક્ષણો ભવે-
દ્રવિં  વિનાક્ષ્ણોરિવ નસ્તવાચ્યુત॥ ૯॥
(કથં વયં નાથ ચિરોષિતે ત્વયિ
પ્રસન્નદૃષ્ટ્યાખિલતાપશોષણમ્ ।
જીવેમ તે સુન્દરહાસશોભિત-
મપશ્યમાના વદનં મનોહરમ્॥)

ઇતિ ચોદીરિતા વાચઃ પ્રજાનાં ભક્તવત્સલઃ ।
શ‍ૃણ્વાનોઽનુગ્રહં દૃષ્ટ્યા વિતન્વન્ પ્રાવિશત્પુરીમ્॥ ૧૦॥
મધુભોજદશાર્હાર્હકુકુરાન્ધકવૃષ્ણિભિઃ ।
આત્મતુલ્યબલૈર્ગુપ્તાં નાગૈર્ભોગવતીમિવ॥ ૧૧॥
સર્વર્તુસર્વવિભવપુણ્યવૃક્ષલતાશ્રમૈઃ ।
ઉદ્યાનોપવનારામૈર્વૃતપદ્માકરશ્રિયમ્॥ ૧૨॥
ગોપુરદ્વારમાર્ગેષુ કૃતકૌતુકતોરણામ્ ।
ચિત્રધ્વજપતાકાગ્રૈરન્તઃ પ્રતિહતાતપામ્॥ ૧૩॥
સમ્માર્જિતમહામાર્ગરથ્યાપણકચત્વરામ્   ।
સિક્તાં ગન્ધજલૈરુપ્તાં ફલપુષ્પાક્ષતાઙ્કુરૈઃ ॥ ૧૪॥
દ્વારિ દ્વારિ ગૃહાણાં ચ દધ્યક્ષતફલેક્ષુભિઃ ।
અલઙ્કૃતાં પૂર્ણકુમ્ભૈર્બલિભિર્ધૂપદીપકૈઃ॥ ૧૫॥
નિશમ્ય પ્રેષ્ઠમાયાન્તં વસુદેવો મહામનાઃ ।
અક્રૂરશ્ચોગ્રસેનશ્ચ રામશ્ચાદ્ભુતવિક્રમઃ॥ ૧૬॥
પ્રદ્યુમ્નશ્ચારુદેષ્ણશ્ચ સામ્બો જામ્બવતીસુતઃ ।
પ્રહર્ષવેગોચ્છ્વસિતશયનાસનભોજનાઃ ॥ ૧૭॥
વારણેન્દ્રં પુરસ્કૃત્ય બ્રાહ્મણૈઃ સસુમઙ્ગલૈઃ  ।
શઙ્ખતૂર્યનિનાદેન બ્રહ્મઘોષેણ ચાદૃતાઃ ।
પ્રત્યુજ્જગ્મૂ રથૈર્હૃષ્ટાઃ  પ્રણયાગતસાધ્વસાઃ॥ ૧૮॥
વારમુખ્યાશ્ચ શતશો યાનૈસ્તદ્દર્શનોત્સુકાઃ ।
લસત્કુણ્ડલનિર્ભાતકપોલવદનશ્રિયઃ॥ ૧૯॥
નટનર્તકગન્ધર્વાઃ સૂતમાગધવન્દિનઃ ।
ગાયન્તિ ચોત્તમશ્લોકચરિતાન્યદ્ભુતાનિ ચ॥ ૨૦॥
ભગવાંસ્તત્ર બન્ધૂનાં પૌરાણામનુવર્તિનામ્   ।
યથાવિધ્યુપસઙ્ગમ્ય  સર્વેષાં માનમાદધે॥ ૨૧॥
પ્રહ્વાભિવાદનાશ્લેષકરસ્પર્શસ્મિતેક્ષણૈઃ ।
આશ્વાસ્ય ચાશ્વપાકેભ્યો વરૈશ્ચાભિમતૈર્વિભુઃ  ॥ ૨૨॥
સ્વયં ચ ગુરુભિર્વિપ્રૈઃ   સદારૈઃ સ્થવિરૈરપિ ।

આશીર્ભિર્યુજ્યમાનોઽન્યૈર્વન્દિભિશ્ચાવિશત્પુરમ્  ॥ ૨૩॥
રાજમાર્ગં ગતે કૃષ્ણે દ્વારકાયાઃ કુલસ્ત્રિયઃ ।
હર્મ્યાણ્યારુરુહુર્વિપ્રાઃ    તદીક્ષણમહોત્સવાઃ॥ ૨૪॥
નિત્યં નિરીક્ષમાણાનાં યદપિ દ્વારકૌકસામ્ ।
ન વિતૃપ્યન્તિ હિ દૃશઃ શ્રિયો ધામાઙ્ગમચ્યુતમ્ ॥ ૨૫॥
શ્રિયો નિવાસો યસ્યોરઃ પાનપાત્રં મુખં દૃશામ્ ।
બાહવો લોકપાલાનાં સારઙ્ગાણાં  પદામ્બુજમ્॥ ૨૬॥
સિતાતપત્રવ્યજનૈરુપસ્કૃતઃ
પ્રસૂનવર્ષૈરભિવર્ષિતઃ   પથિ ।
પિશઙ્ગવાસા  વનમાલયા બભૌ
ઘનો યથાર્કોડુપચાપવૈદ્યુતૈઃ॥ ૨૭॥
પ્રવિષ્ટસ્તુ ગૃહં પિત્રોઃ પરિષ્વક્તઃ સ્વમાતૃભિઃ ।
વવન્દે શિરસા સપ્ત દેવકીપ્રમુખા મુદા॥ ૨૮॥
તાઃ પુત્રમઙ્કમારોપ્ય સ્નેહસ્નુતપયોધરાઃ ।
હર્ષવિહ્વલિતાત્માનઃ સિષિચુર્નેત્રજૈર્જલૈઃ॥ ૨૯॥
અથાવિશત્સ્વભવનં સર્વકામમનુત્તમમ્ ।
પ્રાસાદા યત્ર પત્નીનાં સહસ્રાણિ ચ ષોડશ॥ ૩૦॥
પત્ન્યઃ પતિં  પ્રોષ્ય ગૃહાનુપાગતં
વિલોક્ય સઞ્જાતમનોમહોત્સવાઃ ।
ઉત્તસ્થુરારાત્સહસાસનાશયા-
ત્સાકં વ્રતૈર્વ્રીડિતલોચનાનનાઃ॥ ૩૧॥
તમાત્મજૈર્દૃષ્ટિભિરન્તરાત્મના
દુરન્તભાવાઃ પરિરેભિરે પતિમ્ ।
નિરુદ્ધમપ્યાસ્રવદમ્બુનેત્રયો-
ર્વિલજ્જતીનાં   ભૃગુવર્ય વૈક્લવાત્॥ ૩૨॥
યદ્યપ્યસૌ પાર્શ્વગતો રહોગત-
સ્તથાપિ તસ્યાઙ્ઘ્રિયુગં  નવં નવમ્ ।
પદે પદે કા વિરમેત તત્પદા-
ચ્ચલાપિ યચ્છ્રીર્ન  જહાતિ કર્હિચિત્  ॥ ૩૩॥

એવં નૃપાણાં ક્ષિતિભારજન્મના-
મક્ષૌહિણીભિઃ પરિવૃત્તતેજસામ્ ।
વિધાય વૈરં શ્વસનો યથાનલં
મિથો વધેનોપરતો નિરાયુધઃ॥ ૩૪॥
સ એષ નરલોકેઽસ્મિન્નવતીર્ણઃ સ્વમાયયા ।
રેમે સ્ત્રીરત્નકૂટસ્થો ભગવાન્ પ્રાકૃતો યથા॥ ૩૫॥
ઉદ્દામભાવપિશુનામલવલ્ગુહાસ-
વ્રીડાવલોકનિહતો મદનોઽપિ યાસામ્ ।
સમ્મુહ્ય તાપમજહાત્પ્રમદોત્તમાસ્તા
યસ્યેન્દ્રિયં વિમથિતું કુહકૈર્ન શેકુઃ ॥ ૩૬॥
તમયં મન્યતે લોકો હ્યસઙ્ગમપિ  સઙ્ગિનમ્  ।
આત્મૌપમ્યેન મનુજં વ્યાપૃણ્વાનં યતોઽબુધઃ॥ ૩૭॥
એતદીશનમીશસ્ય પ્રકૃતિસ્થોઽપિ તદ્ગુણૈઃ ।
ન યુજ્યતે સદાઽઽત્મસ્થૈર્યથા બુદ્ધિસ્તદાશ્રયા॥ ૩૮॥
તં મેનિરેઽબલા મૂઢાઃ સ્ત્રૈણં ચાનુવ્રતં રહઃ ।
અપ્રમાણવિદો ભર્તુરીશ્વરં મતયો યથા॥ ૩૯॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે નૈમિષીયોપાખ્યાને શ્રીકૃષ્ણદ્વારકાપ્રવેશો
નામૈકાદશોઽધ્યાયઃ॥ ૧૧॥

॥ ૐ નમો ભગવતે વાસુદેવાય॥

॥ દ્વાદશોઽધ્યાયઃ॥
શૌનક ઉવાચ
અશ્વત્થામ્નોપસૃષ્ટેન બ્રહ્મશીર્ષ્ણોરુતેજસા ।
ઉત્તરાયા હતો ગર્ભ ઈશેનાજીવિતઃ પુનઃ॥ ૧॥

તસ્ય જન્મ મહાબુદ્ધેઃ કર્માણિ ચ મહાત્મનઃ ।
નિધનં ચ યથૈવાસીત્સ પ્રેત્ય ગતવાન્ યથા॥ ૨॥
તદિદં શ્રોતુમિચ્છામો ગદિતું યદિ મન્યસે ।
બ્રૂહિ નઃ શ્રદ્દધાનાનાં યસ્ય જ્ઞાનમદાચ્છુકઃ ॥ ૩॥
સૂત ઉવાચ
અપીપલદ્ધર્મરાજઃ પિતૃવદ્રઞ્જયન્ પ્રજાઃ ।
નિઃસ્પૃહઃ સર્વકામેભ્યઃ કૃષ્ણપાદાબ્જસેવયા॥ ૪॥
સમ્પદઃ ક્રતવો લોકા મહિષી ભ્રાતરો મહી ।
જમ્બૂદ્વીપાધિપત્યં ચ યશશ્ચ ત્રિદિવં ગતમ્॥ ૫॥
કિં  તે કામાઃ સુરસ્પાર્હા મુકુન્દમનસો  દ્વિજાઃ ।
અધિજહ્રુર્મુદં રાજ્ઞઃ ક્ષુધિતસ્ય યથેતરે॥ ૬॥
માતુર્ગર્ભગતો વીરસ્સ તદા ભૃગુનન્દન ।
દદર્શ પુરુષં કઞ્ચિદ્દહ્યમાનોઽસ્ત્રતેજસા॥ ૭॥
અઙ્ગુષ્ઠમાત્રમમલં  સ્ફુરત્પુરટમૌલિનમ્ ।
અપીચ્યદર્શનં શ્યામં તડિદ્વાસસમચ્યુતમ્॥ ૮॥
શ્રીમદ્દીર્ઘચતુર્બાહું  તપ્તકાઞ્ચનકુણ્ડલમ્ ।
ક્ષતજાક્ષં ગદાપાણિમાત્મનઃ સર્વતો દિશમ્ ।
પરિભ્રમન્તમુલ્કાભાં ભ્રામયન્તં ગદાં મુહુઃ ॥ ૯॥
અસ્ત્રતેજઃ સ્વગદયા નીહારમિવ ગોપતિઃ ।
વિધમન્તં સન્નિકર્ષે પર્યૈક્ષત ક ઇત્યસૌ॥ ૧૦॥
વિધૂય તદમેયાત્મા ભગવાન્ ધર્મગુબ્વિભુઃ ।
મિષતો દશમાસ્યસ્ય તત્રૈવાન્તર્દધે હરિઃ॥ ૧૧॥
તતઃ સર્વગુણોદર્કે સાનુકૂલગ્રહોદયે ।
જજ્ઞે વંશધરઃ પાણ્ડોર્ભૂયઃ પાણ્ડુરિવૌજસા॥ ૧૨॥
તસ્ય પ્રીતમના રાજા વિપ્રૈર્ધૌમ્યકૃપાદિભિઃ ।
જાતકં કારયામાસ વાચયિત્વા ચ મઙ્ગલમ્ ॥ ૧૩॥
હિરણ્યં ગાં મહીં  ગ્રામાન્ હસ્ત્યશ્વાન્ નૃપતિર્વરાન્ ।
પ્રાદાત્સ્વન્નં ચ વિપ્રેભ્યઃ પ્રજાતીર્થે સ તીર્થવિત્॥ ૧૪॥

તમૂચુર્બ્રાહ્મણાસ્તુષ્ટા રાજાનં પ્રશ્રયાન્વિતમ્ ।
એષ હ્યસ્મિન્ પ્રજાતન્તૌ પુરૂણાં પૌરવર્ષભ॥ ૧૫॥
દૈવેનાપ્રતિઘાતેન શુક્લે સંસ્થામુપેયુષિ ।
રાતો વોઽનુગ્રહાર્થાય વિષ્ણુના પ્રભવિષ્ણુના॥ ૧૬॥
તસ્માન્નામ્ના વિષ્ણુરાત ઇતિ લોકે બૃહચ્છ્રવાઃ  ।
ભવિષ્યતિ ન સન્દેહો મહાભાગવતો મહાન્॥ ૧૭॥
યુધિષ્ઠિર ઉવાચ
અપ્યેષ વંશ્યાન્ રાજર્ષીન્ પુણ્યશ્લોકાન્ મહાત્મનઃ ।
અનુવર્તિતા   સ્વિદ્યશસા સાધુવાદેન સત્તમાઃ॥ ૧૮॥
બ્રાહ્મણા ઊચુઃ
પાર્થ પ્રજાવિતા સાક્ષાદિક્ષ્વાકુરિવ  માનવઃ ।
બ્રહ્મણ્યઃ સત્યસન્ધશ્ચ રામો દાશરથિર્યથા॥ ૧૯॥
એષ દાતા શરણ્યશ્ચ યથા હ્યૌશીનરઃ શિબિઃ ।
યશો વિતનિતા સ્વાનાં દૌષ્યન્તિરિવ યજ્વનામ્॥ ૨૦॥
ધન્વિનામગ્રણીરેષ તુલ્યશ્ચાર્જુનયોર્દ્વયોઃ  ।
હુતાશ ઇવ દુર્ધર્ષઃ સમુદ્ર ઇવ દુસ્તરઃ॥ ૨૧॥
મૃગેન્દ્ર ઇવ વિક્રાન્તો નિષેવ્યો હિમવાનિવ ।
તિતિક્ષુર્વસુધેવાસૌ સહિષ્ણુઃ પિતરાવિવ॥ ૨૨॥
પિતામહસમઃ સામ્યે પ્રસાદે ગિરિશોપમઃ ।
આશ્રયઃ સર્વભૂતાનાં યથા દેવો રમાશ્રયઃ॥ ૨૩॥
સર્વસદ્ગુણમાહાત્મ્યે એષ કૃષ્ણમનુવ્રતઃ ।
રન્તિદેવ ઇવોદારો યયાતિરિવ ધાર્મિકઃ  ॥ ૨૪॥
ધૃત્યા બલિસમઃ કૃષ્ણે પ્રહ્લાદ ઇવ સદ્ગ્રહઃ ।
આહર્તૈષોઽશ્વમેધાનાં વૃદ્ધાનાં પર્યુપાસકઃ॥ ૨૫॥
રાજર્ષીણાં જનયિતા શાસ્તા ચોત્પથગામિનામ્ ।
નિગ્રહીતા કલેરેષ ભુવો ધર્મસ્ય કારણાત્॥ ૨૬॥
તક્ષકાદાત્મનો મૃત્યું દ્વિજપુત્રોપસર્જિતાત્   ।
પ્રપત્સ્યત ઉપશ્રુત્ય મુક્તસઙ્ગઃ  પદં હરેઃ॥ ૨૭॥

જિજ્ઞાસિતાત્મયાથાત્મ્યો મુનેર્વ્યાસસુતાદસૌ ।
હિત્વેદં નૃપ ગઙ્ગાયાં  યાસ્યત્યદ્ધાકુતોભયમ્॥ ૨૮॥
ઇતિ રાજ્ઞ ઉપાદિશ્ય વિપ્રા જાતકકોવિદાઃ ।
લબ્ધાપચિતયઃ સર્વે પ્રતિજગ્મુઃ સ્વકાન્ ગૃહાન્॥ ૨૯॥
સ એષ લોકે વિખ્યાતઃ પરીક્ષિદિતિ યત્પ્રભુઃ ।
ગર્ભે દૃષ્ટમનુધ્યાયન્ પરીક્ષેત નરેષ્વિહ॥ ૩૦॥
સ રાજપુત્રો વવૃધે આશુ શુક્લ ઇવોડુપઃ ।
આપૂર્યમાણઃ પિતૃભિઃ કાષ્ઠાભિરિવ સોઽન્વહમ્॥ ૩૧॥
યક્ષ્યમાણોઽશ્વમેધેન જ્ઞાતિદ્રોહજિહાસયા ।
રાજાલબ્ધધનો દધ્યાવન્યત્ર કરદણ્ડયોઃ॥ ૩૨॥
તદભિપ્રેતમાલક્ષ્ય ભ્રાતરોઽચ્યુતચોદિતાઃ
ધનં પ્રહીણમાજહ્રુરુદીચ્યાં દિશિ ભૂરિશઃ॥ ૩૩॥
તેન સમ્ભૃતસમ્ભારો ધર્મપુત્રો યુધિષ્ઠિરઃ ।
વાજિમેધૈસ્ત્રિભિર્ભીતો યજ્ઞૈઃ સમયજદ્ધરિમ્॥ ૩૪॥
આહૂતો ભગવાન્ રાજ્ઞા યાજયિત્વા દ્વિજૈર્નૃપમ્ ।
ઉવાસ કતિચિન્માસાન્ સુહૃદાં પ્રિયકામ્યયા॥ ૩૫॥
તતો રાજ્ઞાભ્યનુજ્ઞાતઃ કૃષ્ણયા સહબન્ધુભિઃ ।
યયૌ દ્વારવતીં  બ્રહ્મન્ સાર્જુનો  યદુભિર્વૃતઃ॥ ૩૬॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે પરીક્ષિજ્જન્માદ્યુત્કર્ષો નામ દ્વાદશોઽધ્યાયઃ॥ ૧૨॥

॥ ૐ નમો ભગવતે વાસુદેવાય॥

॥ ત્રયોદશોઽધ્યાયઃ॥
સૂત ઉવાચ
વિદુરસ્તીર્થયાત્રાયાં મૈત્રેયાદાત્મનો ગતિમ્ ।
જ્ઞાત્વાગાદ્ધાસ્તિનપુરં તયાવાપ્તવિવિત્સિતઃ॥ ૧॥

યાવતઃ કૃતવાન્ પ્રશ્નાન્ ક્ષત્તા કૌષારવાગ્રતઃ ।
જાતૈકભક્તિર્ગોવિન્દે તેભ્યશ્ચોપરરામ હ॥ ૨॥
તં બન્ધુમાગતં દૃષ્ટ્વા ધર્મપુત્રઃ સહાનુજઃ ।
ધૃતરાષ્ટ્રો  યુયુત્સુશ્ચ સૂતઃ શારદ્વતઃ પૃથા॥ ૩॥
ગાન્ધારી દ્રૌપદી બ્રહ્મન્ સુભદ્રા ચોત્તરા કૃપી ।
અન્યાશ્ચ જામયઃ પાણ્ડોર્જ્ઞાતયઃ સસુતાઃ સ્ત્રિયઃ॥ ૪॥
પ્રત્યુજ્જગ્મુઃ પ્રહર્ષેણ પ્રાણં તન્વ ઇવાગતમ્ ।
અભિસઙ્ગમ્ય  વિધિવત્પરિષ્વઙ્ગાભિવાદનૈઃ ॥ ૫॥
મુમુચુઃ પ્રેમબાષ્પૌઘં વિરહૌત્કણ્ઠ્યકાતરાઃ ।
રાજા તમર્હયાઞ્ચક્રે કૃતાસનપરિગ્રહમ્॥ ૬॥
તં ભુક્તવન્તં વિશ્રાન્તમાસીનં સુખમાસને ।
પ્રશ્રયાવનતો રાજા પ્રાહ તેષાં ચ શ‍ૃણ્વતામ્॥ ૭॥
યુધિષ્ઠિર ઉવાચ
અપિ સ્મરથ નો યુષ્મત્પક્ષચ્છાયાસમેધિતાન્ ।
વિપદ્ગણાદ્વિષાગ્ન્યાદેર્મોચિતા યત્સમાતૃકાઃ॥ ૮॥
કયા વૃત્ત્યા વર્તિતં   વશ્ચરદ્ભિઃ ક્ષિતિમણ્ડલમ્ ।
તીર્થાનિ ક્ષેત્રમુખ્યાનિ સેવિતાનીહ ભૂતલે॥ ૯॥
ભવદ્વિધા ભાગવતાસ્તીર્થભૂતાઃ સ્વયં વિભો ।
તીર્થીકુર્વન્તિ તીર્થાનિ સ્વાન્તઃસ્થેન ગદાભૃતા॥ ૧૦॥
અપિ નઃ સુહૃદસ્તાત બાન્ધવાઃ કૃષ્ણદેવતાઃ ।
દૃષ્ટાઃ શ્રુતા વા યદવઃ સ્વપુર્યાં સુખમાસતે॥ ૧૧॥
ઇત્યુક્તો ધર્મરાજેન સર્વં તત્સમવર્ણયત્ ।
યથાનુભૂતં ક્રમશો વિના યદુકુલક્ષયમ્॥ ૧૨॥
નન્વપ્રિયં દુર્વિષહં   નૃણાં સ્વયમુપસ્થિતમ્ ।
નાવેદયત્સકરુણો દુઃખિતાન્ દ્રષ્ટુમક્ષમઃ॥ ૧૩॥
કઞ્ચિત્કાલમથાવાત્સીત્સત્કૃતો દેવવત્સુખમ્ ।
ભ્રાતુર્જ્યેષ્ઠસ્ય શ્રેયસ્કૃત્સર્વેષાં પ્રીતિમાવહન્॥ ૧૪॥

bhagpur-01.pdf 49



શ્રીમદ્ભાગવતં - પ્રથમસ્કન્ધઃ

અબિભ્રદર્યમા દણ્ડં યથાવદઘકારિષુ ।
યાવદ્દધાર શૂદ્રત્વં શાપાદ્વર્ષશતં યમઃ॥ ૧૫॥
યુધિષ્ઠિરો લબ્ધરાજ્યો દૃષ્ટ્વા પૌત્રં કુલન્ધરમ્ ।
ભ્રાતૃભિર્લોકપાલાભૈર્મુમુદે પરયા શ્રિયા॥ ૧૬॥
એવં ગૃહેષુ સક્તાનાં પ્રમત્તાનાં તદીહયા ।
અત્યક્રામદવિજ્ઞાતઃ કાલઃ પરમદુસ્તરઃ॥ ૧૭॥
વિદુરસ્તદભિપ્રેત્ય ધૃતરાષ્ટ્રમભાષત ।
રાજન્ નિર્ગમ્યતાં શીઘ્રં પશ્યેદં ભયમાગતમ્॥ ૧૮॥
પ્રતિક્રિયા ન યસ્યેહ કુતશ્ચિત્કર્હિચિત્પ્રભો   ।
સ એવ ભગવાન્ કાલઃ સર્વેષાં નઃ સમાગતઃ॥ ૧૯॥
યેન ચૈવાભિપન્નોઽયં પ્રાણૈઃ પ્રિયતમૈરપિ ।
જનઃ સદ્યો વિયુજ્યેત કિમુતાન્યૈર્ધનાદિભિઃ॥ ૨૦॥
પિતૃભ્રાતૃસુહૃત્પુત્રા હતાસ્તે વિગતં વયઃ ।
આત્મા ચ જરયા ગ્રસ્તઃ પરગેહમુપાસસે॥ ૨૧॥
(અન્ધઃ પુરૈવ બધિરો મન્દપ્રજ્ઞશ્ચ સામ્પ્રતમ્ ।
વિશીર્ણદન્તો મન્દાગ્નિઃ સરાગઃ કફમુદ્વહન્॥)

અહો મહીયસી જન્તોર્જીવિતાશા  યથા ભવાન્ ।
ભીમાપવર્જિતં   પિણ્ડમાદત્તે ગૃહપાલવત્॥ ૨૨॥
અગ્નિર્નિસૃષ્ટો   દત્તશ્ચ ગરો દારાશ્ચ દૂષિતાઃ ।
હૃતં ક્ષેત્રં ધનં યેષાં તદ્દત્તૈરસુભિઃ કિયત્॥ ૨૩॥
તસ્યાપિ તવ દેહોઽયં કૃપણસ્ય જિજીવિષોઃ ।
પરૈત્યનિચ્છતો જીર્ણો જરયા વાસસી ઇવ॥ ૨૪॥
ગતસ્વાર્થમિમં દેહં વિરક્તો મુક્તબન્ધનઃ ।
અવિજ્ઞાતગતિર્જહ્યાત્સ વૈ ધીર ઉદાહૃતઃ॥ ૨૫॥
યઃ સ્વકાત્પરતો વેહ જાતનિર્વેદ આત્મવાન્ ।
હૃદિ કૃત્વા  હરિં  ગેહાત્પ્રવ્રજેત્સ નરોત્તમઃ॥ ૨૬॥
અથોદીચીં  દિશં યાતુ સ્વૈરજ્ઞાતગતિર્ભવાન્ ।
ઇતોઽર્વાક્ પ્રાયશઃ કાલઃ પુંસાં ગુણવિકર્ષણઃ॥ ૨૭॥

એવં રાજા વિદુરેણાનુજેન
પ્રજ્ઞાચક્ષુર્બોધિત આજમીઢઃ ।
છિત્ત્વા સ્વેષુ સ્નેહપાશાન્ દ્રઢિમ્નો
નિશ્ચક્રામ ભ્રાતૃસન્દર્શિતાધ્વા  ॥ ૨૮॥
પતિં  પ્રયાન્તં સુબલસ્ય પુત્રી
પતિવ્રતા ચાનુજગામ સાધ્વી ।
હિમાલયં ન્યસ્તદણ્ડપ્રહર્ષં
મનસ્વિનામિવ સત્સમ્પ્રહારઃ॥ ૨૯॥
અજાતશત્રુઃ કૃતમૈત્રો હુતાગ્નિ -
ર્વિપ્રાન્નત્વા   તિલગોભૂમિરુક્મૈઃ ।
ગૃહં પ્રવિષ્ટો ગુરુવન્દનાય
ન ચાપશ્યત્પિતરૌ સૌબલીં  ચ॥ ૩૦॥
તત્ર સઞ્જયમાસીનં પપ્રચ્છોદ્વિગ્નમાનસઃ ।
ગાવલ્ગણે ક્વ નસ્તાતો વૃદ્ધો હીનશ્ચ નેત્રયોઃ॥ ૩૧॥
અમ્બા ચ હતપુત્રાઽઽર્તા પિતૃવ્યઃ ક્વ ગતઃ સુહૃત્ ।
અપિ મય્યકૃતપ્રજ્ઞે હતબન્ધુઃ સ ભાર્યયા ।
આશંસમાનઃ શમલં ગઙ્ગાયાં  દુઃખિતોપતત્॥ ૩૨॥
પિતર્યુપરતે પાણ્ડૌ સર્વાન્ નઃ સુહૃદઃ શિશૂન્ ।
અરક્ષતાં વ્યસનતઃ પિતૃવ્યૌ ક્વ ગતાવિતઃ॥ ૩૩॥
સૂત ઉવાચ
કૃપયા સ્નેહવૈક્લવ્યાત્સૂતો વિરહકર્શિતઃ   ।
આત્મેશ્વરમચક્ષાણો ન પ્રત્યાહાતિપીડિતઃ॥ ૩૪॥
વિમૃજ્યાશ્રૂણિ પાણિભ્યાં વિષ્ટભ્યાત્માનમાત્મના ।
અજાતશત્રું પ્રત્યૂચે પ્રભોઃ પાદાવનુસ્મરન્॥ ૩૫॥
સઞ્જય ઉવાચ
નાહં વેદ વ્યવસિતં પિત્રોર્વઃ કુલનન્દન ।
ગાન્ધાર્યા વા મહાબાહો મુષિતોઽસ્મિ મહાત્મભિઃ॥ ૩૬॥
અથાજગામ ભગવાન્ નારદઃ સહ તુમ્બુરુઃ ।
પ્રત્યુત્થાયાભિવાદ્યાહ સાનુજોઽભ્યર્ચયન્નિવ॥ ૩૭॥

યુધિષ્ઠિર ઉવાચ
નાહં વેદ ગતિં  પિત્રોર્ભગવન્ ક્વ ગતાવિતઃ ।
અમ્બા વા હતપુત્રાઽઽર્તા ક્વ ગતા ચ તપસ્વિની॥ ૩૮॥
કર્ણધાર ઇવાપારે ભગવાન્ પારદર્શકઃ ।
અથાબભાષે ભગવાન્નારદો મુનિસત્તમઃ॥ ૩૯॥
મા કઞ્ચન શુચો રાજન્ યદીશ્વરવશં જગત્ ।
લોકાઃ સપાલા યસ્યેમે વહન્તિ બલિમીશિતુઃ ।
સ સંયુનક્તિ ભૂતાનિ સ એવ વિયુનક્તિ ચ॥ ૪૦॥
યથા ગાવો નસિ પ્રોતાસ્તન્ત્યાં બદ્ધાશ્ચ દામભિઃ ।
વાક્તન્ત્યાં નામભિર્બદ્ધા વહન્તિ બલિમીશિતુઃ॥ ૪૧॥
યથા ક્રીડોપસ્કરાણાં સંયોગવિગમાવિહ ।
ઇચ્છયા ક્રીડિતુઃ સ્યાતાં તથૈવેશેચ્છયા નૃણામ્॥ ૪૨॥
યન્મન્યસે ધ્રુવં લોકમધ્રુવં વા ન ચોભયમ્ ।
સર્વથા ન હિ શોચ્યાસ્તે સ્નેહાદન્યત્ર મોહજાત્॥ ૪૩॥
તસ્માજ્જહ્યઙ્ગ  વૈક્લવ્યમજ્ઞાનકૃતમાત્મનઃ ।
કથં ત્વનાથાઃ કૃપણા વર્તેરંસ્તે ચ માં વિના॥ ૪૪॥
કાલકર્મગુણાધીનો દેહોઽયં પાઞ્ચભૌતિકઃ ।
કથમન્યાંસ્તુ ગોપાયેત્સર્પગ્રસ્તો યથા પરમ્॥ ૪૫॥
અહસ્તાનિ સહસ્તાનામપદાનિ ચતુષ્પદામ્ ।
ફલ્ગૂનિ તત્ર મહતાં જીવો જીવસ્ય જીવનમ્॥ ૪૬॥
તદિદં ભગવાન્ રાજન્નેક આત્માઽઽત્મનાં સ્વદૃક્ ।
અન્તરોઽનન્તરો ભાતિ પશ્ય તં માયયોરુધા॥ ૪૭॥
સોઽયમદ્ય મહારાજ ભગવાન્ ભૂતભાવનઃ ।
કાલરૂપોઽવતીર્ણોઽસ્યામભાવાય સુરદ્વિષામ્॥ ૪૮॥
નિષ્પાદિતં દેવકૃત્યમવશેષં પ્રતીક્ષતે ।
તાવદ્યૂયમવેક્ષધ્વં ભવેદ્યાવદિહેશ્વરઃ॥ ૪૯॥
ધૃતરાષ્ટ્રઃ  સહ ભ્રાત્રા ગાન્ધાર્યા ચ સ્વભાર્યયા ।
દક્ષિણેન હિમવત ઋષીણામાશ્રમં ગતઃ॥ ૫૦॥

સ્રોતોભિઃ સપ્તભિર્યા વૈ સ્વર્ધુની સપ્તધા વ્યધાત્ ।
સપ્તાનાં પ્રીતયે નાના સપ્તસ્રોતઃ પ્રચક્ષતે॥ ૫૧॥
સ્નાત્વાનુસવનં તસ્મિન્ હુત્વા  ચાગ્નીન્ યથાવિધિ ।
અબ્ભક્ષ ઉપશાન્તાત્મા સઆસ્તે વિગતૈષણઃ॥ ૫૨॥
જિતાસનો જિતશ્વાસઃ પ્રત્યાહૃતષડિન્દ્રિયઃ ।
હરિભાવનયા ધ્વસ્તરજઃસત્ત્વતમોમલઃ॥ ૫૩॥
વિજ્ઞાનાત્મનિ સંયોજ્ય ક્ષેત્રજ્ઞે પ્રવિલાપ્ય તમ્ ।
બ્રહ્મણ્યાત્માનમાધારે ઘટામ્બરમિવામ્બરે॥ ૫૪॥
ધ્વસ્તમાયાગુણોદર્કો નિરુદ્ધકરણાશયઃ ।
નિવર્તિતાખિલાહાર   આસ્તે સ્થાણુરિવાચલઃ ।
તસ્યાન્તરાયો મૈવાભૂઃ સન્ન્ન્યસ્તાખિલકર્મણઃ॥ ૫૫॥
સ વા અદ્યતનાદ્રાજન્ પરતઃ પઞ્ચમેઽહનિ ।
કલેવરં હાસ્યતિ સ્વં તચ્ચ ભસ્મીભવિષ્યતિ॥ ૫૬॥
દહ્યમાનેઽગ્નિભિર્દેહે પત્યુઃ પત્ની સહોટજે ।
બહિઃ સ્થિતા પતિં  સાધ્વી તમગ્નિમનુવેક્ષ્યતિ॥ ૫૭॥
વિદુરસ્તુ તદાશ્ચર્યં નિશામ્ય કુરુનન્દન ।
હર્ષશોકયુતસ્તસ્માદ્ગન્તા તીર્થનિષેવકઃ॥ ૫૮॥
ઇત્યુક્ત્વાથારુહત્સ્વર્ગં નારદઃ સહતુમ્બુરુઃ ।
યુધિષ્ઠિરો વચસ્તસ્ય હૃદિ કૃત્વાજહાચ્છુચઃ  ॥ ૫૯॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે નૈમિષીયોપાખ્યાને ત્રયોદશોઽધ્યાયઃ॥ ૧૩॥

॥ ૐ નમો ભગવતે વાસુદેવાય॥

॥ ચતુર્દશોઽધ્યાયઃ॥
સૂત ઉવાચ
સમ્પ્રસ્થિતે દ્વારકાયાં જિષ્ણૌ બન્ધુદિદૃક્ષયા ।

જ્ઞાતું ચ પુણ્યશ્લોકસ્ય કૃષ્ણસ્ય ચ વિચેષ્ટિતમ્॥ ૧॥
વ્યતીતાઃ કતિચિન્માસાસ્તદા નાયાત્તતોઽર્જુનઃ  ।
દદર્શ ઘોરરૂપાણિ નિમિત્તાનિ કુરૂદ્વહઃ॥ ૨॥
કાલસ્ય ચ ગતિં  રૌદ્રાં વિપર્યસ્તર્તુધર્મિણઃ   ।
પાપીયસીં  નૃણાં વાર્તાં ક્રોધલોભાનૃતાત્મનામ્॥ ૩॥
જિહ્મપ્રાયં વ્યવહૃતં શાઠ્યમિશ્રં ચ સૌહૃદમ્ ।
પિતૃમાતૃસુહૃદ્ભ્રાતૃદમ્પતીનાં ચ કલ્કનમ્॥ ૪॥
નિમિત્તાન્યત્યરિષ્ટાનિ કાલે ત્વનુગતે નૃણામ્ ।
લોભાદ્યધર્મપ્રકૃતિં   દૃષ્ટ્વોવાચાનુજં નૃપઃ॥ ૫॥
યુધિષ્ઠિર ઉવાચ
સમ્પ્રેષિતો દ્વારકાયાં જિષ્ણુર્બન્ધુદિદૃક્ષયા ।
જ્ઞાતું ચ પુણ્યશ્લોકસ્ય કૃષ્ણસ્ય ચ વિચેષ્ટિતમ્॥ ૬॥
ગતાઃ સપ્તાધુના માસા ભીમસેન તવાનુજઃ ।
નાયાતિ કસ્ય વા હેતોર્નાહં વેદેદમઞ્જસા॥ ૭॥
અપિ દેવર્ષિણાઽઽદિષ્ટઃ   સ કાલોઽયમુપસ્થિતઃ ।
યદાત્મનોઽઙ્ગમાક્રીડં  ભગવાનુત્સિસૃક્ષતિ॥ ૮॥
યસ્માન્નઃ સમ્પદો રાજ્યં દારાઃ પ્રાણાઃ કુલં પ્રજાઃ ।
આસન્ સપત્નવિજયો લોકાશ્ચ યદનુગ્રહાત્॥ ૯॥
પશ્યોત્પાતાન્ નરવ્યાઘ્ર દિવ્યાન્ ભૌમાન્ સદૈહિકાન્ ।
દારુણાન્ શંસતોઽદૂરાદ્ભયં નો બુદ્ધિમોહનમ્॥ ૧૦॥
ઊર્વક્ષિબાહવો મહ્યં સ્ફુરન્ત્યઙ્ગ  પુનઃ પુનઃ ।
વેપથુશ્ચાપિ હૃદયે આરાદ્દાસ્યન્તિ વિપ્રિયમ્॥ ૧૧॥
શિવૈષોદ્યન્તમાદિત્યમભિરૌત્યનલાનના ।
મામઙ્ગ  સારમેયોઽયમભિરેભત્યભીરુવત્॥ ૧૨॥
શસ્તાઃ કુર્વન્તિ માં સવ્યં દક્ષિણં પશવોઽપરે ।
વાહાંશ્ચ પુરુષવ્યાઘ્ર લક્ષયે રુદતો મમ॥ ૧૩॥
મૃત્યુદૂતઃ કપોતોઽયમુલૂકઃ કમ્પયન્ મનઃ ।
પ્રત્યુલૂકશ્ચ કુહ્વાનૈરનિદ્રૌ શૂન્યમિચ્છતઃ॥ ૧૪॥

ધૂમ્રા દિશઃ પરિધયઃ કમ્પતે ભૂઃ સહાદ્રિભિઃ ।
નિર્ઘાતશ્ચ મહાંસ્તાત સાકં ચ સ્તનયિત્નુભિઃ॥ ૧૫॥
વાયુર્વાતિ ખરસ્પર્શો રજસા વિસૃજંસ્તમઃ  ।
અસૃગ્વર્ષન્તિ જલદા બીભત્સમિવ સર્વતઃ॥ ૧૬॥
સૂર્યં હતપ્રભં પશ્ય ગ્રહમર્દં મિથો દિવિ ।
સસઙ્કુલૈર્ભૂતગણૈર્જ્વલિતે ઇવ રોદસી॥ ૧૭॥
નદ્યો નદાશ્ચ ક્ષુભિતાઃ સરાંસિ ચ મનાંસિ ચ ।
ન જ્વલત્યગ્નિરાજ્યેન કાલોઽયં કિં  વિધાસ્યતિ॥ ૧૮॥
ન પિબન્તિ સ્તનં વત્સા ન દુહ્યન્તિ ચ માતરઃ ।
રુદન્ત્યશ્રુમુખા ગાવો ન હૃષ્યન્ત્યૃષભા વ્રજે ॥ ૧૯॥
દૈવતાનિ રુદન્તીવ સ્વિદ્યન્તિ હ્યુચ્ચલન્તિ ચ ।
ઇમે જનપદા ગ્રામાઃ પુરોદ્યાનાકરાશ્રમાઃ ।
ભ્રષ્ટશ્રિયો નિરાનન્દાઃ કિમઘં દર્શયન્તિ નઃ॥ ૨૦॥
મન્ય એતૈર્મહોત્પાતૈર્નૂનં ભગવતઃ પદૈઃ ।
અનન્યપુરુષશ્રીભિર્હીના ભૂર્હતસૌભગા॥ ૨૧॥
ઇતિ ચિન્તયતસ્તસ્ય દૃષ્ટારિષ્ટેન ચેતસા ।
રાજ્ઞઃ પ્રત્યાગમદ્બ્રહ્મન્ યદુપુર્યાઃ કપિધ્વજઃ॥ ૨૨॥
તં પાદયોર્નિપતિતમયથાપૂર્વમાતુરમ્   ।
અધોવદનમબ્બિન્દૂન્ સૃજન્તં નયનાબ્જયોઃ॥ ૨૩॥
વિલોક્યોદ્વિગ્નહૃદયો વિચ્છાયમનુજં નૃપઃ ।
પૃચ્છતિ સ્મ સુહૃન્મધ્યે સંસ્મરન્ નારદેરિતમ્॥ ૨૪॥
યુધિષ્ઠિર ઉવાચ
કચ્ચિદાનર્તપુર્યાં નઃ સ્વજનાઃ સુખમાસતે ।
મધુભોજદશાર્હાર્હસાત્વતાન્ધકવૃષ્ણયઃ॥ ૨૫॥
શૂરો માતામહઃ કચ્ચિત્સ્વસ્ત્યાસ્તે વાથ મારિષઃ ।
માતુલઃ સાનુજઃ કચ્ચિત્કુશલ્યાનકદુન્દુભિઃ॥ ૨૬॥
સપ્ત સ્વસારસ્તત્પત્ન્યો માતુલાન્યઃ સહાત્મજાઃ ।

આસતે સસ્નુષાઃ ક્ષેમં દેવકીપ્રમુખાઃ સ્વયમ્॥ ૨૭॥
કચ્ચિદ્રાજાઽઽહુકો જીવત્યસત્પુત્રોઽસ્ય ચાનુજઃ ।
હૃદીકઃ સસુતોઽક્રૂરો જયન્તગદસારણાઃ॥ ૨૮॥
આસતે કુશલં કચ્ચિદ્યે ચ શત્રુજિદાદયઃ ।
કચ્ચિદાસ્તે સુખં રામો ભગવાન્ સાત્વતાં પ્રભુઃ॥ ૨૯॥
પ્રદ્યુમ્નઃ સર્વવૃષ્ણીનાં સુખમાસ્તે મહારથઃ ।
ગમ્ભીરરયોઽનિરુદ્ધો વર્ધતે ભગવાનુત॥ ૩૦॥
સુષેણશ્ચારુદેષ્ણશ્ચ સામ્બો જામ્બવતીસુતઃ ।
અન્યે ચ કાર્ષ્ણિપ્રવરાઃ સપુત્રા ઋષભાદયઃ॥ ૩૧॥
તથૈવાનુચરાઃ શૌરેઃ શ્રુતદેવોદ્ધવાદયઃ ।
સુનન્દનન્દશીર્ષણ્યા યે ચાન્યે સાત્વતર્ષભાઃ॥ ૩૨॥
અપિ સ્વસ્ત્યાસતે સર્વે રામકૃષ્ણભુજાશ્રયાઃ ।
અપિ સ્મરન્તિ કુશલમસ્માકં બદ્ધસૌહૃદાઃ॥ ૩૩॥
ભગવાનપિ ગોવિન્દો બ્રહ્મણ્યો ભક્તવત્સલઃ ।
કચ્ચિત્પુરે સુધર્માયાં સુખમાસ્તે સુહૃદ્વૃતઃ ॥ ૩૪॥
મઙ્ગલાય  ચ લોકાનાં ક્ષેમાય ચ ભવાય ચ ।
આસ્તે યદુકુલામ્ભોધાવાદ્યોઽનન્તસખઃ પુમાન્॥ ૩૫॥
યદ્બાહુદણ્ડગુપ્તાયાં  સ્વપુર્યાં યદવોઽર્ચિતાઃ   ।
ક્રીડન્તિ પરમાનન્દં મહાપૌરુષિકા ઇવ॥ ૩૬॥
યત્પાદશુશ્રૂષણમુખ્યકર્મણા
સત્યાદયો દ્વ્યષ્ટસહસ્રયોષિતઃ ।
નિર્જિત્ય   સઙ્ખ્યે ત્રિદશાંસ્તદાશિષો
હરન્તિ વજ્રાયુધવલ્લભોચિતાઃ॥ ૩૭॥
યદ્બાહુદણ્ડાભ્યુદયાનુજીવિનો
યદુપ્રવીરા હ્યકુતોભયા મુહુઃ  ।
અધિક્રમન્ત્યઙ્ઘ્રિભિરાહૃતાં  બલા-
ત્સભાં સુધર્માં સુરસત્તમોચિતામ્॥ ૩૮॥
કચ્ચિત્તેઽનામયં તાત ભ્રષ્ટતેજા વિભાસિ મે ।

અલબ્ધમાનોઽવજ્ઞાતઃ કિં  વા તાત ચિરોષિતઃ॥ ૩૯॥
કચ્ચિન્નાભિહતોઽભાવૈઃ શબ્દાદિભિરમઙ્ગલૈઃ  ।
ન દત્તમુક્તમર્થિભ્ય   આશયા યત્પ્રતિશ્રુતમ્॥ ૪૦॥
કચ્ચિત્ત્વં બ્રાહ્મણં બાલં ગાં વૃદ્ધં રોગિણં સ્ત્રિયમ્ ।
શરણોપસૃતં સત્ત્વં નાત્યાક્ષીઃ શરણપ્રદઃ॥ ૪૧॥
કચ્ચિત્ત્વં નાગમોઽગમ્યાં ગમ્યાં વાઽસત્કૃતાં સ્ત્રિયમ્ ।
પરાજિતો વાથ ભવાન્ નોત્તમૈર્નાસમૈઃ પથિ॥ ૪૨॥
અપિ સ્વિત્પર્યભુઙ્ક્થાસ્ત્વં  સમ્ભોજ્યાન્ વૃદ્ધબાલકાન્ ।
જુગુપ્સિતં કર્મ કિઞ્ચિત્કૃતવાન્ ન યદક્ષમમ્॥ ૪૩॥
કચ્ચિત્પ્રેષ્ઠતમેનાથ હૃદયેનાત્મબન્ધુના ।
શૂન્યોઽસ્મિ રહિતો નિત્યં મન્યસે તેઽન્યથા ન રુક્ ॥ ૪૪॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે યુધિષ્ઠિરવિતર્કો નામ ચતુર્દશોઽધ્યાયઃ॥ ૧૪॥

॥ ૐ નમો ભગવતે વાસુદેવાય॥

॥ પઞ્ચદશોઽધ્યાયઃ॥
સૂત ઉવાચ
એવં કૃષ્ણસખઃ કૃષ્ણો ભ્રાત્રા રાજ્ઞા વિકલ્પિતઃ ।
નાનાશઙ્કાસ્પદં રૂપં કૃષ્ણવિશ્લેષકર્શિતઃ  ॥ ૧॥
શોકેન શુષ્યદ્વદનહૃત્સરોજો હતપ્રભઃ ।
વિભું તમેવાનુધ્યાયન્નાશક્નોત્પ્રતિભાષિતુમ્॥ ૨॥
કૃચ્છ્રેણ  સંસ્તભ્ય શુચઃ પાણિનાઽઽમૃજ્ય નેત્રયોઃ ।
પરોક્ષેણ સમુન્નદ્ધપ્રણયૌત્કણ્ઠ્યકાતરઃ॥ ૩॥
સખ્યં મૈત્રીં  સૌહૃદં ચ સારથ્યાદિષુ સંસ્મરન્ ।
નૃપમગ્રજમિત્યાહ બાષ્પગદ્ગદયા ગિરા॥ ૪॥

અર્જુન  ઉવાચ
વઞ્ચિતોઽહં મહારાજ હરિણા બન્ધુરૂપિણા ।
યેન મેઽપહૃતં તેજો દેવવિસ્માપનં મહત્॥ ૫॥
યસ્ય ક્ષણવિયોગેન લોકો હ્યપ્રિયદર્શનઃ ।
ઉક્થેન રહિતો હ્યેષ મૃતકઃ પ્રોચ્યતે યથા॥ ૬॥
યત્સંશ્રયાદ્દ્રુપદગેહમુપાગતાનાં
રાજ્ઞાં સ્વયંવરમુખે સ્મરદુર્મદાનામ્ ।
તેજો હૃતં ખલુ મયાભિહતશ્ચ મત્સ્યઃ
સજ્જીકૃતેન ધનુષાધિગતા ચ કૃષ્ણા॥ ૭॥
યત્સન્નિધાવહમુ ખાણ્ડવમગ્નયેઽદા-
મિન્દ્રં ચ સામરગણં તરસા વિજિત્ય ।
લબ્ધા સભા મયકૃતાદ્ભુતશિલ્પમાયા
દિગ્ભ્યોઽહરન્ નૃપતયો બલિમધ્વરે તે॥ ૮॥
યત્તેજસા નૃપશિરોઽઙ્ઘ્રિમહન્  મખાર્થ-
માર્યોઽનુજસ્તવ ગજાયુતસત્ત્વવીર્યઃ ।
તેનાહૃતાઃ પ્રમથનાથમખાય ભૂપા
યન્મોચિતાસ્તદનયન્ બલિમધ્વરે તે॥ ૯॥
પત્ન્યાસ્તવાધિમખકૢપ્તમહાભિષેક-
શ્લાઘિષ્ઠચારુકબરં કિતવૈઃ સભાયામ્ ।
સ્પૃષ્ટં વિકીર્ય પદયોઃ પતિતાશ્રુમુખ્યા
યસ્તત્સ્ત્રિયોઽકૃતહતેશવિમુક્તકેશાઃ॥ ૧૦॥
યો નો જુગોપ  વનમેત્ય દુરન્તકૃચ્છ્રા -
દ્દુર્વાસસોઽરિરચિતાદયુતાગ્રભુગ્  યઃ ।
શાકાન્નશિષ્ટમુપયુજ્ય યતસ્ત્રિલોકીં
તૃપ્તામમંસ્ત સલિલે વિનિમગ્નસઙ્ઘઃ ॥ ૧૧॥
યત્તેજસાથ ભગવાન્ યુધિ શૂલપાણિ-

ર્વિસ્માપિતઃ   સગિરિજોઽસ્ત્રમદાન્નિજં મે ।
અન્યેઽપિ ચાહમમુનૈવ કલેવરેણ
પ્રાપ્તો મહેન્દ્રભવને મહદાસનાર્ધમ્॥ ૧૨॥

તત્રૈવ મે વિહરતો ભુજદણ્ડયુગ્મં
ગાણ્ડીવલક્ષણમરાતિવધાય દેવાઃ ।
સેન્દ્રાઃ શ્રિતા યદનુભાવિતમાજમીઢ
તેનાહમદ્ય મુષિતઃ પુરુષેણ ભૂમ્ના॥ ૧૩॥
યદ્બાન્ધવઃ કુરુબલાબ્ધિમનન્તપાર-
મેકો રથેન તતરેઽહમતીર્યસત્ત્વમ્ ।
પ્રત્યાહૃતં બહુધનં ચ મયા પરેષાં
તેજાસ્પદં મણિમયં ચ હૃતં શિરોભ્યઃ॥ ૧૪॥
યો ભીષ્મકર્ણગુરુશલ્યચમૂષ્વદભ્ર-
રાજન્યવર્યરથમણ્ડલમણ્ડિતાસુ ।
અગ્રેચરો મમ વિભો રથયૂથપાના-
માયુર્મનાંસિ ચ દૃશા સહઓજઆર્ચ્છત્॥ ૧૫॥
યદ્દોઃષુ મા પ્રણિહિતં ગુરુભીષ્મકર્ણ-
નપ્તૃત્રિગર્તશલસૈન્ધવબાહ્લિકાદ્યૈઃ ।
અસ્ત્રાણ્યમોઘમહિમાનિ નિરૂપિતાનિ
નોપસ્પૃશુર્નૃહરિદાસમિવાસુરાણિ॥ ૧૬॥
સૌત્યે વૃતઃ કુમતિનાઽઽત્મદ ઈશ્વરો મે
યત્પાદપદ્મમભવાય ભજન્તિ ભવ્યાઃ ।
માં શ્રાન્તવાહમરયો રથિનો ભુવિષ્ઠં
ન પ્રાહરન્ યદનુભાવનિરસ્તચિત્તાઃ॥ ૧૭॥
નર્માણ્યુદારરુચિરસ્મિતશોભિતાનિ
હે પાર્થ હેઽર્જુન  સખે કુરુનન્દનેતિ ।
સઞ્જલ્પિતાનિ નરદેવ હૃદિસ્પૃશાનિ
સ્મર્તુર્લુઠન્તિ હૃદયં મમ માધવસ્ય॥ ૧૮॥
શય્યાસનાટનવિકત્થનભોજનાદિ-
ષ્વૈક્યાદ્વયસ્ય ઋતવાનિતિ વિપ્રલબ્ધઃ ।
સખ્યુઃ સખેવ પિતૃવત્તનયસ્ય સર્વં
સેહે મહાન્ મહિતયા કુમતેરઘં મે॥ ૧૯॥
સોઽહં નૃપેન્દ્ર રહિતઃ પુરુષોત્તમેન
સખ્યા પ્રિયેણ સુહૃદા હૃદયેન શૂન્યઃ ।

અધ્વન્યુરુક્રમપરિગ્રહમઙ્ગ  રક્ષન્
ગોપૈરસદ્ભિરબલેવ વિનિર્જિતોઽસ્મિ  ॥ ૨૦॥
તદ્વૈ ધનુસ્ત ઇષવઃ સ રથો હયાસ્તે
સોઽહં રથી નૃપતયો યત આનમન્તિ ।
સર્વં ક્ષણેન તદભૂદસદીશરિક્તં
ભસ્મન્ હુતં કુહકરાદ્ધમિવોપ્તમૂષ્યામ્॥ ૨૧॥
રાજંસ્ત્વયાનુપૃષ્ટાનાં  સુહૃદાં નઃ સુહૃત્પુરે ।
વિપ્રશાપવિમૂઢાનાં નિઘ્નતાં મુષ્ટિભિર્મિથઃ  ॥ ૨૨॥
વારુણીં મદિરાં પીત્વા મદોન્મથિતચેતસામ્ ।
અજાનતામિવાન્યોન્યં ચતુઃપઞ્ચાવશેષિતાઃ॥ ૨૩॥
પ્રાયેણૈતદ્ભગવત ઈશ્વરસ્ય વિચેષ્ટિતમ્ ।
મિથો નિઘ્નન્તિ ભૂતાનિ ભાવયન્તિ ચ યન્મિથઃ॥ ૨૪॥
જલૌકસાં જલે યદ્વન્મહાન્તોઽદન્ત્યણીયસઃ ।
દુર્બલાન્ બલિનો રાજન્ મહાન્તો બલિનો મિથઃ॥ ૨૫॥
એવં બલિષ્ઠૈર્યદુભિર્મહદ્ભિરિતરાન્ વિભુઃ ।
યદૂન્ યદુભિરન્યોન્યં ભૂભારાન્ સઞ્જહાર હ॥ ૨૬॥
દેશકાલાર્થયુક્તાનિ હૃત્તાપોપશમાનિ ચ ।
હરન્તિ સ્મરતશ્ચિત્તં ગોવિન્દાભિહિતાનિ મે॥ ૨૭॥
સૂત ઉવાચ
એવં ચિન્તયતો જિષ્ણોઃ કૃષ્ણપાદસરોરુહમ્ ।
સૌહાર્દેનાતિગાઢેન શાન્તાઽઽસીદ્વિમલા મતિઃ॥ ૨૮॥
વાસુદેવાઙ્ઘ્ર્યનુધ્યાનપરિબૃંહિતરંહસા  ।
ભક્ત્યા નિર્મથિતાશેષકષાયધિષણોઽર્જુનઃ ॥ ૨૯॥
ગીતં ભગવતા જ્ઞાનં યત્તત્સઙ્ગ્રામમૂર્ધનિ  ।
કાલકર્મતમોરુદ્ધં પુનરધ્યગમત્પ્રભુઃ॥ ૩૦॥
વિશોકો બ્રહ્મસમ્પત્ત્યા સઞ્ચ્છિન્નદ્વૈતસંશયઃ ।
લીનપ્રકૃતિનૈર્ગુણ્યાદલિઙ્ગત્વાદસમ્ભવઃ  ॥ ૩૧॥
નિશમ્ય ભગવન્માર્ગં સંસ્થાં યદુકુલસ્ય ચ ।

સ્વઃપથાય મતિં  ચક્રે નિભૃતાત્મા યુધિષ્ઠિરઃ॥ ૩૨॥
પૃથાપ્યનુશ્રુત્ય ધનઞ્જયોદિતં
નાશં યદૂનાં ભગવદ્ગતિં  ચ તામ્ ।
એકાન્તભક્ત્યા ભગવત્યધોક્ષજે
નિવેશિતાત્મોપરરામ સંસૃતેઃ॥ ૩૩॥
યયાહરદ્ભુવો ભારં તાં તનું વિજહાવજઃ ।
કણ્ટકં કણ્ટકેનેવ દ્વયં ચાપીશિતુઃ સમમ્॥ ૩૪॥
યથા મત્સ્યાદિરૂપાણિ ધત્તે જહ્યાદ્યથા નટઃ ।
ભૂભારઃ ક્ષપિતો યેન જહૌ તચ્ચ કલેવરમ્॥ ૩૫॥
યદા મુકુન્દો  ભગવાનિમાં મહીં
જહૌ સ્વતન્વા શ્રવણીયસત્કથઃ ।
તદા હરેવાપ્રતિબુદ્ધચેતસા-
મધર્મહેતુઃ કલિરન્વવર્તત॥ ૩૬॥
યુધિષ્ઠિરસ્તત્પરિસર્પણં બુધઃ
પુરે ચ રાષ્ટ્રે  ચ ગૃહે તથાઽઽત્મનિ ।
વિભાવ્ય લોભાનૃતજિહ્મહિંસના  -
દ્યધર્મચક્રં ગમનાય પર્યધાત્॥ ૩૭॥
સ્વરાટ્ પૌત્રં વિનયિનમાત્મનઃ સુસમં ગુણૈઃ ।
તોયનીવ્યાઃ પતિં  ભૂમેરભ્યષિઞ્ચદ્ગજાહ્વયે॥ ૩૮॥
મથુરાયાં તથા વજ્રં શૂરસેનપતિં  તતઃ ।
પ્રાજાપત્યાં નિરૂપ્યેષ્ટિમગ્નીનપિબદીશ્વરઃ॥ ૩૯॥
વિસૃજ્ય તત્ર તત્સર્વં દુકૂલવલયાદિકમ્ ।
નિર્મમો નિરહઙ્કારઃ સઞ્ચ્છિન્નાશેષબન્ધનઃ॥ ૪૦॥
વાચં જુહાવ મનસિ તત્પ્રાણ ઇતરે ચ તમ્ ।
મૃત્યાવપાનં સોત્સર્ગં તં પઞ્ચત્વે હ્યજોહવીત્॥ ૪૧॥
ત્રિત્વે હુત્વા  ચ પઞ્ચત્વં તચ્ચૈકત્વેઽજુહોન્મુનિઃ ।
સર્વમાત્મન્યજુહવીદ્બ્રહ્મણ્યાત્માનમવ્યયે॥ ૪૨॥
ચીરવાસા નિરાહારો બદ્ધવાઙ્મુક્તમૂર્ધજઃ ।

દર્શયન્નાત્મનો રૂપં જડોન્મત્તપિશાચવત્॥ ૪૩॥
અનવેક્ષમાણો નિરગાદશ‍ૃણ્વન્ બધિરો યથા ।
ઉદીચીં  પ્રવિવેશાશાં ગતપૂર્વાં મહાત્મભિઃ ।
હૃદિ બ્રહ્મ પરં ધ્યાયન્ નાવર્તેત યતો ગતઃ॥ ૪૪॥
સર્વે તમનુનિર્જગ્મુર્ભ્રાતરઃ કૃતનિશ્ચયાઃ ।
કલિનાધર્મમિત્રેણ દૃષ્ટ્વા સ્પૃષ્ટાઃ પ્રજા ભુવિ॥ ૪૫॥
તે સાધુકૃતસર્વાર્થા જ્ઞાત્વાઽઽત્યન્તિકમાત્મનઃ ।
મનસા ધારયામાસુર્વૈકુણ્ઠચરણામ્બુજમ્॥ ૪૬॥
તદ્ધ્યાનોદ્રિક્તયા ભક્ત્યા વિશુદ્ધધિષણાઃ પરે ।
તસ્મિન્ નારાયણપદે એકાન્તમતયો ગતિમ્॥ ૪૭॥
અવાપુર્દુરવાપાં તે અસદ્ભિર્વિષયાત્મભિઃ   ।
વિધૂતકલ્મષા સ્થાનં વિરજેનાત્મનૈવ હિ॥ ૪૮॥
વિદુરોઽપિ પરિત્યજ્ય પ્રભાસે દેહમાત્મનઃ ।
કૃષ્ણાવેશેન તચ્ચિત્તઃ પિતૃભિઃ સ્વક્ષયં યયૌ॥ ૪૯॥
દ્રૌપદી ચ તદાજ્ઞાય પતીનામનપેક્ષતામ્ ।
વાસુદેવે ભગવતિ હ્યેકાન્તમતિરાપ તમ્॥ ૫૦॥
યઃ શ્રદ્ધયૈતદ્ભગવત્પ્રિયાણાં
પાણ્ડોઃ સુતાનામિતિ સમ્પ્રયાણમ્ ।
શ‍ૃણોત્યલં સ્વસ્ત્યયનં પવિત્રં
લબ્ધ્વા હરૌ ભક્તિમુપૈતિ સિદ્ધિમ્॥ ૫૧॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે પાણ્ડવસ્વર્ગારોહણં નામ પઞ્ચદશોઽધ્યાયઃ॥ ૧૫॥

॥ ૐ નમો ભગવતે વાસુદેવાય॥

॥ ષોડશોઽધ્યાયઃ॥
સૂત ઉવાચ
તતઃ પરીક્ષિદ્દ્વિજવર્યશિક્ષયા
મહીં  મહાભાગવતઃ શશાસ હ ।
યથા હિ સૂત્યામભિજાતકોવિદાઃ
સમાદિશન્ વિપ્ર મહદ્ગુણસ્તથા॥ ૧॥
સ ઉત્તરસ્ય તનયામુપયેમ ઇરાવતીમ્ ।
જનમેજયાદીંશ્ચતુરસ્તસ્યામુત્પાદયત્સુતાન્ ॥ ૨॥
આજહારાશ્વમેધાંસ્ત્રીન્ ગઙ્ગાયાં  ભૂરિદક્ષિણાન્ ।
શારદ્વતં ગુરું કૃત્વા  દેવા યત્રાક્ષિગોચરાઃ॥ ૩॥
નિજગ્રાહૌજસા વીરઃ કલિં  દિગ્વિજયે ક્વચિત્ ।
નૃપલિઙ્ગધરં  શૂદ્રં ઘ્નન્તં ગોમિથુનં પદા॥ ૪॥
શૌનક ઉવાચ
કસ્ય હેતોર્નિજગ્રાહ   કલિં  દિગ્વિજયે નૃપઃ ।
નૃદેવચિહ્નધૃક્ શૂદ્રઃ કોઽસૌ ગાં યઃ પદાહનત્ ।
તત્કથ્યતાં મહાભાગ યદિ કૃષ્ણકથાશ્રયમ્॥ ૫॥
અથવાસ્ય પદામ્ભોજમકરન્દલિહાં સતામ્ ।
કિમન્યૈરસદાલાપૈરાયુષો યદસદ્વ્યયઃ॥ ૬॥
ક્ષુદ્રાયુષાં નૃણામઙ્ગ  મર્ત્યાનામૃતમિચ્છતામ્ ।
ઇહોપહૂતો ભગવાન્ મૃત્યુઃ શામિત્રકર્મણિ॥ ૭॥
ન કશ્ચિન્મ્રિયતે તાવદ્યાવદાસ્ત ઇહાન્તકઃ ।
એતદર્થં હિ ભગવાનાહૂતઃ પરમર્ષિભિઃ   ।
અહો નૃલોકે પીયેત હરિલીલામૃતં વચઃ॥ ૮॥
મન્દસ્ય મન્દપ્રજ્ઞસ્ય વયો મન્દાયુષશ્ચ વૈ ।
નિદ્રયા હ્રિયતે નક્તં દિવા ચ વ્યર્થકર્મભિઃ॥ ૯॥
સૂત ઉવાચ
યદા પરીક્ષિત્કુરુજાઙ્ગલેઽશ ‍ૃણોત્
કલિં  પ્રવિષ્ટં નિજચક્રવર્તિતે   ।
નિશમ્ય વાર્તામનતિપ્રિયાં તતઃ

શરાસનં સંયુગશૌણ્ડિરાદદે ॥ ૧૦॥
સ્વલઙ્કૃતં શ્યામતુરઙ્ગયોજિતં
રથં મૃગેન્દ્રધ્વજમાશ્રિતઃ પુરાત્ ।
વૃતો રથાશ્વદ્વિપપત્તિયુક્તયા
સ્વસેનયા દિગ્વિજયાય નિર્ગતઃ॥ ૧૧॥
ભદ્રાશ્વં કેતુમાલં ચ ભારતં ચોત્તરાન્ કુરૂન્ ।
કિમ્પુરુષાદીનિ વર્ષાણિ વિજિત્ય જગૃહે બલિમ્॥ ૧૨॥
(નગરાંશ્ચ વનાંશ્ચૈવ નદીશ્ચ વિમલોદકાઃ ।
પુરુષાન્ દેવકલ્પાંશ્ચ નારીશ્ચ પ્રિયદર્શનાઃ॥
અદૃષ્ટપૂર્વાન્ સુભગાન્ સ દદર્શ ધનઞ્જયઃ ।
સદનાનિ ચ શુભ્રાણિ નારીશ્ચાપ્સરસાં નિભાઃ॥)

તત્ર તત્રોપશ‍ૃણ્વાનઃ સ્વપૂર્વેષાં મહાત્મનામ્ ।
પ્રગીયમાણં ચ યશઃ કૃષ્ણમાહાત્મ્યસૂચકમ્॥ ૧૩॥
આત્માનં ચ પરિત્રાતમશ્વત્થામ્નોઽસ્ત્રતેજસઃ ।
સ્નેહં ચ વૃષ્ણિપાર્થાનાં તેષાં ભક્તિં  ચ કેશવે॥ ૧૪॥
તેભ્યઃ પરમસન્તુષ્ટઃ પ્રીત્યુજ્જૃમ્ભિતલોચનઃ  ।
મહાધનાનિ વાસાંસિ દદૌ હારાન્ મહામનાઃ॥ ૧૫॥
સારથ્યપારષદસેવનસખ્યદૌત્ય-

વીરાસનાનુગમનસ્તવનપ્રણામાન્ ।
સ્નિગ્ધેષુ પાણ્ડુષુ જગત્પ્રણતિં  ચ વિષ્ણોઃ
ભક્તિં  કરોતિ નૃપતિશ્ચરણારવિન્દે ॥ ૧૬॥
તસ્યૈવં વર્તમાનસ્ય પૂર્વેષાં વૃત્તિમન્વહમ્ ।
નાતિદૂરે કિલાશ્ચર્યં યદાસીત્તન્નિબોધ મે॥ ૧૭॥
ધર્મઃ પદૈકેન ચરન્ વિચ્છાયામુપલભ્ય ગામ્ ।
પૃચ્છતિ સ્માશ્રુવદનાં વિવત્સામિવ માતરમ્॥ ૧૮॥
ધર્મ ઉવાચ
કચ્ચિદ્ભદ્રેઽનામયમાત્મનસ્તે
વિચ્છાયાસિ મ્લાયતેષન્મુખેન ।
આલક્ષયે ભવતીમન્તરાધિં

દૂરે બન્ધું શોચસિ કઞ્ચનામ્બ॥ ૧૯॥
પાદૈર્ન્યૂનં શોચસિ મૈકપાદ-
માત્માનં વા વૃષલૈર્ભોક્ષ્યમાણમ્ ।
આહો સુરાદીન્ હૃતયજ્ઞભાગાન્
પ્રજા ઉત સ્વિન્મઘવત્યવર્ષતિ॥ ૨૦॥
અરક્ષ્યમાણાઃ સ્ત્રિય ઉર્વિ  બાલાન્
શોચસ્યથો પુરુષાદૈરિવાર્તાન્ ।
વાચં દેવીં  બ્રહ્મકુલે કુકર્મ-
ણ્યબ્રહ્મણ્યે રાજકુલે કુલાગ્ર્યાન્॥ ૨૧॥
કિં  ક્ષત્રબન્ધૂન્ કલિનોપસૃષ્ટાન્
રાષ્ટ્રાણિ  વા તૈરવરોપિતાનિ ।
ઇતસ્તતો વાશનપાનવાસઃ
સ્નાનવ્યવાયોન્મુખજીવલોકમ્॥ ૨૨॥
યદ્વામ્બ તે ભૂરિભરાવતાર-
કૃતાવતારસ્ય હરેર્ધરિત્રિ ।
અન્તર્હિતસ્ય   સ્મરતી વિસૃષ્ટા
કર્માણિ નિર્વાણવિલમ્બિતાનિ॥ ૨૩॥
ઇદં મમાચક્ષ્વ તવાધિમૂલં
વસુન્ધરે યેન વિકર્શિતાસિ   ।
કાલેન વા તે બલિનાં બલીયસા
સુરાર્ચિતં   કિં  હૃતમમ્બ સૌભગમ્॥ ૨૪॥
ધરણ્યુવાચ
ભવાન્ હિ વેદ તત્સર્વં યન્માં ધર્માનુપૃચ્છસિ ।
ચતુર્ભિર્વર્તસે   યેન પાદૈર્લોકસુખાવહૈઃ॥ ૨૫॥
સત્યં શૌચં દયા ક્ષાન્તિસ્ત્યાગઃ સન્તોષ આર્જવમ્ ।
શમો દમસ્તપઃ સામ્યં તિતિક્ષોપરતિઃ શ્રુતમ્॥ ૨૬॥
જ્ઞાનં વિરક્તિરૈશ્વર્યં શૌર્યં તેજો બલં સ્મૃતિઃ ।
સ્વાતન્ત્ર્યં કૌશલં કાન્તિર્ધૈર્યં માર્દવમેવ ચ॥ ૨૭॥
પ્રાગલ્ભ્યં પ્રશ્રયઃ શીલં સહઓજો બલં ભગઃ ।

ગામ્ભીર્યં સ્થૈર્યમાસ્તિક્યં કીર્તિર્માનોઽનહઙ્કૃતિઃ   ॥ ૨૮॥
એતે ચાન્યે ચ ભગવન્ નિત્યા યત્ર મહાગુણાઃ ।
પ્રાર્થ્યા મહત્ત્વમિચ્છદ્ભિર્ન વિયન્તિ સ્મ કર્હિચિત્  ॥ ૨૯॥
તેનાહં ગુણપાત્રેણ શ્રીનિવાસેન સામ્પ્રતમ્ ।
શોચામિ રહિતં લોકં પાપ્મના કલિનેક્ષિતમ્॥ ૩૦॥
આત્માનં ચાનુશોચામિ ભવન્તં ચામરોત્તમમ્ ।
દેવાનૃષીન્ પિતૄન્ સાધૂન્ સર્વાન્ વર્ણાંસ્તથાશ્રમાન્॥ ૩૧॥
બ્રહ્માદયો બહુતિથં  યદપાઙ્ગમોક્ષ -
કામાસ્તપઃ સમચરન્ ભગવત્પ્રપન્નાઃ ।
સા શ્રીઃ સ્વવાસમરવિન્દવનં વિહાય
યત્પાદસૌભગમલં ભજતેઽનુરક્તા॥ ૩૨॥
તસ્યાહમબ્જકુલિશાઙ્કુશકેતુકેતૈઃ
શ્રીમત્પદૈર્ભગવતઃ સમલઙ્કૃતાઙ્ગી  ।
ત્રીનત્યરોચ ઉપલભ્ય તતો વિભૂતિં
લોકાન્ સ માં વ્યસૃજદુત્સ્મયતીં  તદન્તે॥ ૩૩॥
યો વૈ મમાતિભરમાસુરવંશરાજ્ઞા-
મક્ષૌહિણીશતમપાનુદદાત્મતન્ત્રઃ ।
ત્વાં દુઃસ્થમૂનપદમાત્મનિ પૌરુષેણ
સમ્પાદયન્ યદુષુ રમ્યમબિભ્રદઙ્ગમ્ ॥ ૩૪॥
કા વા સહેત વિરહં પુરુષોત્તમસ્ય
પ્રેમાવલોકરુચિરસ્મિતવલ્ગુજલ્પૈઃ ।
સ્થૈર્યં સમાનમહરન્મધુમાનિનીનાં
રોમોત્સવો મમ યદઙ્ઘ્રિવિટઙ્કિતાયાઃ ॥ ૩૫॥
તયોરેવં કથયતોઃ પૃથિવીધર્મયોસ્તદા ।
પરીક્ષિન્નામ રાજર્ષિઃ   પ્રાપ્તઃ પ્રાચીં  સરસ્વતીમ્॥ ૩૬॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે પૃથ્વીધર્મસંવાદો નામ ષોડશોઽધ્યાયઃ॥ ૧૬॥

॥ ૐ નમો ભગવતે વાસુદેવાય॥

॥ સપ્તદશોઽધ્યાયઃ॥
સૂત ઉવાચ
તત્ર ગોમિથુનં રાજા હન્યમાનમનાથવત્
દણ્ડહસ્તં ચ વૃષલં દદૃશે નૃપલાઞ્છનમ્॥ ૧॥
વૃષં મૃણાલધવલં મેહન્તમિવ બિભ્યતમ્ ।
વેપમાનં પદૈકેન સીદન્તં શૂદ્રતાડિતમ્॥ ૨॥
ગાં ચ ધર્મદુઘાં દીનાં ભૃશં શૂદ્રપદાહતામ્ ।
વિવત્સાં સાશ્રુવદનાં ક્ષામાં યવસમિચ્છતીમ્॥ ૩॥
પપ્રચ્છ રથમારૂઢઃ કાર્તસ્વરપરિચ્છદમ્ ।
મેઘગમ્ભીરયા વાચા સમારોપિતકાર્મુકઃ॥ ૪॥
કસ્ત્વં મચ્છરણે લોકે બલાદ્ધંસ્યબલાન્ બલી ।
નરદેવોઽસિ વેષેણ નટવત્કર્મણાદ્વિજઃ॥ ૫॥
કસ્ત્વં કૃષ્ણે ગતે દૂરં સહગાણ્ડીવધન્વના ।
શોચ્યોઽસ્યશોચ્યાન્ રહસિ પ્રહરન્ વધમર્હસિ॥ ૬॥
ત્વં વા મૃણાલધવલઃ પાદૈર્ન્યૂનઃ પદા ચરન્ ।
વૃષરૂપેણ કિં  કશ્ચિદ્દેવો નઃ પરિખેદયન્॥ ૭॥
ન જાતુ કૌરવેન્દ્રાણાં દોર્દણ્ડપરિરમ્ભિતે ।
ભૂતલેઽનુપતન્ત્યસ્મિન્ વિના તે પ્રાણિનાં શુચઃ॥ ૮॥
મા સૌરભેયાનુશુચો વ્યેતુ તે વૃષલાદ્ભયમ્ ।
મા રોદીરમ્બ ભદ્રં તે ખલાનાં મયિ શાસ્તરિ॥ ૯॥
યસ્ય રાષ્ટ્રે  પ્રજાઃ સર્વાસ્ત્રસ્યન્તે સાધ્વ્યસાધુભિઃ ।
તસ્ય મત્તસ્ય નશ્યન્તિ કીર્તિરાયુર્ભગો   ગતિઃ॥ ૧૦॥
એષ રાજ્ઞાં પરો ધર્મો હ્યાર્તાનામાર્તિનિગ્રહઃ   ।
અત એનં વધિષ્યામિ ભૂતદ્રુહમસત્તમમ્॥ ૧૧॥

કોઽવૃશ્ચત્તવ પાદાંસ્ત્રીન્ સૌરભેય ચતુષ્પદ ।
મા ભૂવંસ્ત્વાદૃશા રાષ્ટ્રે  રાજ્ઞાં કૃષ્ણાનુવર્તિનામ્  ॥ ૧૨॥
આખ્યાહિ વૃષ ભદ્રં વઃ સાધૂનામકૃતાગસામ્ ।
આત્મવૈરૂપ્યકર્તારં પાર્થાનાં કીર્તિદૂષણમ્  ॥ ૧૩॥
જનેનાગસ્યઘં યુઞ્જન્ સર્વતોઽસ્ય ચ મદ્ભયમ્ ।
સાધૂનાં ભદ્રમેવ સ્યાદસાધુદમને કૃતે॥ ૧૪॥
અનાગઃસ્વિહ ભૂતેષુ ય આગસ્કૃન્નિરઙ્કુશઃ ।
આહર્તાસ્મિ ભુજં સાક્ષાદમર્ત્યસ્યાપિ સાઙ્ગદમ્ ॥ ૧૫॥
રાજ્ઞો હિ પરમો ધર્મઃ સ્વધર્મસ્થાનુપાલનમ્ ।
શાસતોઽન્યાન્ યથાશાસ્ત્રમનાપદ્યુત્પથાનિહ॥ ૧૬॥
ધર્મ ઉવાચ
એતદ્વઃ પાણ્ડવેયાનાં યુક્તમાર્તાભયં વચઃ ।
યેષાં ગુણગણૈઃ કૃષ્ણો દૌત્યાદૌ ભગવાન્ કૃતઃ॥ ૧૭॥
ન વયં ક્લેશબીજાનિ યતઃ સ્યુઃ પુરુષર્ષભ ।
પુરુષં તં વિજાનીમો વાક્યભેદવિમોહિતાઃ॥ ૧૮॥
કેચિદ્વિકલ્પવસના આહુરાત્માનમાત્મનઃ ।
દૈવમન્યે પરે કર્મ સ્વભાવમપરે પ્રભુમ્॥ ૧૯॥
અપ્રતર્ક્યાદનિર્દેશ્યાદિતિ કેષ્વપિ નિશ્ચયઃ ।
અત્રાનુરૂપં રાજર્ષે વિમૃશ સ્વમનીષયા॥ ૨૦॥
સૂત ઉવાચ
એવં ધર્મે પ્રવદતિ સ સમ્રાડ્-દ્વિજસત્તમ ।
સમાહિતેન મનસા વિખેદઃ પર્યચષ્ટ તમ્॥ ૨૧॥
રાજોવાચ
ધર્મં બ્રવીષિ ધર્મજ્ઞ ધર્મોઽસિ વૃષરૂપધૃક્ ।
યદધર્મકૃતઃ સ્થાનં સૂચકસ્યાપિ તદ્ભવેત્॥ ૨૨॥
અથવા દેવમાયાયા નૂનં ગતિરગોચરા ।
ચેતસો વચસશ્ચાપિ ભૂતાનામિતિ નિશ્ચયઃ॥ ૨૩॥
તપઃ શૌચં દયા સત્યમિતિ પાદાઃ કૃતે કૃતાઃ ।

અધર્માંશૈસ્ત્રયો ભગ્નાઃ સ્મયસઙ્ગમદૈસ્તવ ॥ ૨૪॥
ઇદાનીં  ધર્મ પાદસ્તે સત્યં નિર્વર્તયેદ્યતઃ ।
તં જિઘૃક્ષત્યધર્મોઽયમનૃતેનૈધિતઃ કલિઃ॥ ૨૫॥
ઇયં ચ ભૂમિર્ભગવતા ન્યાસિતોરુભરા સતી ।
શ્રીમદ્ભિસ્તત્પદન્યાસૈઃ સર્વતઃ કૃતકૌતુકા॥ ૨૬॥
શોચત્યશ્રુકલા સાધ્વી દુર્ભગેવોજ્ઝિતાધુના ।
અબ્રહ્મણ્યા નૃપવ્યાજાઃ શૂદ્રા ભોક્ષ્યન્તિ મામિતિ॥ ૨૭॥
ઇતિ ધર્મં મહીં  ચૈવ સાન્ત્વયિત્વા મહારથઃ ।
નિશાતમાદદે ખડ્ગં કલયેઽધર્મહેતવે॥ ૨૮॥
તં જિઘાંસુમભિપ્રેત્ય વિહાય નૃપલાઞ્છનમ્ ।
તત્પાદમૂલં શિરસા સમગાદ્ભયવિહ્વલઃ॥ ૨૯॥
પતિતં પાદયોર્વીરઃ કૃપયા દીનવત્સલઃ ।
શરણ્યો નાવધીચ્છ્લોક્ય આહ ચેદં હસન્નિવ॥ ૩૦॥
રાજોવાચ
ન તે ગુડાકેશયશોધરાણાં
બદ્ધાઞ્જલેર્વૈ ભયમસ્તિ કિઞ્ચિત્ ।
ન વર્તિતવ્યં   ભવતા કથઞ્ચન
ક્ષેત્રે મદીયે ત્વમધર્મબન્ધુઃ॥ ૩૧॥
ત્વાં વર્તમાનં નરદેવદેહે-
ષ્વનુપ્રવૃત્તોઽયમધર્મપૂગઃ ।
લોભોઽનૃતં ચૌર્યમનાર્યમંહો
જ્યેષ્ઠા ચ માયા કલહશ્ચ દમ્ભઃ॥ ૩૨॥
ન વર્તિતવ્યં   તદધર્મબન્ધો
ધર્મેણ સત્યેન ચ વર્તિતવ્યે   ।
બ્રહ્માવર્તે યત્ર યજન્તિ યજ્ઞૈ-
ર્યજ્ઞેશ્વરં યજ્ઞવિતાનવિજ્ઞાઃ॥ ૩૩॥
યસ્મિન્ હરિર્ભગવાનિજ્યમાન
ઇજ્યામૂર્તિર્યજતાં   શં તનોતિ ।
કામાનમોઘાન્ સ્થિરજઙ્ગમાના -

bhagpur-01.pdf 69



શ્રીમદ્ભાગવતં - પ્રથમસ્કન્ધઃ

મન્તર્બહિર્વાયુરિવૈષ આત્મા॥ ૩૪॥
સૂત ઉવાચ
પરીક્ષિતૈવમાદિષ્ટઃ સ કલિર્જાતવેપથુઃ ।
તમુદ્યતાસિમાહેદં દણ્ડપાણિમિવોદ્યતમ્॥ ૩૫॥
કલિરુવાચ
યત્ર ક્વચન વત્સ્યામિ સાર્વભૌમ તવાજ્ઞયા ।
લક્ષયે તત્ર તત્રાપિ ત્વામાત્તેષુશરાસનમ્॥ ૩૬॥
તન્મે ધર્મભૃતાં શ્રેષ્ઠ સ્થાનં નિર્દેષ્ટુમર્હસિ ।
યત્રૈવ નિયતો વત્સ્યઆતિષ્ઠંસ્તેઽનુશાસનમ્ ॥ ૩૭॥
સૂત ઉવાચ
અભ્યર્થિતસ્તદા   તસ્મૈ સ્થાનાનિ કલયે દદૌ ।
દ્યૂતં પાનં સ્ત્રિયઃ સૂના યત્રાધર્મશ્ચતુર્વિધઃ  ॥ ૩૮॥
પુનશ્ચ યાચમાનાય જાતરૂપમદાત્પ્રભુઃ ।
તતોઽનૃતં મદં કામં રજો વૈરં ચ પઞ્ચમમ્॥ ૩૯॥
અમૂનિ પઞ્ચ સ્થાનાનિ હ્યધર્મપ્રભવઃ કલિઃ ।
ઔત્તરેયેણ દત્તાનિ ન્યવસત્તન્નિદેશકૃત્॥ ૪૦॥
અથૈતાનિ ન સેવેત બુભૂષુઃ પુરુષઃ ક્વચિત્ ।
વિશેષતો ધર્મશીલો રાજા લોકપતિર્ગુરુઃ॥ ૪૧॥
વૃષસ્ય નષ્ટાંસ્ત્રીન્ પાદાન્ તપઃ શૌચં દયામિતિ ।
પ્રતિસન્દધ આશ્વાસ્ય મહીં  ચ સમવર્ધયત્॥ ૪૨॥
સ એષ એતર્હ્યધ્યાસ્ત આસનં પાર્થિવોચિતમ્   ।
પિતામહેનોપન્યસ્તં રાજ્ઞારણ્યં વિવિક્ષતા॥ ૪૩॥
આસ્તેઽધુના સ રાજર્ષિઃ   કૌરવેન્દ્રશ્રિયોલ્લસન્ ।
ગજાહ્વયે મહાભાગશ્ચક્રવર્તી બૃહચ્છ્રવાઃ ॥ ૪૪॥
ઇત્થમ્ભૂતાનુભાવોઽયમભિમન્યુસુતો નૃપઃ ।
યસ્ય પાલયતઃ ક્ષોણીં  યૂયં સત્રાય દીક્ષિતાઃ॥ ૪૫॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે કલિનિગ્રહો નામ સપ્તદશોઽધ્યાયઃ॥ ૧૭॥

॥ ૐ નમો ભગવતે વાસુદેવાય॥

॥ અષ્ટાદશોઽધ્યાયઃ॥
સૂત ઉવાચ
યો વૈ દ્રૌણ્યસ્ત્રવિપ્લુષ્ટો ન માતુરુદરે મૃતઃ ।
અનુગ્રહાદ્ભગવતઃ કૃષ્ણસ્યાદ્ભુતકર્મણઃ॥ ૧॥
બ્રહ્મકોપોત્થિતાદ્યસ્તુ તક્ષકાત્પ્રાણવિપ્લવાત્ ।
ન સમ્મુમોહોરુભયાદ્ભગવત્યર્પિતાશયઃ  ॥ ૨॥
ઉત્સૃજ્ય સર્વતઃ સઙ્ગં  વિજ્ઞાતાજિતસંસ્થિતિઃ ।
વૈયાસકેર્જહૌ શિષ્યો ગઙ્ગાયાં  સ્વં કલેવરમ્॥ ૩॥
નોત્તમશ્લોકવાર્તાનાં જુષતાં  તત્કથામૃતમ્ ।
સ્યાત્સમ્ભ્રમોઽન્તકાલેઽપિ સ્મરતાં તત્પદામ્બુજમ્॥ ૪॥
તાવત્કલિર્ન પ્રભવેત્પ્રવિષ્ટોઽપીહ સર્વતઃ ।
યાવદીશો મહાનુર્વ્યામાભિમન્યવ એકરાટ્ ॥ ૫॥
યસ્મિન્નહનિ યર્હ્યેવ ભગવાનુત્સસર્જ ગામ્ ।
તદૈવેહાનુવૃત્તોઽસાવધર્મપ્રભવઃ કલિઃ॥ ૬॥
નાનુદ્વેષ્ટિ કલિં  સમ્રાટ્ સારઙ્ગ  ઇવ સારભુક્ ।
કુશલાન્યાશુ સિદ્ધ્યન્તિ નેતરાણિ કૃતાનિ યત્॥ ૭॥
કિં  નુ બાલેષુ શૂરેણ કલિના ધીરભીરુણા ।
અપ્રમત્તઃ પ્રમત્તેષુ યો વૃકો નૃષુ વર્તતે॥ ૮॥
ઉપવર્ણિતમેતદ્વઃ   પુણ્યં પારીક્ષિતં મયા ।
વાસુદેવકથોપેતમાખ્યાનં યદપૃચ્છત॥ ૯॥
યા યાઃ કથા ભગવતઃ કથનીયોરુકર્મણઃ ।
ગુણકર્માશ્રયાઃ પુમ્ભિઃ સંસેવ્યાસ્તા બુભૂષુભિઃ॥ ૧૦॥
ઋષય ઊચુઃ
સૂત જીવ સમાઃ સૌમ્ય શાશ્વતીર્વિશદં   યશઃ ।

યસ્ત્વં શંસસિ કૃષ્ણસ્ય મર્ત્યાનામમૃતં હિ નઃ॥ ૧૧॥
કર્મણ્યસ્મિન્નનાશ્વાસે ધૂમધૂમ્રાત્મનાં ભવાન્ ।
આપાયયતિ ગોવિન્દપાદપદ્માસવં મધુ॥ ૧૨॥
તુલયામ લવેનાપિ ન સ્વર્ગં નાપુનર્ભવમ્ ।
ભગવત્સઙ્ગિસઙ્ગસ્ય   મર્ત્યાનાં કિમુતાશિષઃ॥ ૧૩॥
કો નામ તૃપ્યેદ્રસવિત્કથાયાં
મહત્તમૈકાન્તપરાયણસ્ય ।
નાન્તં ગુણાનામગુણસ્ય જગ્મુ-
ર્યોગેશ્વરા યે ભવપાદ્મમુખ્યાઃ॥ ૧૪॥
તન્નો ભવાન્ વૈ ભગવત્પ્રધાનો
મહત્તમૈકાન્તપરાયણસ્ય ।
હરેરુદારં ચરિતં વિશુદ્ધં
શુશ્રૂષતાં નો વિતનોતુ વિદ્વન્॥ ૧૫॥
સ વૈ મહાભાગવતઃ પરીક્ષિ-
દ્યેનાપવર્ગાખ્યમદભ્રબુદ્ધિઃ ।
જ્ઞાનેન વૈયાસકિશબ્દિતેન
ભેજે ખગેન્દ્રધ્વજપાદમૂલમ્॥ ૧૬॥
તન્નઃ પરં પુણ્યમસંવૃતાર્થ-
માખ્યાનમત્યદ્ભુતયોગનિષ્ઠમ્ ।
આખ્યાહ્યનન્તાચરિતોપપન્નં
પારીક્ષિતં ભાગવતાભિરામમ્॥ ૧૭॥
સૂત ઉવાચ
અહો વયં જન્મભૃતોઽદ્ય હાસ્મ
વૃદ્ધાનુવૃત્ત્યાપિ વિલોમજાતાઃ ।
દૌષ્કુલ્યમાધિં  વિધુનોતિ શીઘ્રં
મહત્તમાનામભિધાનયોગઃ॥ ૧૮॥
કુતઃ પુનર્ગૃણતો નામ તસ્ય
મહત્તમૈકાન્તપરાયણસ્ય ।
યોઽનન્તશક્તિર્ભગવાનનન્તો

મહદ્ગુણત્વાદ્યમનન્તમાહુઃ ॥ ૧૯॥
એતાવતાલં નનુ સૂચિતેન
ગુણૈરસામ્યાનતિશાયનસ્ય ।
હિત્વેતરાન્ પ્રાર્થયતો વિભૂતિ-
ર્યસ્યાઙ્ઘ્રિરેણું  જુષતેઽનભીપ્સોઃ ॥ ૨૦॥
અથાપિ યત્પાદનખાવસૃષ્ટં
જગદ્વિરિઞ્ચોપહૃતાર્હણામ્ભઃ ।
સેશં પુનાત્યન્યતમો મુકુન્દા -
ત્કો નામ લોકે ભગવત્પદાર્થઃ॥ ૨૧॥
યત્રાનુરક્તાઃ સહસૈવ ધીરા
વ્યપોહ્ય દેહાદિષુ સઙ્ગમૂઢમ્  ।
વ્રજન્તિ તત્પારમહંસ્યમન્ત્યં
યસ્મિન્નહિંસોપશમઃ   સ્વધર્મઃ॥ ૨૨॥
અહં હિ પૃષ્ટોઽર્યમણો ભવદ્ભિ-
રાચક્ષઆત્માવગમોઽત્ર યાવાન્ ।
નભઃ પતન્ત્યાત્મસમં પતત્ત્રિણ-

સ્તથા સમં વિષ્ણુગતિં  વિપશ્ચિતઃ॥ ૨૩॥
એકદા ધનુરુદ્યમ્ય વિચરન્ મૃગયાં વને ।
મૃગાનનુગતઃ શ્રાન્તઃ ક્ષુધિતસ્તૃષિતો ભૃશમ્॥ ૨૪॥
જલાશયમચક્ષાણઃ પ્રવિવેશ તમાશ્રમમ્ ।
દદર્શ મુનિમાસીનં શાન્તં મીલિતલોચનમ્॥ ૨૫॥
પ્રતિરુદ્ધેન્દ્રિયપ્રાણમનોબુદ્ધિમુપારતમ્ ।
સ્થાનત્રયાત્પરં પ્રાપ્તં બ્રહ્મભૂતમવિક્રિયમ્॥ ૨૬॥
વિપ્રકીર્ણજટાચ્છન્નં રૌરવેણાજિનેન ચ ।
વિશુષ્યત્તાલુરુદકં તથાભૂતમયાચત॥ ૨૭॥
અલબ્ધતૃણભૂમ્યાદિરસમ્પ્રાપ્તાર્ઘ્યસૂનૃતઃ ।
અવજ્ઞાતમિવાત્માનં મન્યમાનશ્ચુકોપ હ॥ ૨૮॥
અભૂતપૂર્વઃ સહસા ક્ષુત્તૃટ્ભ્યામર્દિતાત્મનઃ   ।
બ્રાહ્મણં પ્રત્યભૂદ્બ્રહ્મન્ મત્સરો મન્યુરેવ ચ॥ ૨૯॥

સ તુ બ્રહ્મઋષેરંસે ગતાસુમુરગં રુષા ।
વિનિર્ગચ્છન્ ધનુષ્કોટ્યા નિધાય પુરમાગમત્॥ ૩૦॥
એષ કિં  નિભૃતાશેષકરણો મીલિતેક્ષણઃ ।
મૃષાસમાધિરાહોસ્વિત્કિં  નુ સ્યાત્ક્ષત્રબન્ધુભિઃ॥ ૩૧॥
તસ્ય પુત્રોઽતિતેજસ્વી વિહરન્ બાલકોઽર્ભકૈઃ  ।
રાજ્ઞાઘં પ્રાપિતં તાતં શ્રુત્વા તત્રેદમબ્રવીત્॥ ૩૨॥
અહો અધર્મઃ પાલાનાં પીવ્નાં બલિભુજામિવ ।
સ્વામિન્યઘં યદ્દાસાનાં દ્વારપાનાં શુનામિવ॥ ૩૩॥
બ્રાહ્મણૈઃ ક્ષત્રબન્ધુર્હિ  ગૃહપાલો નિરૂપિતઃ ।
સ કથં તદ્ગૃહે  દ્વાઃસ્થઃ સભાણ્ડં ભોક્તુમર્હતિ॥ ૩૪॥
કૃષ્ણે ગતે ભગવતિ શાસ્તર્યુત્પથગામિનામ્ ।
તદ્ભિન્નસેતૂનદ્યાહં શાસ્મિ પશ્યત મે બલમ્॥ ૩૫॥
ઇત્યુક્ત્વા રોષતામ્રાક્ષો વયસ્યાન્ ઋષિબાલકઃ ।
કૌશિક્યાપ ઉપસ્પૃશ્ય વાગ્વજ્રં વિસસર્જ હ॥ ૩૬॥
ઇતિ લઙ્ઘિતમર્યાદં  તક્ષકઃ સપ્તમેઽહનિ ।
દઙ્ક્ષ્યતિ સ્મ કુલાઙ્ગારં  ચોદિતો મે તતદ્રુહમ્॥ ૩૭॥
તતોઽભ્યેત્યાશ્રમં બાલો ગલે સર્પકલેવરમ્ ।
પિતરં વીક્ષ્ય દુઃખાર્તો મુક્તકણ્ઠો રુરોદ હ॥ ૩૮॥
સ વા આઙ્ગિરસો  બ્રહ્મન્ શ્રુત્વા સુતવિલાપનમ્ ।
ઉન્મીલ્ય શનકૈર્નેત્રે દૃષ્ટ્વા સ્વાંસે મૃતોરગમ્॥ ૩૯॥
વિસૃજ્ય તં ચ પપ્રચ્છ વત્સ કસ્માદ્ધિ રોદિષિ ।
કેન વા તે પ્રતિકૃતમિત્યુક્તઃ સ ન્યવેદયત્॥ ૪૦॥
નિશમ્ય શપ્તમતદર્હં નરેન્દ્રં
સ બ્રાહ્મણો નાત્મજમભ્યનન્દત્ ।
અહો બતાંહો મહદદ્ય તે કૃત-
મલ્પીયસિ દ્રોહ ઉરુર્દમો ધૃતઃ॥ ૪૧॥
ન વૈ નૃભિર્નરદેવં પરાખ્યં

સમ્માતુમર્હસ્યવિપક્વબુદ્ધે ।
યત્તેજસા દુર્વિષહેણ   ગુપ્તા
વિન્દન્તિ ભદ્રાણ્યકુતોભયાઃ પ્રજાઃ॥ ૪૨॥
અલક્ષ્યમાણે નરદેવનામ્નિ
રથાઙ્ગપાણાવયમઙ્ગ   લોકઃ ।
તદા હિ ચૌરપ્રચુરો વિનઙ્ક્ષ્ય-

ત્યરક્ષ્યમાણોઽવિવરૂથવત્ક્ષણાત્॥ ૪૩॥
તદદ્ય નઃ પાપમુપૈત્યનન્વયં
યન્નષ્ટનાથસ્ય વસોર્વિલુમ્પકાત્   ।
પરસ્પરં ઘ્નન્તિ શપન્તિ વૃઞ્જતે
પશૂન્ સ્ત્રિયોઽર્થાન્ પુરુદસ્યવો જનાઃ॥ ૪૪॥
તદાઽઽર્યધર્મશ્ચ વિલીયતે નૃણાં
વર્ણાશ્રમાચારયુતસ્ત્રયીમયઃ ।
તતોઽર્થકામાભિનિવેશિતાત્મનાં
શુનાં કપીનામિવ વર્ણસઙ્કરઃ॥ ૪૫॥
ધર્મપાલો નરપતિઃ સ તુ સમ્રાટ્બૃહચ્છ્રવાઃ  ।
સાક્ષાન્મહાભાગવતો રાજર્ષિર્હયમેધયાટ્   ।
ક્ષુત્તૃટ્ શ્રમયુતો દીનો નૈવાસ્મચ્છાપમર્હતિ॥ ૪૬॥
અપાપેષુ સ્વભૃત્યેષુ બાલેનાપક્વબુદ્ધિના ।
પાપં કૃતં તદ્ભગવાન્ સર્વાત્મા ક્ષન્તુમર્હતિ॥ ૪૭॥
તિરસ્કૃતા વિપ્રલબ્ધાઃ શપ્તાઃ ક્ષિપ્તા હતા અપિ ।
નાસ્ય તત્પ્રતિકુર્વન્તિ તદ્ભક્તાઃ પ્રભવોઽપિ હિ॥ ૪૮॥
ઇતિ પુત્રકૃતાઘેન સોઽનુતપ્તો મહામુનિઃ ।
સ્વયં વિપ્રકૃતો રાજ્ઞા નૈવાઘં તદચિન્તયત્॥ ૪૯॥
પ્રાયશઃ સાધવો લોકે પરૈર્દ્વન્દ્વેષુ યોજિતાઃ ।
ન વ્યથન્તિ ન હૃષ્યન્તિ યતઆત્માગુણાશ્રયઃ॥ ૫૦॥
ઇતિ શ્રીમદ્ભાગવતે મહાપુરાણે પારમહંસ્યાં સંહિતાયાં
પ્રથમસ્કન્ધે વિપ્રશાપોપલમ્ભનં નામાષ્ટાદશોઽધ્યાયઃ॥ ૧૮॥

॥ ૐ નમો ભગવતે વાસુદેવાય॥

॥ એકોનવિંશોઽધ્યાયઃ  ॥
સૂત ઉવાચ
મહીપતિસ્ત્વથ તત્કર્મ ગર્હ્યં
વિચિન્તયન્નાત્મકૃતં સુદુર્મનાઃ ।
અહો મયા નીચમનાર્યવત્કૃતં
નિરાગસિ બ્રહ્મણિ ગૂઢતેજસિ॥ ૧॥
ધ્રુવં તતો મે કૃતદેવહેલના-
દ્દુરત્યયં  વ્યસનં નાતિદીર્ઘાત્ ।
તદસ્તુ કામં ત્વઘનિષ્કૃતાય મે
યથા ન કુર્યાં પુનરેવમદ્ધા॥ ૨॥
અદ્યૈવ રાજ્યં બલમૃદ્ધકોશં
પ્રકોપિતબ્રહ્મકુલાનલો મે ।
દહત્વભદ્રસ્ય પુનર્ન મેઽભૂ-
ત્પાપીયસી ધીર્દ્વિજદેવગોભ્યઃ  ॥ ૩॥
સ ચિન્તયન્નિત્થમથાશ‍ૃણોદ્યથા
મુનેઃ સુતોક્તો નિરૃતિસ્તક્ષકાખ્યઃ ।
સ સાધુ મેને ન ચિરેણ તક્ષકા-
નલં પ્રસક્તસ્ય વિરક્તિકારણમ્॥ ૪॥
અથો વિહાયેમમમું ચ લોકં
વિમર્શિતૌ   હેયતયા પુરસ્તાત્ ।
કૃષ્ણાઙ્ઘ્રિસેવામધિમન્યમાન
ઉપાવિશત્પ્રાયમમર્ત્યનદ્યામ્॥ ૫॥
યા વૈ લસચ્છ્રીતુલસીવિમિશ્ર -
કૃષ્ણાઙ્ઘ્રિરેણ્વભ્યધિકામ્બુનેત્રી  ।
પુનાતિ લોકાનુભયત્ર સેશાન્
કસ્તાં ન સેવેત મરિષ્યમાણઃ॥ ૬॥

ઇતિ વ્યવચ્છિદ્ય સ પાણ્ડવેયઃ
પ્રાયોપવેશં પ્રતિ વિષ્ણુપદ્યામ્ ।
દધ્યૌ મુકુન્દાઙ્ઘ્રિમનન્યભાવો 
મુનિવ્રતો મુક્તસમસ્તસઙ્ગઃ ॥ ૭॥
તત્રોપજગ્મુર્ભુવનં પુનાના
મહાનુભાવા મુનયઃ સશિષ્યાઃ ।
પ્રાયેણ તીર્થાભિગમાપદેશૈઃ
સ્વયં હિ તીર્થાનિ પુનન્તિ સન્તઃ॥ ૮॥
અત્રિર્વસિષ્ઠશ્ચ્યવનઃ શરદ્વા-
નરિષ્ટનેમિર્ભૃગુરઙ્ગિરાશ્ચ  ।
પરાશરો ગાધિસુતોઽથ રામ
ઉતથ્ય ઇન્દ્રપ્રમદેધ્મવાહૌ॥ ૯॥
મેધાતિથિર્દેવલ આર્ષ્ટિષેણો 
ભારદ્વાજો ગૌતમઃ પિપ્પલાદઃ ।
મૈત્રેય ઔર્વઃ કવષઃ કુમ્ભયોનિ-
ર્દ્વૈપાયનો ભગવાન્નારદશ્ચ॥ ૧૦॥
અન્યે ચ દેવર્ષિબ્રહ્મર્ષિવર્યા   
રાજર્ષિવર્યા   અરુણાદયશ્ચ ।
નાનાર્ષેયપ્રવરાન્ સમેતા-
નભ્યર્ચ્ય રાજા શિરસા વવન્દે ॥ ૧૧॥
સુખોપવિષ્ટેષ્વથ તેષુ ભૂયઃ
કૃતપ્રણામઃ સ્વચિકીર્ષિતં   યત્ ।
વિજ્ઞાપયામાસ વિવિક્તચેતા
ઉપસ્થિતોઽગ્રેઽભિગૃહીતપાણિઃ॥ ૧૨॥
રાજોવાચ
અહો વયં ધન્યતમા નૃપાણાં
મહત્તમાનુગ્રહણીયશીલાઃ ।
રાજ્ઞાં કુલં બ્રાહ્મણપાદશૌચા-
દ્દૂરાદ્વિસૃષ્ટં  બત ગર્હ્યકર્મ॥ ૧૩॥
તસ્યૈવ મેઽઘસ્ય પરાવરેશો

વ્યાસક્તચિત્તસ્ય ગૃહેષ્વભીક્ષ્ણમ્ ।
નિર્વેદમૂલો દ્વિજશાપરૂપો
યત્ર પ્રસક્તો ભયમાશુ ધત્તે॥ ૧૪॥
તં મોપયાતં પ્રતિયન્તુ વિપ્રા
ગઙ્ગા  ચ દેવી ધૃતચિત્તમીશે ।
દ્વિજોપસૃષ્ટઃ કુહકસ્તક્ષકો વા
દશત્વલં ગાયત વિષ્ણુગાથાઃ॥ ૧૫॥
પુનશ્ચ ભૂયાદ્ભગવત્યનન્તે
રતિઃ પ્રસઙ્ગશ્ચ  તદાશ્રયેષુ ।
મહત્સુ યાં યામુપયામિ સૃષ્ટિં
મૈત્ર્યસ્તુ સર્વત્ર નમો દ્વિજેભ્યઃ॥ ૧૬॥
ઇતિ સ્મ રાજાધ્યવસાયયુક્તઃ
પ્રાચીનમૂલેષુ કુશેષુ ધીરઃ ।
ઉદઙ્મુખો દક્ષિણકૂલ આસ્તે
સમુદ્રપત્ન્યાઃ સ્વસુતન્યસ્તભારઃ॥ ૧૭॥
એવં ચ તસ્મિન્ નરદેવદેવે
પ્રાયોપવિષ્ટે દિવિ દેવસઙ્ઘાઃ  ।
પ્રશસ્ય ભૂમૌ વ્યકિરન્ પ્રસૂનૈ-
ર્મુદા મુહુર્દુન્દુભયશ્ચ  નેદુઃ॥ ૧૮॥
મહર્ષયો વૈ સમુપાગતા યે
પ્રશસ્ય સાધ્વિત્યનુમોદમાનાઃ ।
ઊચુઃ પ્રજાનુગ્રહશીલસારા
યદુત્તમશ્લોકગુણાભિરૂપમ્॥ ૧૯॥
ન વા ઇદં રાજર્ષિવર્ય   ચિત્રં
ભવત્સુ કૃષ્ણં સમનુવ્રતેષુ ।
યેઽધ્યાસનં રાજકિરીટજુષ્ટં
સદ્યો જહુર્ભગવત્પાર્શ્વકામાઃ॥ ૨૦॥
સર્વે વયં તાવદિહાસ્મહેઽદ્ય
કલેવરં યાવદસૌ વિહાય ।
લોકં પરં વિરજસ્કં વિશોકં

યાસ્યત્યયં ભાગવતપ્રધાનઃ॥ ૨૧॥
આશ્રુત્ય તદૃષિગણવચઃ પરીક્ષિ-
ત્સમં મધુચ્યુદ્ગુરુ ચાવ્યલીકમ્ ।
આભાષતૈનાનભિનન્દ્ય યુક્તાન્
શુશ્રૂષમાણશ્ચરિતાનિ વિષ્ણોઃ॥ ૨૨॥
સમાગતાઃ સર્વત એવ સર્વે
વેદા યથા મૂર્તિધરાસ્ત્રિપૃષ્ઠે   ।
નેહાથ નામુત્ર ચ કશ્ચનાર્થ
ઋતે પરાનુગ્રહમાત્મશીલમ્॥ ૨૩॥
તતશ્ચ વઃ પૃચ્છ્યમિમં વિપૃચ્છે
વિશ્રભ્ય વિપ્રા ઇતિ કૃત્યતાયામ્ ।
સર્વાત્મના મ્રિયમાણૈશ્ચ કૃત્યં
શુદ્ધં ચ તત્રામૃશતાભિયુક્તાઃ॥ ૨૪॥
તત્રાભવદ્ભગવાન્ વ્યાસપુત્રો
યદૃચ્છયા ગામટમાનોઽનપેક્ષઃ ।
અલક્ષ્યલિઙ્ગો  નિજલાભતુષ્ટો
વૃતશ્ચ બાલૈરવધૂતવેષઃ॥ ૨૫॥
તં દ્વ્યષ્ટવર્ષં સુકુમારપાદ-
કરોરુબાહ્વંસકપોલગાત્રમ્  ।
ચાર્વાયતાક્ષોન્નસતુલ્યકર્ણ-
સુભ્ર્વાનનં કમ્બુસુજાતકણ્ઠમ્॥ ૨૬॥
નિગૂઢજત્રું પૃથુતુઙ્ગવક્ષસ -
માવર્તનાભિં  વલિવલ્ગૂદરં ચ ।
દિગમ્બરં વક્ત્રવિકીર્ણકેશં
પ્રલમ્બબાહું  સ્વમરોત્તમાભમ્॥ ૨૭॥
શ્યામં સદાપીચ્યવયોઽઙ્ગલક્ષ્મ્યા
સ્ત્રીણાં મનોજ્ઞં રુચિરસ્મિતેન ।
પ્રત્યુત્થિતાસ્તે મુનયઃ સ્વાસનેભ્ય-
સ્તલ્લક્ષણજ્ઞા અપિ ગૂઢવર્ચસમ્॥ ૨૮॥

સ વિષ્ણુરાતોઽતિથયઆગતાય
તસ્મૈ સપર્યાં શિરસાઽઽજહાર ।
તતો નિવૃત્તા હ્યબુધાઃ સ્ત્રિયોઽર્ભકા
મહાસને સોપવિવેશ પૂજિતઃ॥ ૨૯॥
સ સંવૃતસ્તત્ર મહાન્ મહીયસાં
બ્રહ્મર્ષિરાજર્ષિદેવર્ષિસઙ્ઘૈઃ        ।
વ્યરોચતાલં ભગવાન્ યથેન્દુ-
ર્ગ્રહર્ક્ષતારાનિકરૈઃ પરીતઃ॥ ૩૦॥
પ્રશાન્તમાસીનમકુણ્ઠમેધસં
મુનિં  નૃપો ભાગવતોઽભ્યુપેત્ય ।
પ્રણમ્ય મૂર્ધ્નાવહિતઃ કૃતાઞ્જલિ-
ર્નત્વા ગિરા સૂનૃતયાન્વપૃચ્છત્॥ ૩૧॥
પરીક્ષિદુવાચ
અહો અદ્ય વયં બ્રહ્મન્ સત્સેવ્યાઃ ક્ષત્રબન્ધવઃ ।
કૃપયાતિથિરૂપેણ ભવદ્ભિસ્તીર્થકાઃ કૃતાઃ॥ ૩૨॥
યેષાં સંસ્મરણાત્પુંસાં સદ્યઃ શુધ્યન્તિ વૈ ગૃહાઃ ।
કિં  પુનર્દર્શનસ્પર્શપાદશૌચાસનાદિભિઃ॥ ૩૩॥
સાન્નિધ્યાત્તે મહાયોગિન્ પાતકાનિ મહાન્ત્યપિ ।
સદ્યો નશ્યન્તિ વૈ પુંસાં વિષ્ણોરિવ સુરેતરાઃ॥ ૩૪॥
અપિ મે ભગવાન્ પ્રીતઃ કૃષ્ણઃ પાણ્ડુસુતપ્રિયઃ ।
પૈતૃષ્વસેયપ્રીત્યર્થં તદ્ગોત્રસ્યાત્તબાન્ધવઃ॥ ૩૫॥
અન્યથા તેઽવ્યક્તગતેર્દર્શનં નઃ કથં નૃણામ્ ।
નિતરાં મ્રિયમાણાનાં સંસિદ્ધસ્ય વનીયસઃ॥ ૩૬॥
અતઃ પૃચ્છામિ સંસિદ્ધિં  યોગિનાં પરમં ગુરુમ્ ।
પુરુષસ્યેહ યત્કાર્યં મ્રિયમાણસ્ય સર્વથા॥ ૩૭॥
યચ્છ્રોતવ્યમથો  જપ્યં યત્કર્તવ્યં નૃભિઃ પ્રભો ।
સ્મર્તવ્યં ભજનીયં વા બ્રૂહિ યદ્વા વિપર્યયમ્॥ ૩૮॥
નૂનં ભગવતો બ્રહ્મન્ ગૃહેષુ ગૃહમેધિનામ્ ।
ન લક્ષ્યતે હ્યવસ્થાનમપિ ગોદોહનં ક્વચિત્॥ ૩૯॥

સૂત ઉવાચ
એવમાભાષિતઃ પૃષ્ટઃ સ રાજ્ઞા શ્લક્ષ્ણયા ગિરા ।
પ્રત્યભાષત ધર્મજ્ઞો ભગવાન્ બાદરાયણિઃ॥ ૪૦॥
ઇતિ શ્રીમદ્ભાગવતે મહાપુરાણે વૈયાસક્યામષ્ટાદશસાહસ્ર્યાં
પારમહંસ્યાં સંહિતાયાં પ્રથમસ્કન્ધે શુકાગમનં નામૈકોનવિંશોઽધ્યાયઃ  ॥ ૧૯॥

॥ ઇતિ પ્રથમસ્કન્ધઃ સમાપ્તઃ॥
॥ ૐ તત્સદ્બ્રહ્માર્પણમસ્તુ॥

